
Útdráttur 

Tilgangur rannsókarinnar sem hér um ræðir er að skoða reynslu og upplifun kvenna sem 

þolenda og karla sem gerenda ofbeldis í nánum samböndum. Gerð var rannsókn með 

eigindlegum rannsóknaraðferðum og tekin voru sex viðtöl við þolendur ofbeldis í nánum 

samböndum sem áttu maka sem hafði tekið þátt í meðferðarúrræðinu Karlar til 

ábyrgðar og sex viðtöl við gerendur ofbeldis í nánum samböndum sem höfðu tekið þátt í 

meðferðarúrræðinu Karlar til ábyrgðar. Rannsókninni er ætlað að varpa ljósi á þann 

alvarlega vanda sem ofbeldi í nánum samböndum er, birtingarmyndir þess, afleiðingar 

ofbeldisins og skoða úrræði þolendum og gerendum til handa. Helstu niðurstöður 

rannsóknarinnar eru þær að reynsla og upplifun þolenda og gerenda ofbeldis í nánum 

samböndum er erfið og ofbeldið hefur miklar afleiðingar fyrir viðkomandi einstaklinga, 

börn þeirra, fjölskyldur og vini. Þolendur upplifðu tilfinningalegt-, líkamlegt-, 

fjárhagslegt-og kynferðislegt ofbeldi og upplifðu aðstæðurnar þegar ofbeldi var beitt 

sem ógnun og niðurlægingu, urðu óttaslegnar, fundu fyrir reiði og sjálfsásökunum. 

Konurnar voru líklegri til að hafa orðið fyrir ofbeldi á æskuheimili. Upplifun þolenda á 

þeim tíma er maki þeirra var í meðferð hjá Körlum til ábyrgðar var í heildina jákvæð. 

Reynsla og upplifun gerenda af ofbeldi í nánum samböndum er einnig flókin og erfið. 

Upplifun gerenda á aðstæðum þegar ofbeldi er beitt er samhljóma. Þeir missa stjórn á 

tilfinningum sínum og verða reiðir sem svo magnast upp í tilfinningalegt- og líkamlegt 

ofbeldi. Karlarnir voru líklegir til að eiga sögu um áfengis- og fíkniefnavanda auk þess að 

hafa orðið fyrir ofbeldi í æsku eða vitni að ofbeldi á æskuheimili. Allir gerendur upplifðu 

meðferðina hjá Körlum til ábyrgðar á jákvæðan hátt. Þeir upplifðu bætt lífsgæði, aukin 

gæði í samböndum við maka og að þeim liði almennt betur. 

 

 

 

Lykilhugtök: ofbeldi í nánum samböndum, makaofbeldi, líkamlegt ofbeldi, tilfinningalegt 

ofbeldi. 

Abstract 

The aim of this study was to examine the experiences and beliefs of victims and 

perpetrators of violence in intimate relationships. A study was conducted using 

qualitative research methods and interviews were taken with six victims of violence in 

intimate relationships that had a spouse who had taken part in a therapy program 

called Karlar til ábyrgðar. In addition, interviews were taken with six perpetrators of 

violence in intimate relationships that had taken part in Karlar til ábyrgðar. The study 

examined violence in intimate relationships, its forms and consequences. Also perceived 

support for victims and perpetrators of intimate partner violence. The main conclusions 

are that victims and perpetrators of violence in intimate relationships perceive the 

violence as challenging and that it has great consequences for all involved individuals, 

children, families and friends. The victims had experienced all different kinds of abuse, 

such as physical-, emotional-, financial- and sexual abuse. The victims experienced the 

situation when violence was perpertrated as a threat and felt humiliated, were in fear, 

experienced anger and self-accusations. The victims were likely to have been abused in 

their childhood home. The victims thought that the time their spouse was working with 

Karlar til ábyrgðar was overall positive. The perpetrators experienced violence in 

intimate relationships as complex and challenging when violence was used seemed to 

be the same for all perpetrators. They said that they lose control of their emotions and 

get angry. That amplifies into emotional- and physical abuse. The perpetrators were 

likely to have alcohol and drug problems, to have been abused in their childhood and/or 

witnessed violence in their childhood home. All the perpetrators experienced 

improvements in quality of life, in their relationships with their spouses and in a general 

wellbeing in the therapy program.  

 

 

 

 

 

Key words: Intimate partner violence, domestic violence, partner abuse, physical abuse, 

emotional abuse. 

Formáli 

Þessi rannsókn er 30 ECTS eininga lokaverkefni til meistaragráðu til starfsréttinda í 

félagsráðgjöf við Félagsráðgjafardeild Háskóla Íslands. Vinna við ritgerðina hófst sumarið 

2015 og lauk í nóvember sama ár.  

Leiðbeinanda mínum Dr. Freydísi Jónu Freysteinsdóttur vil ég þakka einstaka 

fagmennsku við leiðbeiningar, hlýhug og uppbyggilega hvatningu. Vinkonu minni, Erlu 

Einarsdóttur, vil ég þakka yfirlestur verkefnisins og sömuleiðis vil ég þakka fjölskyldu 

minni og vinum fyrir stuðning, þolinmæði og hvatningu. 

1 Inngangur  

Ofbeldi í nánum samböndum, stundum nefnt ofbeldi í parasamböndum eða 

heimilisofbeldi, er mikill og alvarlegur vandi um allan heim sem hefur áhrif á heilsufar 

kvenna, þar með talið á Íslandi. Þolendur ofbeldis í nánum samböndum eru að miklum 

meirihluta konur og gerendur karlar (Dóms- og kirkjumálaráðuneytið, 1997; Garcia-

Moreno, Jansen, Ellsberg, Heise og Watts, 2006; Hildigunnur Ólafsdóttir, Sigrún 

Júlíusdóttir og Þorgerður Benediktsdóttir, 1982; World Health Organization, 2013). 

Rannsóknin sem hér um ræðir er hluti af úttekt á meðferðarúrræðinu Karlar til 

ábyrgðar. Karlar til ábyrgðar er eina sérhæfða meðferðarúrræðið á Íslandi fyrir karla 

sem beita ofbeldi í nánu sambandi (Jafnréttisstofa, e.d.). Úttektin var gerð að beiðni 

Jafnréttisstofu og framkvæmd af Félagsvísindastofnun Háskóla Íslands og 

Rannsóknastofnun í barna- og fjölskylduvernd (RBF). Tilgangur úttektarinnar var að 

skoða viðhorf þeirra sem sækja meðferð hjá Körlum til ábyrgðar til úrræðisins og að leita 

svara við því hvaða breytingar verða á högum kvenna við það að eiginmaður þeirra eða 

kærasti sæki meðferð hjá Körlum til ábyrgðar.  

Orðið ofbeldi lýsir neikvæðum og óþörfum verknaði sem getur leitt til skaða og falið 

í sér ýmsar birtingarmyndir (Freydís Jóna Freysteinsdóttir, 2005). Ofbeldi er beitt til þess 

að valda þolanda sársauka gegn vilja hans. Gerandi nýtir vald sitt til að breyta hugsunum 

og tilfinningum annarra sér í vil (Garðar Gíslason, Hjördís Þorgeirsdóttir og Ingólfur V. 

Gíslason, 1995). Þolendur ofbeldis í nánum samböndum eru að miklum meirihluta konur 

þó gerandi geti einnig verið kona og þolandi karl. Ofbeldi í nánum samböndum getur 

einnig átt sér stað í samböndum þar sem báðir aðilar eru af sama kyni (World Health 

Organization, 2010). Ofbeldi í nánum samböndum er verulega útbreitt og langvarandi 

félagslegt vandamál sem nær yfir efnahagsleg-, landfræðileg-, aldurs-, menningarleg- og 

trúarleg mörk (Bugeja, Dawson, McIntyre og Walsh, 2015).  

1.1 Tilgangur og markmið 

Ljóst er af rannsóknum að ofbeldi í nánum samböndum er mikill og útbreiddur vandi. 

Mikið er til af megindlegum rannsóknum á viðfangsefninu en minna af eigindlegum. 

Markmið rannsóknarinnar var að skyggnast inn í reynsluheim bæði þolenda og gerenda 

ofbeldis í nánum samböndum. Lögð var áhersla á að skoða, skilja og uppgötva og afla 

þannig þekkingar á fyrirbærinu ofbeldi í nánum samböndum. Það er von rannsakanda að 

innihald þessa verkefnis auki skilning almennings og fagaðila á því flókna fyrirbæri sem 

ofbeldi í nánum samböndum er. Til þess að ná markmiðum rannsóknarinnar verður 

reynt að fá svar við eftirfarandi rannsóknarspurningum: 

1. Hver er upplifun og reynsla þolenda og gerenda ofbeldis í nánum 

samböndum? 

2. Hver er upplifun og reynsla þolenda og gerenda ofbeldis í nánum samböndum 

af meðferðarúrræðinu Karlar til ábyrgðar? 

Með rannsókn þessari var hugmyndin að dýpka skilning félagsráðgjafa sem og annarra 

fagstétta á ofbeldi í nánum samböndum. Þetta var gert með því að vinna upp úr gögnum 

sem þegar hafði verið aflað. Gögnin samanstóðu af afrituðum viðtölum við sex þolendur 

og sex gerendur ofbeldis í nánum samböndum. Mikilvægt er að skoða reynslu þolenda 

sem og gerenda. Jafnframt að skoða áhrif ofbeldisins, hvernig reynsla þolenda og 

gerenda lýsir sér. Einnig er mikilvægt að hafa í huga að ofbeldi í nánum samböndum 

hefur áhrif á börn sem verða vitni að þessari tegund ofbeldis.  

Í rannsókninni var aðal áherslan lögð á konur sem verða fyrir ofbeldi af hálfu 

karlkyns maka. Karlmenn geta líka orðið fyrir ofbeldi í nánum samböndum af hálfu 

kvenkyns maka en rannsóknin fjallar um karlkyns gerendur ofbeldis í nánum 

samböndum sem leitað hafa til Karla til ábyrgðar og kvenkyns þolendur sem eiga eða 

hafa átt maka sem leituðu til Karla til ábyrgðar. Þess vegna eru konur sem þolendur og 

karlar sem gerendur ofbeldis í nánum samböndum þungamiðja þessa verkefnis. 

1.2 Val á viðfangsefni 

Ofbeldi og afleiðingar þess hefur um langt skeið verið rannsakanda hugleikið málefni. 

Vegna eigin reynslu og í kjölfarið mikillar baráttu við afleiðingar ofbeldis í nánum 

samböndum hefur rannsakandi áhuga og vilja til þess að opna á frásagnir kvenna af 

ofbeldi sem þær hafa orðið fyrir og eru að verða fyrir í nánum samböndum, aðeins 

þannig náum við skilningi og þekkingu á málefninu.  

Aukin umræða um ofbeldi í nánum samböndum hefur vakið athygli almennings hér 

á landi. Dæmin sem komið hafa fram eru sláandi og lýsandi fyrir ofbeldi af þessu tagi. 

Erlendar rannsóknir á fyrirbærinu ná aftur um nokkra áratugi en á Íslandi erum við 

skemmra á veg komin. Einnig hefur verið talað um úrræðaleysi gagnvart bæði þolendum 

og gerendum ofbeldis í nánum samböndum og fjallar þessi rannsókn meðal annars um 

úrræði hér á landi. 

1.3 Uppbygging ritgerðar 

Ritgerðin skiptist í fimm megin kafla, sá fyrsti er inngangur. Annar kafli ritgerðarinnar er 

fræðilegur hluti hennar sem byggir á erlendum og íslenskum rannsóknum á efninu. Í 

fræðilega hlutanum er fjallað um birtingarmyndir ofbeldisins, afleiðingar og 

kenningarlegan grunn sem nýtist í meðferðarvinnu með þolendum ofbeldis í nánum 

samböndum. Skoðaðir eru þættir sem auka líkur á að kona verði fyrir ofbeldi eða að karl 

beiti því og þættir sem vernda konur fyrir ofbeldi. Í þriðja kafla er lýsing á aðferð 

rannsóknarinnar. Í fjórða kafla er greint frá niðurstöðum rannsóknarinnar og að lokum 

eru umræður í fimmta kafla. 

2 Fræðileg umfjöllun 

Ofbeldi gegn konum er alvarlegur alþjóðlegur vandi. Algengasta ofbeldið gegn konum er 

ofbeldi í nánum samböndum (Watts og Zimmerman, 2002). Talið er að um 30% allra 

kvenna í heiminum hafi mátt þola líkamlegt og/eða kynferðislegt ofbeldi í nánum 

samböndum (World Health Organization, 2013). Jafnframt kemur fram í skýrslu 

Alþjóðaheilbrigðismálastofnunar frá árinu 2005 að 13-61% kvenna á heimsvísu verði 

fyrir líkamlegu ofbeldi af hálfu maka, 6-59% allra kvenna á heimsvísu verði fyrir 

kynferðislegu ofbeldi af hálfu maka og að 20-75% kvenna á heimsvísu verði fyrir andlegu 

ofbeldi af hálfu maka (World Health Organization, 2005).  

Ofbeldi í nánum samböndum á sér stað um allan heim, innan allra trúarbragða og 

kynþátta, í öllum stigum þjóðfélagsins og öllum aldurshópum. Ofbeldið hefur slæm áhrif 

á líkamlega-, tilfinningalega- og félagslega líðan einstaklinga og fjölskyldna auk þess að 

hafa slæm áhrif á kynheilbrigði þeirra sem fyrir ofbeldinu verða (Krieger, 2008; World 

Health Organization, 2010). Konur og karlar af ættum Indíána í Ameríku og innfæddra í 

Alaska verða oftar fyrir ofbeldi í nánum samböndum en fólk af öðrum uppruna. Sama er 

að segja um svartar konur og konur af rómönskum ættum, þær verða oftar fyrir ofbeldi í 

nánum samböndum en konur af öðrum uppruna (Tjaden og Thoennes, 2000). Ungar 

konur og fólk nálægt fátæktarmörkum verður oftar fyrir ofbeldi í nánum samböndum en 

nokkur annar þjóðfélagshópur (Heise og Garcia- Moreno, 2002). 

Upp úr 1960 var ofbeldi í nánum samböndum fyrst til opinberrar umfjöllunar meðal 

sérfræðinga þegar umræður um vandann birtust í fræðiritum sálfræðinnar (DeKeseredy, 

2011; Dutton og Nicholls, 2005; Murphy og Ouimet, 2008). Þegar fræðigreinar fjölluðu 

um ofbeldi í nánum samböndum var það jafnan nefnt átök innan hjónabands (e. 

conflicts within marriage). Höfundar þessara greina sögðu þessi átök eðlileg og jafnvel 

heilbrigð og með því hunsuðu þeir hættuna sem af ofbeldinu hlaust. Íhlutun var beint að 

varðveitingu fjölskyldunnar, ekki að því að vernda eða styðja konuna sem fyrir ofbeldinu 

varð. Þetta leiddi til þess að lítið var gert úr ofbeldi gegn konum í nánum samböndum 

eða það með öllu hunsað (DeKeseredy, 2011). 

Á Íslandi var hafin rannsókn árið 1979 á ofbeldi í íslenskum fjölskyldum og var hún 

ein af fyrstu rannsóknunum á þessu sviði sem gerðar voru á Norðurlöndunum. 

Rannsóknin var byggð á sjúkraskrám slysavarðstofu Borgarspítalans og samkvæmt þeim 

var hægt að staðfesta að ofbeldi í nánum samböndum væri til hér á landi líkt og annars 

staðar í heiminum (Hildigunnur Ólafsdóttir o.fl., 1982).  

Fyrsta heildstæða rannsóknin í þessum málaflokki var svo gerð hér á landi árið 1996 

á vegum Dómsmálaráðuneytisins. Rannsóknin náði til allrar þjóðarinnar og var 

framkvæmd í þeim tilgangi að fá mynd af stöðunni hér á landi. Sá galli var á 

rannsókninni að aðallega var spurt um líkamlegt ofbeldi. Niðurstöður sýndu að um 14% 

kvenna og 4% karla höfðu orðið fyrir líkamlegu ofbeldi í nánum samböndum. Helstu 

ástæður sem konur nefndu fyrir ofbeldinu voru oftast áfengi, afbrýðisemi og skilnaður 

eða beiðni um skilnað (Dóms- og kirkjumálaráðuneytið, 1997).  

Rannsókn sem var framkvæmd á Slysa- og bráðdeild Landspítala í Fossvogi árið 

2006, þar sem 101 kona samþykkti að taka þátt, leiddi í ljós að 18 (19%) konur sem 

komu á Slysa- og bráðadeild, höfðu verið beittar líkamlegu ofbeldi árið á undan. 

Algengast var að sparkað hefði verið í þær og þær hlotið marbletti, skurði eða fundið 

viðvarandi verki eftir ofbeldið. Rúmlega fimmtungur kvenna eða 22 konur (22,2%) höfðu 

verið beittar andlegu ofbeldi á síðastliðnum 12 mánuðum og 27 konur (28%) höfðu verið 

beittar andlegu ofbeldi af hálfu maka. Tuttugu konur (19,6%) höfðu verið beittar 

kynferðislegu ofbeldi einhvern tíma af hálfu maka eða annars nákomins. Tólf þeirra voru 

beittar ítrekuðu kynferðislegu ofbeldi. Fjórar konur höfðu verið beittar kynferðislegu 

ofbeldi á síðastliðnu ári af hálfu sambýlismanns, fyrrverandi kærasta eða kunningja 

(Kolbrún Kristiansen, 2010). 

Félags- og tryggingamálaráðuneytið fól Rannsóknasetri í barna- og fjölskylduvernd 

(RBF) að gera rannsókn á ofbeldi karla gegn konum. Niðurstöður byggja á símakönnun 

þar sem tekið var 3.000 manna slembiúrtak úr Þjóðskrá meðal kvenna af öllu landinu á 

aldrinum 18-80 ára og var svarhlutfall 68%. Íslenskar konur voru spurðar út í ofbeldi af 

hálfu núverandi eða fyrrverandi maka. Spurningakönnunin byggir á The International 

Violence against Women Survey (IVAWS) sem gerir það kleift að bera saman stöðu 

kvenna hér á landi við önnur lönd. Fyrstu niðurstöður frá árinu 2008, sýna svipaðar tölur 

eða að um 1800 konur verði árlega fyrir ofbeldi í nánum samböndum, það er um 1,6% af 

öllum konum í landinu (Félags- og tryggingamálaráðuneytið, 2009). Elísabet Karlsdóttir 

og Ásdís A. Arnalds (2010) lýsa rannsóknarniðurstöðum sömu könnunar, The 

International Violence against Woman Survey, og í ljós kom að konur á Íslandi og í 

Danmörku voru beittar ofbeldi í nánu sambandi einhvern tíma á ævinni sem og á 

síðastliðnum 12 mánuðum í svipuðu hlutfalli. Alls höfðu 22% kvenna verið beittar 

einhvers konar ofbeldi í báðum löndunum. Einnig kom í ljós að algengara var að konur 

væru beittar líkamlegu ofbeldi af hálfu fyrrverandi maka (16%) en núverandi maka (4%). 

Hlutfall kvenna sem hafði verið beitt einhverri tegund ofbeldis undanfarið ár var 2% á 

Íslandi samanborið við 1% í Danmörku (Elísabet Karlsdóttir og Ásdís A. Arnalds, 2010). 

Ætla má að þessar tölur séu hærri í rauninni þar sem skráningu getur verið ábótavant og 

því um vangreindan málaflokk að ræða (Flinck, Paavilainen og Åstedt-Kurki, 2005; 

Krieger, 2008). 

2.1 Ofbeldi í nánum samböndum 

Hugtökin heimilisofbeldi, ofbeldi í parsamböndum eða ofbeldi í nánum samböndum eru 

hugtök sem eru notuð yfir ofbeldi sem á sér stað milli tveggja fullorðinna einstaklinga 

sem eru í nánum tengslum og þar sem annar er gerandi- og hinn er þolandi ofbeldis. 

Báðir aðilar í sambandinu geta verið gerendur ofbeldis og þar af leiðandi báðir þolendur 

þess og ofbeldið getur átt sér stað með núverandi- eða fyrrverandi maka (Dóms- og 

kirkjumálaráðuneytið, 1997). Hugtakið heimilisofbeldi er eldra hugtak þar sem nýjar 

skilgreiningar gera ráð fyrir því að ofbeldi í nánum samböndum geti átt sér stað utan 

heimilis þolanda og geranda (Krieger, 2008).  

Alþjóðaheilbrigðismálastofnunin skilgreinir ofbeldi í nánum samböndum sem það 

atferli sem á sér stað í nánu sambandi sem veldur líkamlegum-, kynferðislegum- eða 

andlegum skaða. Atferlið getur falið í sér hegðun eins og líkamsárásir, kynferðislegar 

þvinganir, tilfinningalegt ofbeldi og stjórnandi hegðun (World Health Organization, 

2010). Á Íslandi hafa Samtök um kvennaathvarf skilgreint heimilisofbeldi á eftirfarandi 

hátt:  

„Heimilisofbeldi er þegar einn fjölskyldumeðlimur kúgar annan í skjóli friðhelgi 

heimilisins og tilfinningalegrar- , félagslegrar- og fjárhagslegrar bindingar” (Samtök 

um kvennaathvarf, 2015).  

Í verklagsreglum Ríkislögreglustjóra um meðferð og skráningu heimilisofbeldismála er 

heimilisofbeldi skilgreint sem:  

„ofbeldi sem einstaklingur verður fyrir af nákomnum, þ.e. gerandi og þolandi eru 

skyldir, tengdir eða hafi sögu um tengsl sbr. 2. gr. Ofbeldið getur verið líkamlegt, 

andlegt og/eða kynferðislegt og felur í sér valdbeitingu eða hótun um valdbeitingu“ 

(Ríkislögreglustjóri, 2014). 

Auðvelt getur reynst að fela og viðhalda ofbeldi í nánum samböndum því heimilið nýtur 

friðhelgi og verndar einkalífs (Hague og Malos, 2005). Því er erfitt að bera kennsl á 

ofbeldi og einnig geta þolendur veigrað sér við að segja frá, vegna skammar og ótta við 

hefndaraðgerðir fjölskyldu og vina. Þolendur sem búa áfram með maka þrátt fyrir 

ofbeldi eru oft á tíðum útskúfaðir af vinum og fjölskyldu sem ekki skilja hin 

tilfinningalegu tengsl milli þolanda og geranda (Krieger, 2008). 

2.2 Birtingarmyndir ofbeldis í nánum samböndum 

Birtingamyndir ofbeldis í nánum samböndum geta verið margvíslegar og ofbeldið verið 

vel sýnilegt eða með öllu ósýnilegt. Helstu birtingamyndir ofbeldis í nánum samböndum 

eru líkamlegt-, tilfinningalegt -, kynferðislegt- og fjárhagslegt ofbeldi. Líkamlegt og 

tilfinningalegt ofbeldi helst jafnan í hendur þar sem tilfinningalegu ofbeldi er nánast 

alltaf beitt samhliða eða á undan líkamlegu ofbeldi þó svo að líkamlegu ofbeldi sé ekki 

alltaf beitt samhliða andlegu ofbeldi (Dahlberg og Krug, 2002; Renner, 2009). Í þriðjungi 

til helmings tilfella fylgir kynferðislegt ofbeldi einnig líkamlegu ofbeldi (Dahlberg og 

Krug, 2002).  

Þegar einstaklingur er særður viljandi er talað um líkamlegt ofbeldi, óhöpp teljast 

ekki til ofbeldis (Freydís Jóna Freysteinsdóttir, 2004). Líkamlegt ofbeldi getur byrjað með 

einu höggi en í flestum tilvikum er verknaðurinn endurtekinn (Hague og Malos, 2005). 

Líkamlegt ofbeldi getur lýst sér með minna alvarlegum atvikum þar sem konur eru til 

dæmis slegnar utan undir, hlutum hent á eftir þeim, þeim er ýtt eða hrint upp í 

alvarlegri atvik þar sem þær eru kýldar með krepptum hnefa eða einhverju sem getur 

meitt þær, sparkað í þær, þær dregnar eða barðar, kyrktar, brenndar, hótað með byssu, 

hníf eða öðru vopni (Garcia-Moreno o.fl, 2006). Til viðbótar kemur fram í skýrslu Dóms- 

og kirkjumálaráðuneytisins (1997) að dæmi séu um að konur hafi verið slegnar, hristar 

og hrint á húsgögn, veggi eða niður tröppur. 

Hague og Malos (2005) telja að öllu ofbeldi fylgi tilfinningalegt ofbeldi. 

Tilfinningalegt ofbeldi er algengasta tegund ofbeldis og getur haft skaðlegustu áhrifin á 

geð- eða líkamlega heilsu konu sem býr við ofbeldi í nánu sambandi (Bogat, Garcia og 

Levendosky, 2013). Margar konur segja andlegar afleiðingar ofbeldisins enn 

sársaukafyllri og meira langvarandi en þær líkamlegu (Samtök um kvennaathvarf, 2015). 

Tilfinningalegt ofbeldi er niðurlægjandi og stjórnandi hegðun sem hefur það markmið að 

ná völdum yfir maka. Dæmi um tilfinningalegt ofbeldi er að konunni gæti verið neitað 

um að vera með vinum sínum og fjölskyldu og hún gæti þurft að gefa upp hvar hún er 

stödd öllum stundum. Maki gæti hunsað hana, sýnt öfgafulla afbrýðisemi og grunað 

hana um framhjáhald. Hann gæti farið fram á að hún biðji um leyfi til að leita sér 

heilbrigðisþjónustu og heimsóknir og símtöl konunnar gætu verið takmörkuð (Bogat 

o.fl., 2013; Garcia-Moreno o.fl., 2006). Hótanir um ofbeldi eru stjórntæki sem notað er 

til að stjórna hegðun kvenna ef þær haga sér ekki eins og makar þeirra vilja. Ef þær gera 

ekki eins og makar þeirra vilja eru þær beittar líkamlegu ofbeldi sem oft minnkar eða 

hættir með tímanum, því hótanir geta farið að duga til að stjórna hegðun konunnar 

(Bogat o.fl., 2013).  

Í dag er litið á þvingun til kynlífs innan hjónabands sem ofbeldi en þannig hefur það 

ekki alltaf verið, heldur var kynlíf talinn réttur karla. Rannsóknir sýna að allt frá 10% til 

14% kvenna verða fyrir nauðgunum í hjónabandi (Martin, Taft og Resick, 2007). 

Kynferðislegt ofbeldi lýsir sér með þvingun til kynlífs með líkamsafli karlsins og að konur 

samþykki kynlíf af ótta við afleiðingar þess að segja nei við maka. Konur eru einnig oft 

þvingaðar til þátttöku í kynlífsathöfnum sem eru niðurlægjandi eða auðmýkjandi 

(Garcia-Moreno o.fl., 2006). Kynferðislegt ofbeldi er oft hluti af líkamlegu og andlegu 

ofbeldi. Menn geta til dæmis beitt konur kynferðislegu ofbeldi með hótunum. Sem 

dæmi um það má nefna, ef litlu ofbeldi er beitt í byrjun og svo komi hótun um meira 

ofbeldi ef ekki verði látið undan sem svo veldur því að konan lætur undan eða dregur úr 

mótstöðu sinni (Ragnheiður Bragadóttir, 2006). Konur segja sjaldan frá kynferðislegu 

ofbeldi því þær telja sig stundum eiga sök að máli (Hague og Malos, 2005). 

Fjárhagslegt ofbeldi getur verið eyðilegging karls á tækifærum konu til atvinnu, með 

kerfisbundnum aðferðum til þess ætluðum að gera lítið úr og setja út á konuna. Þessi 

hegðun karla getur haft þær afleiðingar að sjálfstraust kvenna minnkar sem og kraftar til 

þess að sækjast eftir efnahagslegum tækifærum eins og atvinnu eða starfsþjálfun sem 

svo myndi ýta undir tilfinningalegt og fjárhagslegt sjálfstæði þeirra (Adams, Sullivan, 

Bybee og Greeson, 2008; Chronister og McWhirter, 2003). Fjárhagslegt ofbeldi getur 

verið óviðeigandi meðferð á fjármunum og getur lýst sér þannig að konunni er bannað 

að vinna og afla sér tekna, henni er neitað um peninga eða skammtaðir peningar. 

Maðurinn getur krafist skýringa á peningaeyðslu konunnar, reikningar eru ekki greiddir, 

skuldir eru skráðar á konuna og henni hótað að þær falli á hana ef hún fari frá 

manninum. Fjárhagslegt ofbeldi getur einnig falist í því að farið er óskynsamlega með 

sameiginlegan fjárhag. Einnig er um að ræða stuld á peningum og greiðslukortum 

konunnar og peningarnir notaðir í fjárhættuspil. Oft á tíðum gera konur sér ekki grein 

fyrir þessari tegund ofbeldis og afleiðingum þess eins og fjárhagserfiðleikum sem eru 

tilkomnir vegna ofbeldisins (Adams o.fl., 2008). 

Rannsóknir á langtíma ofbeldi sýna að ofbeldi í nánum samböndum er frekar ferli en 

stöðugt ástand. Í þannig ferli deila makar sambandssögu sem annars vegar getur 

innihaldið róleg og eðlileg tímabil með litlu eða engu ofbeldi og hins vegar tímabil mikilla 

átaka. Alvarleiki og tegund ofbeldis breytist með tímanum og að sama skapi áhrif 

ofbeldisins eftir því sem einstaklingar í ofbeldissambandi eldast og þroskast. Líkamlegt 

ofbeldi getur minnkað með tímanum en ógnin um ofbeldið liggur áfram í loftinu sem 

tilfinningalegt ofbeldi, sem svo getur aukist. Ofbeldið getur orðið meira falið og átt sér 

stað sjaldnar en uppsöfnuð áhrif þess eru líkleg til að lækka þolmörk þolanda. Ofbeldi er 

beitt á ótal vegu sem verður alltaf meira og meira óbærilegt (Band- Winterstein, 2012).  

2.3 Afleiðingar ofbeldis í nánum samböndum 

Skýrsla Alþjóðaheilbrigðismálastofnunarinnar (2013) er samantekt og greining á gögnum 

úr rannsóknum sem hafa verið gerðar á upplifun og reynslu kvenna sem þolenda 

ofbeldis, þar á meðal ofbeldis í nánum samböndum. Í skýrslunni kemur fram að ofbeldi 

er ekki bara mjög útbreitt vandamál heldur hefur það mjög miklar og alvarlegar 

heilsufarslegar afleiðingar í för með sér (Holtzworth- Munroe, Smutzler og Bates, 1997; 

World Health Organization, 2013). Afleiðingar ofbeldis í nánum samböndum eru 

langvinnar og geta meðal annars haft áhrif á heilsu þolenda, nám og atvinnu. 

Alvarlegustu afleiðingar ofbeldis gegn konum frá hendi karla í nánum samböndum er 

dauði, jafnan kallað kvenmorð (e. femicide). Kvenmorð eru talin ein aðal dánarorsök 

kvenna um allan heim (Bugeja o.fl., 2015). 

Konur sem hafa orðið fyrir ofbeldi í nánum samböndum lýsa mjög slæmu heilsufari, 

andlegri vanlíðan og sjálfsvígstilraunum. Rannsóknir hafi sýnt að konur sem búa við 

ofbeldi í nánum samböndum eiga við fleiri heilsufarsvandamál að stríða en aðrar konur. 

Þessar konur leita sér oftar hjálpar á bráðamóttöku en aðrar konur og þær geta notað 

vímuefni til að deyfa sig. Konurnar geta verið að glíma við geðrænan vanda eins og 

kvíðaraskanir, þunglyndi, áfallastreituröskun, lágt sjálfsmat, lélega sjálfsmynd 

(Holtzworth- Munroe, Smutzler o.fl., 1997; Murpy og Quimet, 2008), fælni, sjálfskaða, 

reykingar, áhættusamt kynlíf (Ellsberg, Jansen, Heise, Watts og Garcia-Moreno, 2008) og 

hafa gert tilraunir til sjálfsvíga (World Health Organization, 2010). Þær geta upplifað 

heilsu sína bágborna og verið hræddar við nánd. Þolendur ofbeldis í nánum samböndum 

geta upplifað sig utanveltu í þjóðfélaginu og geta verið fullir af skömm og 

sjálfsásökunum (Murpy og Quimet, 2008). Ofbeldi í nánum samböndum getur leitt til 

bæði skammtíma- og langtíma líkamlegra afleiðinga fyrir konur og fjölskyldur þeirra 

(Campbell, 2002). Þær eru taldar vera í 60% meiri hættu á að þróa með sér allskonar 

líkamleg heilsufarsvandamál eins og viðvarandi verki, höfuðverk og meltingarfæravanda 

(Murpy og Quimet, 2008), sem getur lýst sér í niðurgangi og harðlífi, lystarleysi og 

átröskunum eða sjúkdómum á borð við langvarandi iðraólgu sem tengist streitu. Þær 

geta fundið fyrir einkennum frá hjarta eins og brjóstverkjum og háum blóðþrýstingi. Auk 

fyrrgreindra afleiðinga geta alvarlegar afleiðingar eins og höfuð- og heilaáverkar leitt til 

hugrænnar skerðingar og þörf fyrir langtíma læknisþjónustu og lyfjanotkun (Campbell, 

2002). Kyrking getur valdið taugaskemmdum sem getur leitt til heilablóðfalls og 

krónískra höfuðverkja. Einnig eru þekkt tengsl ofbeldis í nánum samböndum við 

króníska verki í kviðarholi, vefjagigt og aðra króníska verki (Coker, Smith og Fadden, 

2005), skemmdir á augum og minni líkamlega virkni (Ellsberg o.fl., 2008). 

Kynferðislegt ofbeldi getur valdið einkennum frá þvagfærum eins og sýkingum, 

verkjum og erfiðleikum við þvaglát, einkennum frá leggöngum og legi eins og 

blæðingum, sýkingum, æxlamyndun í legi (Campbell, 2002), kynsjúkdómum (Murpy og 

Quimet, 2008) og HIV, ófrjósemi, erfiðleikum á meðgöngu, óvelkominni þungun og 

áhættusömum fóstureyðingum (Ellsberg o.fl., 2008). 

Rannsóknir hafa sýnt fram á gagnkvæm tengsl vinnu og fjölskyldulífs, þar sem hvort 

svið fyrir sig getur haft jákvæð eða neikvæð áhrif á hitt. Þannig hefur ofbeldi í nánum 

samböndum áhrif inn á vinnustað þolanda en ekki bara inni á heimilinu og leiðir til 

kostnaðar fyrir bæði þolandann sjálfan sem og samfélagið. Konur geta auk þess orðið 

fyrir ofbeldi af hálfu maka á vinnustað sínum og fjarvera þeirra frá vinnu eykst í takt við 

aukið líkamlegt ofbeldi. Birtingarmynd þessa ofbeldis er til dæmis áreitni í síma eða á 

sjálfum vinnustaðnum, gerendur koma í veg fyrir að kona komist til vinnu eða komist á 

réttum tíma í vinnu með því að veita henni líkamlega áverka eða neita að hugsa um 

börnin. Gerendur geta falið eða eyðilagt föt, vinnugögn eða bíllykla svo konan komist 

ekki til vinnu. Þeir geta slökkt á vekjaraklukku svo konan sofi yfir sig, neitað henni um 

hvíld og svefn eða jafnvel neitað konu um að vinna yfir höfuð. Skammtímaafleiðingar 

ofbeldisins geta komið fram í fjarveru frá vinnu, minni afköstum og atvinnumissi. 

Langtímaafleiðingar lýsa sér í gloppóttum vinnuferli, að fá ekki vinnu við hæfi miðað við 

menntun eða að þær fái ekki eins mikla vinnu og þær vilja, auk lægri launa (Swanberg, 

Logan og Macke, 2005). Afleiðingar fyrir fyrirtæki geta verið kostnaður vegna 

læknisþjónustu, bótakostnaður og minni afköst (Murphy og Quimet, 2008). Í 

Bandaríkjunum er kostnaður af afleiðingum makaofbeldis talinn vera varlega áætlaður 

um 5,8 milljarðar bandaríkjadala árlega. Auk þess sem áður kom fram er kostnaður 

vegna kvenmorða tæplega milljarður árlega, það er vegna skertrar tekjuinnkomu vegna 

morðs á konu af hálfu maka (Mechanic og Pole, 2013).  

Af ofanrituðu má vera ljóst að konur sem verða fyrir ofbeldi í nánum samböndum 

eru líklegar til að glíma við margvíslegar og íþyngjandi afleiðingar þess.  

2.4 Börn og ofbeldi í nánum samböndum 

Einn algengasti og alvarlegasti atburður sem börn geta upplifað í æsku er ofbeldi í 

nánum samböndum. Börn eru stundum nefnd „ósýnilegir“ þolendur ofbeldis þar sem 

algengt er að enginn utan veggja heimilisins viti af ofbeldinu (Margolin og Vickerman, 

2007).  

Það flokkast undir tilfinningalegt ofbeldi þegar börn verða vitni að ofbeldi í nánum 

samböndum (Freydís Jóna Freysteinsdóttir, 2004). Upplifun barna af ofbeldi á heimili 

getur falið í sér vanvirkni í uppeldi auk mikillar truflunar á sambandi barns og foreldris 

sem getur leitt til afbrigðilegs þroska barns. Barnið er þá beitt einhvers konar ofbeldi 

eða er vanrækt. Börn verða ekki alltaf beint fyrir verknaðinum en eru óbeinir þolendur 

ef þau verða vitni að ofbeldi á heimili. Óbeint ofbeldi hefur álíka afleiðingar eins og þau 

hefðu orðið fyrir því sjálf (Freydís Jóna Freysteinsdóttir, 2005). Barn getur orðið vitni að 

ofbeldi milli foreldra með þeim hætti að það sjái ofbeldisverknað eiga sér stað, heyri í 

honum, það er heyri öskur, grát eða hluti brotna eða það verði vitni að eftirmálum 

ofbeldisins (Aron og Olsen, 1997). Eftirmálar ofbeldis milli foreldra geta verið brotnir 

hlutir á heimilinu, áverkar á foreldri eða þunglyndi hjá þolanda (McClennen, 2010).  

Börn sem verða vitni að ofbeldi milli foreldra eru í mikilli hættu á að þjást af 

líkamlegum og tilfinningalegum vandamálum (Holtzworth- Munroe, Smutzler o.fl., 1997; 

McClennen, 2010) og þau eru líklegri til að eiga við hegðunarvanda að etja. Afleiðingar 

sem börn geta orðið fyrir fara eftir því á hvaða þroskaskeiði þau eru, persónuleika þeirra 

og hvernig umhverfi þau búa við. Því yngri sem börnin eru því líklegri eru þau til þess að 

sjá ofbeldisatvikið eiga sér stað. Þau yngri eiga erfiðara með að ráða við og skilja 

ofbeldið en þau eldri og eru því líklegri til þess að vera með meiri neikvæðar afleiðingar. 

Eftir 18 ára aldur geta bæði konur og karlar sem hafa orðið vitni að ofbeldi milli foreldra 

orðið ósjálfstæð í leik og starfi og átt við áfengis- og fíkniefnavanda að etja (Øverlien, 

2010). 

Auk þess að valda tilfinningalegum skaða geta börn sem verða vitni að ofbeldi á 

heimilum einnig búið við slæmt heilsufar, orðið fyrir líkamlegum skaða og gengið illa í 

skóla. Börn sem alast upp við ofbeldi geta þjáðst af ýmiskonar hegðunar- og 

tilfinningavandkvæðum sem svo eykur líkur á að þau verði beitt eða beiti ofbeldi síðar á 

ævinni (World Health Organization, 2010). Börn sem alast upp á heimili þar sem móðir 

þeirra verður fyrir ofbeldi eru 57 sinnum líklegri til að verða fyrir skaða en börn sem ekki 

eiga móður sem býr við ofbeldi (Krieger, 2008). Margar mæður vilja ekki trúa að börn 

þeirra hafi orðið vitni að ofbeldi á heimilinu eða að ofbeldið hafi áhrif á barnið sitt 

(Øverlien, 2010). Á bilinu 13-50% barna sem verða vitni að ofbeldi milli foreldra sýna 

einkenni áfallastreituröskunar og eru stúlkur í meiri hættu á að þróa með sér röskunina. 

Á milli 5-10% þessara barna verða fyrir beinu líkamlegu ofbeldi og yfir 50% þurfa að búa 

við líkamlegar refsingar (Margolin og Vickerman, 2007). 

Að verða fyrir beinu ofbeldi í æsku og verða vitni að ofbeldi milli foreldra setur börn 

í mikla hættu. Þessi tvöföldu áhrif auka líkur á alvarlegum sálfélagslegum og 

hegðunartengdum vanda. Afleiðingarnar eru alvarlegri langtíma afleiðingar en áhrif þess 

að verða annað hvort fyrir einhverskonar ofbeldi í æsku eða verða vitni að ofbeldi milli 

foreldra. Helstu afleiðingar þessa geta verið lágt sjálfsmat, að draga sig út úr 

félagslegum samskiptum, þunglyndi, kvíði, ofbeldishneigð og afbrotahegðun (Moylan 

o.fl., 2010).  

2.5 Að eldast í ofbeldissambandi 

Fyrir tæplega tíu árum komu fram rannsóknir sem gerðar voru til þess að skoða ævilangt 

ofbeldi. Með auknum lífslíkum og hækkandi aldri eru fleiri pör í ofbeldissambandi og 

fleiri að eldast í ofbeldissambandi en áður. Líkt og hjá yngra fólki sem býr við ofbeldi í 

nánu sambandi er um að ræða tilfinningalegt -, líkamlegt-, kynferðislegt- og fjárhagslegt 

ofbeldi. Færri eldri konur búa við ofbeldi í nánum samböndum en yngri og ástæður þess 

geta verið færri tilkynningar um ofbeldi gegn eldri konum og/eða að ofbeldishegðun 

„eldist af“ mönnum (Band- Winterstein, 2012).  

Mýtur um ofbeldi í nánum samböndum meðal aldraðra eru meðal annars þær að 

kynin beiti jafnmiklu ofbeldi og aldraðir yfir 85 ára aldri séu líklegri til að verða fyrir 

ofbeldi. Reyndin er sú að aldraðir karlar beita frekar ofbeldi í nánum samböndum og 

konur verða frekar fyrir því. Aldraðir yngri en 85 ára verða frekar fyrir ofbeldi í nánum 

samböndum en aldraðir eldri en 85 ára. Aldraðar konur verða frekar fyrir tilfinningalegu 

ofbeldi í nánum samböndum en öðrum tegundum ofbeldis (United Nations, 2013). 

Rannsókn Band- Winterstein (2012) á því að eldast í ofbeldissambandi er byggð á 

frásögnum 15 kvenna og karla á aldrinum 62 til 84 ára. Þrjú meginþemu komu fram, a) 

heilsa, b) einmanaleiki og c) samband við uppkomin börn: Heilsa spilar stórt hlutverk í 

lífi eldra fólks því líkamleg og andleg fötlun hefur áhrif á lífsgæðin. Áralöng átök og 

ofbeldi og ótti við maka valda þreytu, veikindum og ótímabærri öldrun. Mikil orka fer í 

að takast á við veikindi, sem svo getur leitt til gremju. Auknar þarfir á efri árum og 

skortur á hjálp frá maka getur leitt til þess að aðskilnaður og óvinátta verður kjarni í 

samveru parsins. Við veikindi hverfa þarfir einstaklinganna í skugga vandamála 

ofbeldissambandsins. Eldri konur eru oftar undirgefnar vegna hugmynda um 

kynhlutverk, einkalíf, skuldbindingu og hollustu, þrátt fyrir ofbeldið. Þær geta orðið 

fjárhagslega háðari maka á efri árum vegna minni atvinnumöguleika og takmarkaðrar 

líkamlegrar getu, til dæmis vegna fötlunar. Þörf fyrir nánd er óaðskiljanlegur hluti af 

lífinu. Að vera í ævilöngu ofbeldissambandi getur leitt til einmanaleika og aðskilnaðar 

tilfinningalega. Einmanaleiki í sambandinu verður til af ofbeldinu og er viðhaldið af 

óttanum við að vera einn. Því velja margir í ævilöngu ofbeldissambandi að vera saman á 

efri árum frekar en að vera einir (Band- Winterstein, 2012).  

Uppkomin börn aldraðra í ofbeldissambandi eru þátttakendur í sambandi 

foreldranna gegnum lífið, en hafa þó nýju hlutverki að gegna þar sem þau eru orðin 

fullorðin sjálf og foreldarnir reyna jafnvel að reiða sig á þau. Aldraðir foreldrar í 

ofbeldissambandi þurfa á börnum sínum að halda til þess að takast á við nýjan veruleika 

sem er tilkominn vegna sögu um ofbeldi og öldrunar (Band- Winterstein, 2012). 

Uppkomin börn geta fjarlægst móður sína sem þau horfðu upp á verða fyrir ofbeldi, þau 

urðu líka fyrir ofbeldi sem börn. Þetta leiðir til þess að aldraðar konur hafa ekki stuðning 

af uppkomnum börnum (United Nations, 2013).  

Aldraðar konur í ofbeldissambandi vilja líkt og yngri konur að ofbeldið hætti og 

upplifa oftar að vera fastar í ofbeldissambandi. Þær finna fyrir togstreitu milli þess að 

fara eða vera í sambandinu, auk skorts á stuðningi fjölskyldu og úrræðum fyrir sinn 

aldurshóp. Lélegt heilsufar og sú staðreynd að aldraður maki er veikur og þarfnast þeirra 

gerir öldruðum konum erfiðara að fara úr ofbeldissambandi. Þær þurfa ráðleggingar og 

upplýsingar varðandi það að komast úr ofbeldissamböndum og fá skilnað, finna öruggt 

húsnæði, leita fjárhagsaðstoðar og halda utan um fjármál sín. Rannsóknir hafa sýnt að 

stuðningshópar hafa gagnast öldruðum konum vel sem hafa reynslu af ofbeldi í nánum 

samböndum (United Nations, 2013).  

2.6 Ofbeldi í nánum samböndum, kenningar og félagsráðgjöf  

Af ofanrituðu má sjá að meðferðaraðilar þurfa að búa yfir víðtækri þekkingu og 

heildarsýn er mikilvæg í þessum málaflokki. Ofbeldi í nánum samböndum er flókið 

félagslegt vandamál sem félagsráðgjafar þurfa að kunna að taka á með bestu mögulegu 

aðferðum.  

Kenningarlegar skýringar á ofbeldi í nánum samböndum má finna í afbrotafræði, 

félagsfræði, félagsráðgjöf, lýðheilsufræði og læknisfræði. Kenningum um ofbeldi í 

nánum samböndum má skipta eftir tveimur mikilvægum sjónarhornum; 

nærkerfissjónarhorni (e. míkró) og lýðkerfissjónarhorni (e. makró) þar sem nærkerfis-

kenningar leita skýringa ofbeldisins í fjölskyldunni eða hjá einstaklingnum sjálfum en 

lýðkerfiskenningar leita skýringa á ofbeldinu í félagsmenningunni. Tvö viðhorf hafa verið 

leiðandi í kenningum um ofbeldi í nánum samböndum, annars vegar viðhorf feminista 

(e. feminist perspective) og hins vegar viðhorf þeirra sem aðhyllast kenningar um 

fjölskylduofbeldi (e. family violence perspective). Til þess að ná fram heildarsýn hafa 

félagsráðgjafar leitað eftir vistfræðilíkönum sem sameina nærkerfis- og lýðkerfisþætti til 

að skýra ofbeldi í nánum samböndum því tvíþætting vandans stillir kenningum upp á 

móti hvorri annarri. Á milli þessara tveggja póla liggur svo umræðan um kyn og hlutverk 

þess í ofbeldi í nánum samböndum (Gilfus, Trabold, O‘Brien og Fleck-Henderson, 2010; 

Johnson, 1995).  

Í skýrslu Dóms- og kirkjumálaráðuneytisins (1997) voru nefndir fjórir þættir sem 

taldir voru hafa áhrif á ofbeldi karla gegn konum í nánum samböndum. Í fyrsta lagi voru 

áhrif ofbeldis í æsku á ofbeldishegðun á fullorðinsárunum. Í öðru lagi samband áfengis 

og ofbeldis. Í þriðja lagi eru kenningar sem skýra ofbeldi sem valdabaráttu milli 

einstaklinga í nánu sambandi. Ofbeldinu sé þá beitt til þess að ná fram ákveðnum 

yfirráðum og því sé ákveðinn tilgangur með ofbeldinu. Í fjórða lagi er ofbeldi afleiðing 

atvinnuleysis og fátæktar (Dóms-og kirkjumálaráðuneytið, 1997). Gögn sýna að karlar 

kenna konum og utanaðkomandi þáttum um ofbeldið sem þeir beita í nánum 

samböndum. Þeir segja konurnar yfirgangssamar og eru óánægðir með þær og 

utanaðkomandi þættir eins og áfengisneysla, streita og skortur á sjálfsstjórn skýri 

ofbeldi þeirra gegn konum. Karlar sem leita sér sjálfviljugir hjálpar taka frekar ábyrgð á 

ofbeldinu en karlar sem eru dæmdir til meðferðar, þeir eru líklegri til að leita skýringa 

hjá konunni eða utanaðkomandi þáttum (Holtzworth-Munroe, Bates, Smutzler og 

Sandin, 1997). 

2.6.1 Vistfræðilíkan Belsky‘s 

Fjölmargir áhættuþættir eru taldir hafa áhrif á þróun ofbeldis í nánum samböndum og 

ekki er um einn ákveðinn orsaka- eða áhrifaþátt að ræða heldur eru þeir margir og 

samspil þeirra á milli getur verið flókið (Dóms- og kirkjumálaráðuneytið, 1997). 

Vistfræðilíkan Belsky‘s (1980) horfir til beggja sjónarhorna, það er nær- og lýðkerfa 

þegar skoðaðir eru áhrifaþættir ofbeldis í nánum samböndum. Líkanið samanstendur af 

fjórum megin sviðum sem flokka næstum alla þá þætti og þá áhættuþætti sem orsaka 

vanrækslu og/eða ofbeldi í uppeldi og verndandi þætti sem geta dregið úr líkum á 



27 

ofbeldi. Belsky byggir kenningu sína á vistfræðikenningu Bronfenbrenner (1979) sem 

tekur mið af ofangreindum þáttum. Sviðin fjögur skiptast í einstaklingsþætti (e. 

individual factors), fjölskylduþætti (e. family factors), félagslega þætti (e. social factors) 

og menningarþætti (e. cultural factors) (Belsky, 1980; Freydís Jóna Freysteinsdóttir, 

2005). 

Einstaklingsþættir eiga bæði við foreldra og börn. Einstaklingar sem upplifa ofbeldi í 

æsku eru taldir líklegri til að beita ofbeldi sjálfir eða verða fyrir því seinna á lífsleiðinni, 

þá sérstaklega í nánum samböndum (Corvo, 2006; Holtzworth-Munroe, Bates o.fl., 

1997) og er þá um svokallaða kynslóðatilfærslu að ræða. Ef foreldri á í erfiðleikum með 

tengslamyndun eykur það líkur á vanrækslu og niðurlægingu barns og óraunhæfra 

væntinga og neikvæðra áhrifa í garð barns. Ungur aldur barna, seinkun á líkamlegum 

eða andlegum þroska og skapgerð barna eru áhættuþættir sem geta aukið líkur á 

misbresti í uppeldi þeirra. Kyn hefur einnig áhrif þannig að líklegra er að stúlkur séu 

beittar kynferðislegu ofbeldi. Vandamál foreldra og barna geta einnig spilað saman. 

Þunglynt foreldri getur til dæmis átt erfitt með að takast á við þroskaröskun barns 

(Freydís Jóna Freysteinsdóttir, 2005).  

Einstaklingsþættir sem geta aukið líkur á að karlmaður beiti ofbeldi eru til dæmis: a) 

að vera vitni að ofbeldi á æskuheimili, b) verða fyrir ofbeldi í æsku, c) lítið samband við 

föður eða höfnun af hálfu föður og d) áfengis- og vímuefnavandi (Holtzworth- Munroe, 

Smutzler o.fl., 1997; World Health Organization, e.d.). Aðrir þættir sem auka líkur á að 

karl beiti ofbeldi í nánum samböndum er meiri reiði og fjandsemi en hjá körlum sem 

ekki beita ofbeldi, þeir eiga frekar við geðrænan vanda að etja eins og þunglyndi, lágt 

sjálfsmat og árásarhneigð. Sumar rannsóknir hafa lýst tengslum ofbeldis af hálfu karla 

við persónuleikaraskanir á borð við andfélagslega- og hambrigða- persónuleikaröskun. 

Hambrigða persónuleikaröskun lýsir sér í ótta við höfnun sem svo leiðir til þess að menn 

geta orðið háðir konum sínum og óeðlilega afbrýðisamir, eiga erfitt með samskipti og 

finna fyrir tómleikakennd. Auk þess geta líffræðilegir þættir eins og höfuðáverkar leitt til 

aukinnar árásarhneigðar vegna pirrings, reiðikasta og minni stjórnar á hvatvísi. Karlar 

sem beita ofbeldi í nánum samböndum hafa mælst með hærra magn testósteróns í 

blóði en karlar sem ekki beita ofbeldi. Þannig getur magn karlkyns hormóna haft áhrif á 

árásarhneigð (Holtzworth-Munroe, Bates o.fl., 1997). Verndandi þættir eru styðjandi 

einstaklingar í lífi barna og fullorðinna frá fæðingu barns, félagslegt stuðningsnet vina og 

ættingja og sambönd sem fullnægja tilfinningalegum þörfum (Hughes o.fl., 2005).  

Fjölskylduþættir (sambandsþættir) sem auka líkur á því að karlmaður beiti ofbeldi í 

nánum samböndum eru ágreiningur í parsambandi og yfirráð karls varðandi peninga og 

ákvarðanir (World Health Organization, e.d.). Þetta eru líka þættir eins og samsetning 

fjölskyldunnar, stærð hennar og samskipti meðlima hennar. Til dæmis eru meiri líkur á 

að börn einstæðra foreldra verði fyrir misbresti í uppeldi en önnur og líklegra er að 

stjúpfeður en feður misnoti börn sín kynferðislega. Einnig skiptir máli hvernig tengsl milli 

annars vegar barns og foreldris eru og hins vegar milli foreldra (Freydís Jóna 

Freysteinsdóttir, 2005). Rannsóknir sýna að karlar sem beita ofbeldi í nánum 

samböndum geti skort félagslega færni og þá helst færni í samskiptum. Þessi skortur 

getur valdið því að þeir búi ekki yfir getu til að leysa úr ágreiningi innan hjónabands án 

þess að nota til þess skaðlegar aðferðir (Holtzworth-Munroe, Bates o.fl., 1997). Ef konan 

hefur hærra menntunarstig en karlinn er hann líklegri til að reyna að ná valdi með 

beitingu ofbeldis. Skortur á ánægju í parsambandinu hefur sterka fylgni við bæði 

beitingu ofbeldis og að verða fyrir ofbeldi í nánum samböndum (Belsky, 1980; World 

Health Organization, 2010). Verndandi þættir eru umhyggja og tilfinningalegur 

stuðningur fjölskyldu, vina, systkina, kennara og nágranna, fullorðnar fyrirmyndir og 

ánægja í hjónabandi (Hughes o.fl., 2005), jöfn foreldraábyrgð og foreldrasamvinna 

(Belsky, 1980). 

Félagslegir þættir sem auka líkur á að karl beiti konu ofbeldi í nánu sambandi eru 

fátækt, lág stéttarstaða, atvinnuleysi, samskipti við ólöghlýðna jafningja og einangrun 

konu og fjölskyldu (World Health Organization, e.d.), lægra menntunarstig kvenna, 

ólæsi, jákvæð viðhorf til ofbeldis, ósjálfstæði kvenna og beiting líkamlegra refsinga í 

uppeldi (Belsky, 1980; World Health Organization, 2010). Félagslegir áhættuþættir fela í 

sér að meiri líkur eru á að börn verði fyrir misbresti í uppeldinu ef fjölskyldur glíma við 

fjárhagserfiðleika, hafa litla menntun og eru óánægð í starfi. Félagsleg einangrun eykur 

líkur á misbresti í aðbúnaði barna. Hafi fjölskylda ekki nægan félagslegan stuðning 

aukast líkur á ofbeldi. Félagslegur stuðningur getur verið formlegur, sem er annars vegar 

menntakerfið og hins vegar velferðarkerfið og óformlegur, sem er stuðningur ættingja 

og vina og stuðningur sem felst í tengslum milli foreldra. Eftir því sem stuðningur úr 

nærumhverfi foreldra er meiri, því meiri líkur eru á að uppeldi gangi vel. Samfélagslegir 

þættir eins og gildi, viðmið og samfélagslegar aðstæður hafa áhrif á uppeldi og aðbúnað 

barna. Líklegt er að um færri félagsleg úrræði sé að ræða í fátækari samfélögum og til 

dæmis getur of lítil heilbrigðisþjónusta aukið líkur á misbresti í aðbúnaði barna (Freydís 

Jóna Freysteinsdóttir, 2005). Verndandi þættir eru íbúahverfi sem einkennast af 

stöðugleika og samheldni, viðunandi aðgengi að heilbrigðisþjónustu, menntastofnunum 

og vinnumiðlun (Hughes o.fl., 2005). Einnig er það verndandi þáttur ef fjölskylda er vel 

stæð fjárhagslega (Barnett, Miller-Perrin og Perrin, 2011). 

Menningarlegir þættir eru þau gildi og viðmið sem skapa menningu samfélaga. 

Tengsl innan fjölskyldu geta skapast vegna stöðu fjölskyldu í samfélaginu. Þættir eins og 

trú, kynþáttur og viðhorf til ofbeldis mynda hugmyndafræði samfélagsins og geta leitt til 

misbrests í uppeldi barna og ofbeldis gegn konum í nánum samböndum (Freydís Jóna 

Freysteinsdóttir, 2005; Holtzworth-Munroe, Bates o.fl., 1997). Til dæmis eru til þau gildi 

sem gefa karlmanni leyfi til að stjórna hegðun konu, viðurkenna beitingu ofbeldis til þess 

að leysa ágreining og tengja karlmennsku við yfirráð, virðingu, árásarhneigð og stíf 

kynjahlutverk (World Health Organization, e.d.). Verndandi þættir eru þegar samfélag 

styður ekki beitingu ofbeldis og fjölskyldur fá stuðning við að fá grundvallarþörfum 

sínum mætt (Hughes o.fl., 2005).  

2.6.2 Feminismi 

Staða kvenna og karla sem eiginkonur og eiginmenn, hefur í gegnum aldirnar verið skýrð 

af hugmyndum um ríkjandi feðraveldi (e. patriarchy), þar sem áhersla er á völd karla og 

þá hugmynd að eiginmanni beri að stjórna eiginkonu sinni. Áður fyrr var margt sem 

styrkti yfirráð karla gegn konum eins og lög, stjórnmál, efnahagur, viðhorf og venjur sem 

gáfu körlum völd, meðal annars til að beita konur líkamlegu ofbeldi. Í flestum 

vestrænum ríkjum í dag hafa karlar ekki þessi völd en þó eimir eftir af hugmyndum 

feðraveldisins sem leiðir til ofbeldis gegn konum í nánum samböndum. Þessar 

hugmyndir valda því að konur eiga erfitt með að berjast gegn ofbeldi og yfirráðum karla 

því þrátt fyrir lagabreytingar hefur verið erfitt að breyta viðhorfum og viðbrögðum 

dómstóla og slíkt ofbeldi var lengi afskiptalaust eða afskiptalítið og litið á það sem 

einkamál þeirra sem í hlut áttu (Dobash og Dobash, 1979).  

Feminískar kenningar um ofbeldi í parsamböndum leita skýringa á ofbeldi í sjálfri 

samfélagsgerðinni sem samþykkir og jafnvel hvetur til ofbeldis gegn konum, bæði innan 

fjölskyldu og utan hennar. Ofbeldi karla gegn konum hefur þannig verið rakið til þess að 

karlar hafi meiri völd en konur, bæði inni á heimilum og í samfélaginu í heild (Dobash og 

Dobash, 1979). Í megindráttum má segja að feminíska viðhorfið sé það að núverandi 

samfélag staðsetji karlmenn í miðjuna og vænti þess að þeir stjórni mörgum ef ekki 

öllum sviðum lífsins og konum sé ætlað að samþykkja karllægt samfélag. Feminískir 

fræðimenn segja að ofbeldi gegn konum í nánum samböndum sé óhjákvæmilegt í þeirri 

samfélagsmynd sem ríkir í dag en að sama skapi viðhaldi það karllægu samfélagi. Með 

þessu viðhorfi er jafnrétti kynjanna nauðsynlegt til að minnka eða útrýma ofbeldi gegn 

konum (Winstok, 2011). 

2.6.3 Kenningar um fjölskylduofbeldi 

Fylgismenn kenninga um fjölskylduofbeldi (e. family violence theory) eru sammála um 

að það ríki ekki jafnrétti milli kynjanna og að yfirráð og vald tengist ofbeldi. Þeirra rök 

eru þau að það eigi að nota sömu viðmið þegar ástæður og afleiðingar ofbeldis í nánum 

samböndum, sem konur og karlar verða fyrir, eru skoðaðar. Þeir halda því fram að 

kynjahlutföll ofbeldis í nánum samböndum séu samhverf (Winstok, 2011). Að sama 

skapi viðurkenna þeir sem aðhyllast feminískar kenningar um ofbeldi í nánum 

samböndum að aðrir þættir en feðraveldi hafi áhrif á ofbeldi gegn konum (Johnson, 

1995). Að þessu sögðu er mikilvægt að viðurkenna hugmyndafræði beggja fylkinga og 

sýna sveigjanleika. Það er ekki hægt að líkja því saman þegar karl beitir konu ofbeldi og 

þegar kona beitir karl ofbeldi, til dæmis vegna aukins líkamsstyrks karla. Það er enginn 

einn sannleikur í þessum málaflokki og halda verður áfram að þróa þekkingu á ofbeldi í 

nánum samböndum (Johnson, 2005). 

2.6.4 Kenning Johnson‘s um ofbeldi í nánum samböndum 

Johnson vill meina að ágreiningur þessara tveggja fylkinga sé til kominn vegna þess að 

þær eru að greina ólík fyrirbæri, annars vegar það sem Johnson kallar 

feðraveldishryðjuverk (e. patriarchal terrorism) sem hefur verið í brennidepli hjá 

feministum og hins vegar makaofbeldi (e. common couple violence) sem hefur verið í 

brennidepli hjá þeim sem aðhyllast kenningar um fjölskylduofbeldi. 

Feðraveldishryðjuverk eru afurð þess réttar karla til að stjórna konum og felur í sér 

ofbeldi, fjárhagslegar þvinganir, hótanir, einangrun og aðrar aðferðir til stjórnunar til 

lengri tíma. Ofbeldið á sér stað að jafnaði oftar en einu sinni í viku, verður alvarlegra 

með tímanum og er nánast eingöngu af hálfu karla. Flestar konur reyna ekki að berjast 

gegn ofbeldinu. Þriðjungur þeirra sem berjast á móti ofbeldinu hætta því fljótlega og 

þær konur sem bregðast við með ofbeldi eru mjög lítill hluti, jafnvel þó viðbrögð þeirra 

séu sjálfsvörn. Makaofbeldi er ekki eins mikil afurð feðraveldisins og því ekki eins 

kynbundið. Þessi tegund ofbeldis lýsir sér með deilum og ágreiningi sem leiðir til 

ofbeldis af hálfu beggja aðila. Þetta getur átt sér stað annað slagið og þá farið úr 

böndunum en leiðir sjaldnar til alvarlegra eða lífshættulegra áverka (Johnson, 1995).  

Auk þess að verið sé að greina ólík fyrirbæri, telur Johnson að taka verði tillit til að 

þessar tvær fylkingar séu að draga sínar ályktanir út frá niðurstöðum rannsókna með 

ólíkum rannsóknaraðferðum. Feminískar kenningar draga sínar ályktanir út frá 

eigindlegum rannsóknum á konum sem hafa leitað til kvennaathvarfa, heilbrigðiskerfis 

og löggæsluaðila á meðan þeir sem aðhyllast fjölskyldukenningar draga sínar ályktanir út 

frá megindlegum spurningalistakönnunum sem gefa öðruvísi niðurstöður. 

Spurningalistakannanir eru til dæmis ekki líklegar til að ná til karla sem beita 

kerfisbundnu ofbeldi eða til kvenna sem verða fyrir því (Johnson, 1995). 

Ofbeldi í nánum samböndum fylgir sú mýta að aðeins karlar beiti því, ekki konur. 

Staðreyndin er sú að í þriðjungi parsambanda þar sem ofbeldi á sér stað beita báðir 

aðilar ofbeldi (Johnson, 2010 ). Síðastliðin 40 ár hafa verið settar fram ýmsar hugmyndir 

um flókið samspil gerenda og þolenda ofbeldis í nánum samböndum; a) karlar beita 

konur ofbeldi (samanber feminisma), b) konur eru jafn ofbeldisfullar og karlar og c) 

karlar og konur beita oftast jafnmiklu ofbeldi. Fræðin fóru þannig að koma fram með 

fleiri tegundir ofbeldis í nánum samböndum og Johnson (2005) setti fram kenningu um 

þrjár tegundir ofbeldis í nánum samböndum. Þessar tegundir ofbeldis eru aðgreindar 

með hugmyndum um stjórnun af hálfu beggja aðila í sambandinu; a) hryðjuverk í nánu 

sambandi (e. intimate terrorism), sem Johnson kallaði fyrst feðraveldishryðjuverk og 

snýst um ógnarstjórn annars aðilans yfir hinum í sambandi, b) ofbeldisfullt viðnám (e. 

violent resistance) sem svar við hryðjuverkum í nánu sambandi og c) aðstæðubundið 

paraofbeldi (e. situational couple violence) sem snýst ekki um stjórnun en getur sýnt 

stigmögnun ákveðins ágreinings eða langvarandi deilna (Johnson, 2005). Allar þessar 

þrjár tegundir ofbeldis í nánum samböndum, sem Johnson kom fram með, geta átt sér 

stað sjaldan eða oft og verið allt frá tiltölulega litlu ofbeldi til þess að valda dauða. 

Hryðjuverk í nánu sambandi er talið hrottalegast, á sér oft stað og er það ofbeldi sem 

fólki dettur í hug þegar það heyrir minnst á heimilisofbeldi (e. domestic violence). Þessi 

tegund ofbeldis tengist hugmyndum um hlutverk kynjanna og er oftast beitt af körlum. 

Hún inniheldur sambland af líkamlegu- og/eða kynferðislegu ofbeldi, ásamt 

margvíslegum afbrigðum stjórnunarhegðunar eins og fjárhagslegs- og tilfinningalegs 

ofbeldis. Slíkir gerendur beita börnunum fyrir sig, nota hótanir og þvinganir, gera kröfu 

um forréttindi og yfirráð karla, hafa stöðugt eftirlit með konunni, ásaka hana og nota 

hótanir um útskúfun frá vinum og fjölskyldu (Johnson, 2011). 

Margir þolendur hryðjuverka í nánum samböndum bregðast við ofbeldinu með því 

sem kallað er ofbeldisfullt viðnám. Ofbeldisfullt viðnám er hjá sumum ósjálfrátt viðbragð 

við árás og gerist strax við fyrsta ofbeldi gegn þeim. Hjá öðrum gerist þetta seinna og 

þegar ofbeldið gegn þeim virðist ætla að vara til langframa sé ekki brugðist við. Jafnvel 

þó um sé að ræða vörn gegn ofbeldi talar Johnson (2005) um að ekki sé endilega alltaf 

um að ræða „sjálfsvörn“ samkvæmt lagalegum skilningi og því mikilvægt að gera 

greinarmun þar á. Flestar konur hætta þessu viðnámi og leita annarra leiða til þess að 

takast á við ofbeldið, sumar sjá þó enga aðra leið út úr ofbeldinu en að myrða maka sinn 

(Johnson, 2011).  

 Aðstæðubundið ofbeldi er algengasta tegund ofbeldis í nánum samböndum og 

einnig sú breytilegasta. Ofbeldið er kynjasamhverft (e. gender symmetric), því er beitt 

nokkurn veginn jafnmikið af konum og körlum (Dutton og Nicholls, 2005; Johnson, 2011) 

og er ekki tengt hugmyndum um hlutverk kynjanna. Um 40% aðstæðubundins ofbeldis 

inniheldur eitt minniháttar ofbeldisatvik en þó er um mörg tilfelli langvarandi og/eða 

alvarlegs og lífshættulegs ofbeldis að ræða. Aðstæðubundið ofbeldi er vakið af 

aðstæðum þegar samskipti leiða til spennu og mikilla tilfinninga, sem svo leiða til 

ofbeldis (Johnson, 2011). 

Johnson segir að alvarleiki ofbeldis sem kynin beita sé ekki kynjasamhverfur. Ofbeldi 

af hálfu karla leiðir til alvarlegra og tíðra áverka og vekur þar af leiðandi ótta og skelfingu 

sem er ekki algengt þegar kona beitir karl ofbeldi. Konur eru taldar helst beita 

aðstæðubundnu ofbeldi eða ofbeldisfullu viðnámi (Johnson, 2005). Afleiðingar ofbeldis í 

nánum samböndum eru ekki heldur taldar kynjasamhverfar. Rannsókn Anderson (2002) 

sýnir að konur og karlar sem eru þolendur gagnkvæms ofbeldis í nánum samböndum 

eru að glíma við afleiðingar eins og þunglyndi og áfengis- og vímuefnamisnotkun. 

Munurinn á kynjunum er þó sá að afleiðingarnar eru tvöfalt algengari og alvarlegri hjá 

konum (Holtzworth- Munroe, Smutzler o.fl., 1997). Rannsókn Coker og félaga (2002) 

sýnir að líkamlegt og tilfinningalegt ofbeldi í nánum samböndum getur leitt til alvarlegra 

tilfinningalegra og líkamlegra vandkvæða fyrir bæði karlkyns og kvenkyns þolendur 

ofbeldis í nánum samböndum. Konur lýsa þó sýnu verri líðan en karlar.  

Að öllu þessu sögðu má ekki gleyma því að kenningar femínisma um feðraveldi hafa 

haft mikil áhrif á stofnanir sem höfðu til langs tíma gert ráð fyrir því að allt ofbeldi í 

nánum samböndum væri aðstæðubundið og einkamál sem parið ætti sjálft að ráða fram 

úr. Það sem gerðist svo var að ráðandi hugmyndir urðu þær að litið var á nánast allt 

heimilisofbeldi sem hryðjuverk í nánu sambandi. Stærstur hluti ofbeldis í nánum 

samböndum af hálfu bæði karla og kvenna fellur þó ekki undir valda- og 

stjórnunarhugmyndir hryðjuverka í nánum samböndum heldur fellur það undir 

aðstæðubundið makaofbeldi í nánum samböndum. Þess vegna þarf að bregðast við 

ofbeldinu samkvæmt því. Dómstólar þurfa til dæmis að bregðast á misjafnan hátt við 

misjöfnum tegundum ofbeldis og taka tillit til málsaðila, fullorðinna sem og barna og 

hafa hag þeirra að leiðarljósi (Johnson, 2011). 

2.6.5 Úrræði fyrir þolendur 

Félagsráðgjafar búa yfir þekkingu til þess að koma að málum þolenda ofbeldis í nánum 

samböndum. Þeir hafa þekkingu á teymisvinnu og geta annast þjálfun annarra fagstétta 

og gert mat og greiningu á reglubundinni skimun á konum sem leita aðstoðar á 

bráðamóttöku, heilsugæslu og læknastofum (Murphy og Quimet, 2008).  

Erfitt er fyrir þolendur ofbeldis í nánum samböndum að leita sér hjálpar. Ferlið er 

flókið og samanstendur af einstaklings- og umhverfisþáttum sem hafa áhrif á hvernig 

afleiðingar ofbeldis, félagslegt umhverfi og úrræði verka á víxl. Auðveldara væri að leita 

sér hjálpar ef viðhorf samfélags, fagstétta og kerfisins í heild væru önnur og þekking á 

ofbeldi í nánum samböndum, afleiðingum þess og úrræðum væri meiri (Schreiber, 

Maercker og Renneberg, 2010). 



34 

Mjög takmarkað er til af fræðilegu efni um meðferðarúrræði fyrir konur sem hafa 

upplifað ofbeldi í nánu sambandi. Þrjár ástæður eru taldar geta skýrt þetta; í fyrsta lagi 

hefur kastljósinu verið beint að því að verja konur gegn ofbeldi með úrræðum eins og 

nálgunarbanni og kvennaathvörfum. Í öðru lagi hafa fræðin aðallega fjallað um konur 

sem eru í ofbeldissambandi sem geti ekki séð um sig sjálfar vegna kostnaðar við mat, 

húsnæði og umönnun barna. Í ljós hefur komið að þótt þær hafi efni á þessum þáttum 

sjálfar eða fái fjárhagslega aðstoð frá opinberum aðilum til þess að mæta þessum 

útgjöldum, séu þær ólíklegar til að fara úr ofbeldissambandinu. Undirliggjandi skýringar 

á þessu eru sálrænar og liggja í tengslum þolenda og gerenda (Bogat o.fl., 2013). 

Sérstaða ofbeldis í nánum samböndum felst í því að þolandi og gerandi tengjast nánum 

böndum. Þau nánu tengsl gera ofbeldið enn sársaukafyllra en ella og gera þolanda 

erfiðara fyrir við að slíta tengsl við geranda (Samtök um kvennaathvarf, 2015). Í þriðja 

lagi er það hin algenga mýta að í ofbeldi í nánum samböndum felist alltaf líkamlegt 

ofbeldi og aðeins karlar séu gerendur þess. Eins og áður hefur komið fram þá er um 

þriðjungur ofbeldis í nánum samböndum kynjasamhverfur, það er að karlar og konur 

beita jafn miklu ofbeldi (Johnson, 1995). Þó er það staðreynd að konur verða frekar fyrir 

áverkum en karlar og eru líklegri til að glíma við afleiðingar ofbeldisins eins og ótta, sem 

gerir það að verkum að sumar konur segja ekki frá ofbeldi sem þær búa við (Montalvo-

Liendo, 2008) og tilfinningaleg vandkvæði. Að þessu sögðu er ljóst að til þess að meta 

þörf fyrir meðferð ætti meðferðaraðili að afla upplýsinga hjá konum um hverskonar 

ofbeldi sé að ræða (Bogat o.fl., 2013).  

Kvennaathvarfið í Reykjavík býður þolendum ofbeldis í nánum samböndum og 

börnum þeirra ferns konar þjónustu. Í fyrsta lagi dvöl fyrir konur og börn þeirra þegar 

ofbeldi kemur í veg fyrir að þær geti verið heima og dvöl fyrir konur sem verða fyrir 

nauðgun. Í öðru lagi er boðið upp á ráðgjöf og stuðningsviðtöl. Í þriðja lagi er boðið upp 

á símaráðgjöf þar sem konur geta fengið stuðning og ráðgjöf allan sólarhringinn og 

aðstandendur, fagaðilar og aðrir geta fengið upplýsingar um kynbundið ofbeldi. Í fjórða 

lagi er Kvennaathvarfið með sjálfshjálparhópa. Kvennaathvarfið er eina athvarfið sinnar 

tegundar á Íslandi og þjónar því landinu öllu. Markmið Samtaka um kvennaathvarf 

(2015, bls. 5) er eftirfarandi:  

Markmið Samtaka um kvennaathvarf er að reka athvarf fyrir konur og börn þeirra 

þegar dvöl í heimahúsum er þeim óbærileg vegna andlegs, líkamlegs eða 

kynferðislegs ofbeldis og fyrir konur sem hefur verið nauðgað. Einnig að veita 

ráðgjöf og upplýsingar, efla fræðslu og umræðu um kynbundið ofbeldi meðal 

annars til að auka skilning í samfélaginu á eðli ofbeldis og afleiðingum þess og 

stuðla að því að þjóðfélagið, lög þess og stofnanir verndi og aðstoði brotaþola. 

Árið 2014 voru skráðar 100 konur í dvöl í Kvennaathvarfinu, þar af voru 49 konur með 

84 börn. Konurnar voru á aldrinum 17- 81 árs og meðalaldur þeirra var 36 ár. Dvölin 

varaði frá einum degi upp í 122 daga eða að meðaltali 15 daga hjá hverri konu. Ástæða 

komu kvenna í Kvennaathvarfið var í flestum tilfellum tilfinningalegt ofbeldi, þar á eftir 

líkamlegt ofbeldi, þá kynferðislegt ofbeldi, ofsóknir, morðhótanir, ofbeldi gegn börnum 

þeirra og aðrar ástæður. Langflestar konur nefndu fleiri en eina ástæðu fyrir komu sinni 

og oftast fór tilfinningalegt og líkamlegt ofbeldi saman (Samtök um kvennaathvarf, 

2015). 

2.6.6 Nálgunarbann og brottvísun geranda af heimili 

Ákvæði um nálgunarbann komu fyrst inn í íslenska löggjöf með lögum nr. 94/2000, um 

breytingu á lögum um meðferð opinberra mála og almennum hegningarlögum. Þremur 

árum áður hafði komið út skýrsla að beiðni þáverandi dómsmálaráðherra um orsakir, 

umfang og afleiðingar heimilisofbeldis og annars ofbeldis sem beinist að konum og 

börnum (Dóms- og kirkjumálaráðuneytið, 1997). Niðurstöður skýrslunnar sýndu að 

nauðsynlegt væri að setja reglur til að vernda þolendur heimilisofbeldis og annarra sem 

fyrir ofbeldi og ofsóknum yrðu. Markmið með nálgunarbanni væri því að vernda 

þolendur og fyrirbyggja frekara ofbeldi. Frumvarp til laga um nálgunarbann og 

brottvísun af heimili var svo samið til þess að gera tillögur að lagaákvæðum til 

innleiðingar á hinni svokölluðu austurrísku leið, sem fól í sér að ofbeldismenn yrðu 

fjarlægðir af heimilum sínum. Lagt var til að frumvarpið kæmi í stað laga um 

nálgunarbann nr. 122/2008, svo að í einum lögum væri kveðið á um heimild til þess að 

beita nálgunarbanni og heimild til þess að vísa einstaklingi brott af heimili sínu stæði 

öðrum sem þar dveljast ógn af viðkomandi og til þess að vernda líf og heilsu annarra 

sem þar búa. Úrræðið byggist á því sjónarmiði að ofbeldi sé ekki einkamál þolenda þess 

á heimili heldur varði samfélagið allt. Gert var ráð fyrir því að ákvörðun um 

nálgunarbann eða brottvísun yrði í höndum lögreglustjóra en samkvæmt fyrri lögum tók 

héraðsdómari ákvörðun um nálgunarbann. Lögreglustjóra ber að taka ákvörðun innan 

sólarhrings frá því að beiðni um nálgunarbann er borin fram (Þingskjal 1225, 2010-

2011). Lög um nálgunarbann og brottvísun af heimili nr. 85/2011 voru svo sett nokkru 

síðar. Nálgunarbann felur í sér að einstaklingi er bannað að koma á tiltekinn stað eða 

svæði, veita eftirför, heimsækja eða setja sig með öðru móti í samband við tiltekna 

manneskju. Við brottvísun af heimili er einstaklingi vísað brott af heimili sínu eða 

dvalarstað og viðkomandi bannað að koma þangað aftur í tiltekinn tíma. Úrræðinu er 

beitt ef rökstuddur grunur er um að sakborningur hafi framið refsivert brot eða raskað á 

annan hátt friði brotaþola eða ef hætta er á að viðkomandi brjóti gegn brotaþola. 

Samstarfsverkefni Lögreglunnar á höfuðborgarsvæðinu og Reykjavíkurborgar, 

Saman gegn ofbeldi lýtur að samhæfingu starfa þeirra ólíku aðila sem koma að 

málefnum þolenda heimilisofbeldis. Verkefnið er tilraunaverkefni til eins árs og hófst 

það í janúar 2015. Fyrirmynd verkefnisins er sótt til Lögreglustjórans á Suðurnesjum sem 

setti af stað tilraunaverkefnið Að halda glugganum opnum árið 2013. Verkefnið hefur 

leitt til breytinga á verkháttum þess fjölda starfsfólks Reykjavíkurborgar og lögreglu sem 

að verkefninu koma. Sem dæmi um breytingar þá fer félagsráðgjafi nú alltaf á vettvang 

þegar tilkynnt hefur verið um heimilisofbeldi, þegar börn eru á heimili eða þolandi 

samþykkir það. Nálgunarbönnum hefur fjölgað síðan verkefnið hófst og er það álit 

lögreglu, félagsráðgjafa og umsjónaraðila Karla til ábyrgðar að nálgunarbann sé mjög 

gagnlegt úrræði (Rannsóknarstofnun í jafnréttisfræðum, 2015). Nálgunarbanni skal 

markaður ákveðinn tími, þó ekki lengur en eitt ár í senn og brottvísun af heimili skal 

markaður ákveðinn tími, þó ekki lengur en fjórar vikur í senn samkvæmt lögum um 

nálgunarbann og brottvísun af heimili nr. 85/2011. Fram kom að aðilar töldu að 

nálgunarbann væri ágæt skammtímalausn en að ekki ætti að líta á bannið sem 

langtímalausn. Í mörgum tilfellum fellur bannið til baka og þá sést hve óvarðar konur eru 

þó sumum þolendum nægi sá tími og svigrúm sem nálgunarbann veitir 

(Rannsóknarstofnun í jafnréttisfræðum, 2015). Ofbeldi í nánum samböndum hættir ekki 

endilega þegar nálgunarbann tekur gildi heldur getur það endurtekið sig. Þess vegna 

þurfa þolendur ofbeldis í nánum samböndum vernd dómstóla til lengri tíma (Stoever, 

2014). 

Mannréttindi tengjast úrræðinu um nálgunarbann. Nálgunarbann á að tryggja 

þolendum ofbeldis réttinn til að lifa án ótta við ofbeldi og ofsóknir. Ísland hefur skrifað 

undir alþjóðasamninga sem eiga að vinna gegn ofbeldi sem konur eru beittar. Þetta eru 

álíka samningar og Mannréttindasáttmálinn og Kvennasáttmáli Sameinuðu þjóðanna 

(Anni G. Haugen, 2009). Allsherjarþing Sameinuðu þjóðanna samþykkti árið 1993 

yfirlýsingu um afnám ofbeldis gegn konum. Í henni kemur fram að Allsherjarþingið: 

...staðfestir að ofbeldi gagnvart konum er brot á réttindum og grundvallarfrelsi 

kvenna og skerðir eða kemur í veg fyrir að þær njóti þessara réttinda og frelsis og 

hefur áhyggjur af því hve illa gengur að vernda og stuðla að þessum réttindum og 

frelsi að því er varðar ofbeldi gagnvart konum, viðurkennir að ofbeldi gagnvart 

konum er staðfesting á aldagömlu valdamisvægi kynjanna er leiddi til drottnunar 

karlmanna og mismununar gagnvart konum og hindraði öfluga framsókn kvenna og 

að ofbeldi gagnvart konum er einn af þeim grundvallarþáttum í samfélaginu er 

leiðir til þess að konur eru settar skör lægra en karlmenn... (Mannréttindaskrifstofa 

Íslands, e.d.).  

Með hugtakinu mannréttindi er átt við jafnrétti og mannlega reisn sem hverju landi ber 

skylda að gæta. Mannréttindi eiga að tryggja öllum jöfn tækifæri og mannsæmandi 

lífskjör. Ofbeldi í nánum samböndum er því mannréttindabrot og er ofbeldi gegn konum 

talin vera ein alvarlegasta birtingarmynd mismununar. Með undirritun 

Kvennasáttmálans skuldbinda lönd sig sem eru aðildarríki Sameinuðu þjóðanna, til þess 

að grípa til viðeigandi aðgerða til að vinna á móti ofbeldi gegn konum (United Women á 

Íslandi, e.d.).  

Árið 2011 lauk gerð samnings Evrópuráðsins um forvarnir og baráttu gegn ofbeldi 

gagnvart konum og heimilisofbeldi, og undirrituðu íslensk stjórnvöld samninginn þá 

strax. Samningurinn nefnist í daglegu tali Istanbúlsamningurinn. Istanbúlsamningurinn 

er viðamikill samningur sem beinir sjónum að fyrirbyggingu og útrýmingu á hinum ýmsu 

og útbreiddu formum ofbeldis gegn konum. Samningurinn fjallar um réttindi þolenda, 

skyldur opinberra aðila, fræðslu til almennings, stjórnvalda og fagaðila, forvarnir og 

meðferðarúrræði fyrir gerendur (Council of Europe, 2011). 

2.6.7 Úrræði fyrir gerendur 

Í baráttunni gegn ofbeldi í nánum samböndum hefur hinum ýmsu úrræðum verið beitt, 

flest hafa snúið að þolendum ofbeldisins en undanfarin ár hafa æ fleiri snúið að 

gerendunum. Mikilvægt er að gerendur ofbeldis í nánum samböndum hafi einnig 

aðgang að úrræðum við hæfi. 

Á Íslandi er eins og fyrr segir aðeins eitt sérhæft meðferðarúrræði fyrir karla sem 

beita ofbeldi í nánum samböndum, Karlar til ábyrgðar. Fyrirmynd að starfi Karla til 

ábyrgðar er sótt til Alternativ til Vold í Noregi. Samstarfsaðilar Karla til ábyrgðar eru 

Velferðarráðuneytið, Jafnréttisstofa, Kvennaathvarfið, Barnaverndarstofa og 

Fjölskyldumiðstöðin. Meðferðin er ekki skilyrt nema þegar barnaverndaraðilar vísa 

málum til Karla til ábyrgðar. Mökum er boðið upp á tvö viðtöl við upphaf og lok 

meðferðar til að meta öryggi þeirra og barna á heimilum þeirra. Makar fá einnig 

skriflega kynningu á meðferðinni og þeim áherslum sem lagðar eru til grundvallar auk 

þess að fá upplýsingar um önnur stuðningsúrræði ef þeir óska þess. Meðferðarúrræðið 

er byggt á einstaklingsmeðferð og hópmeðferð hjá sálfræðingum sem byrjar með allt að 

fjórum greiningarviðtölum þar sem vandinn er metinn og framhald ákveðið. Að því 

loknu getur verið um að ræða áframhaldandi einstaklingsviðtöl eða hópmeðferð. Kjarni 

meðferðar Karla til ábyrgðar er að gerandi taki ábyrgð á eigin ofbeldishegðun og geti í 

framhaldinu öðlast verkfæri til að takast á við það sem upp kann að koma í samskiptum 

við maka á uppbyggilegan hátt (Karlar til ábyrgðar, e.d.). 

Í Duluth í Bandaríkjunum kom fram árið 1980 meðferðarúrræði sem kallað var 

Duluth líkanið (e. duluth domestic abuse intervention project). Duluth líkanið er 

meðferðarúrræði fyrir karla sem beita ofbeldi í nánum samböndum. Einnig er líkanið 

skilyrt úrræði í mörgum ríkjum Bandaríkjanna fyrir gerendur sem hafa verið handteknir 

fyrir beitingu ofbeldis í nánum samböndum. Gert er ráð fyrir því í líkaninu að ofbeldi 

karla gegn konum sé samfélagslegt vandamál og byggir það á hugmyndum um 

feðraveldi, þar sem einblínt er á karla sem gerendur og konur sem þolendur. Innan 

þessa líkans felst einnig vinna með þolendum ofbeldisins og hjálp þeim til handa, ekki er 

einungis gripið inn í brot gerendanna (Day, Chung, O‘Learly og Carson, 2009). Líkanið 

dregur bæði ofbeldismennina og samfélagið í heild til ábyrgðar á ofbeldinu og fyrir því 

að stöðva ofbeldið (Asmus, 1995).  

Samkvæmt líkaninu er gerendum hjálpað að átta sig á því hvernig hinir ýmsu þættir 

lífs þeirra hafa mótað þá. Þeim er gerð grein fyrir því að þrátt fyrir brot þeirra geti þeir 

breyst og hætt að beita ofbeldi í nánum samböndum (Miller, 2010). Nálgun líkansins 

byggir á hugrænni atferlismeðferð og/eða fræðslu. Byrjað er á að ráðast gegn afneitun 

og smættun gerenda á ofbeldishegðun sinni sem er algengt hjá körlum sem eru skilyrtir í 

meðferð. Ráðgjöfin er íhlutun byggð á aðkomu lögreglu, dómstóla, barnaverndar-

yfirvalda, geðheilbrigðisþjónustu og aðilum sem veita meðferð við vímuefnavanda 

(Gondolf, 2007). 

Duluth líkanið hefur verið gagnrýnt fyrir að einblína eingöngu á karla sem gerendur 

og konur sem þolendur ofbeldis í nánum samböndum. Eins og komið hefur fram hafa 

sumar rannsóknir bent til þess að ofbeldið geti verið kynjasamhverft. Sú staðreynd hefur 

leitt til þess að ekki líta allir fagaðilar á ofbeldi í nánum samböndum út frá kyni eða 

valdabaráttu karls gegn konu líkt og Duluth líkanið gerir (Asmus, 1995). Skilyrt meðferð 

hefur verið umdeild vegna nálgunar sinnar á vandann sem ofbeldi í nánum samböndum 

er og ekki allir sammála um gagnsemi þess (Day o.fl., 2009). Samkvæmt Johnson (2005) 

eru 5% minni líkur á að kona verði fyrir ofbeldi í nánu sambandi eftir að maki hennar 

hefur tekið þátt í meðferðarprógrammi fyrir gerendur ofbeldis í nánum samböndum. 

Heildargreining (e. meta analysis) var gerð á 22 rannsóknum á meðferð fyrir gerendur 

ofbeldis í nánum samböndum og niðurstöður leiddu í ljós að Duluth líkanið ásamt 

öðrum meðferðarúrræðum eins og hugrænni atferlismeðferð, reiðistjórnun og 

pararáðgjöf skili litlum sem engum árangri við að koma í veg fyrir að gerendur beiti 

ofbeldi á ný eftir meðferð (Babcock, Green og Robie, 2004). Gondolf (2007) er ekki 

sammála Babcock og félögum. Samkvæmt rannsókn hans sem nær yfir fjögurra ára 

tímabil, á árangri meðferðar samkvæmt Duluth líkaninu, hefur tilfellum líkamlegs 

ofbeldis sem og annars ofbeldis fækkað til muna eða hætt í parsambandi hjá körlum 

sem tóku þátt í meðferð fyrir gerendur ofbeldis í nánum samböndum. Eftir 30 mánuði 

frá meðferð höfðu 80% gerenda ekki beitt maka líkamlegu ofbeldi aftur árið á undan og 

eftir 48 mánuði frá meðferð höfðu 90% ekki beitt maka líkamlegu ofbeldi aftur árið á 

undan. 

Ekkert þekkt meðferðarúrræði virðist því virka betur en annað. Erfitt er því að segja 

hvers konar meðferðarúrræði hentar gerendum ofbeldis í nánum samböndum þar sem 

þeir eru ekki einsleitur hópur einstaklinga og því ekki líklegt að það sama henti öllum. 

Meðferðin sjálf er bara einn þáttur af viðbrögðum samfélags við ofbeldi í nánum 

samböndum. Aðrir þættir eins og viðbrögð lögreglu og ákærusviðs auk reynslulausnar, 

hafa áhrif á hvort gerandi heldur áfram að beita ofbeldi þrátt fyrir meðferð. Þess vegna 

er mikilvægt að þessir þættir vinni saman (Babcock o.fl., 2004). Day og félagar (2009) 

telja að í ljósi meiri þekkingar á ofbeldi í nánum samböndum þurfi meðferðarprógramm 

eins og Duluth líkanið að breyta áherslum sínum á þann veg að það taki mið af þörfum 

hvers og eins þátttakanda.  

2.7 Rannsóknarspurningar  

Eins og áður hefur komið fram var markmið rannsóknarinnar að skyggnast inn í 

reynsluheim bæði þolenda og gerenda ofbeldis í nánum samböndum. Til þess að ná 

markmiðum rannsóknarinnar var reynt að fá svar við eftirfarandi rannsóknar-

spurningum: 

1. Hver er upplifun og reynsla þolenda og gerenda ofbeldis í nánum 

samböndum? 

2. Hver er upplifun og reynsla þolenda og gerenda ofbeldis í nánum samböndum 

af meðferðarúrræðinu Karlar til ábyrgðar?

3 Aðferð 

Í eftirfarandi kafla verður greint frá aðferð rannsóknarinnar og fjallað um val á 

þátttakendum. Farið verður í hugmyndafræði eigindlegra rannsóknaraðferða, 

undirbúning og framkvæmd rannsóknar, greint frá siðferðilegum álitamálum, 

gangnasöfnun og úrvinnslu gagna. 

3.1  Rannsóknarsnið 

Þar sem markmið rannsóknarinnar er að skyggnast inn í reynsluheim bæði þolenda og 

gerenda ofbeldis í nánum samböndum voru eigindlegar rannsóknaraðferðir (e. 

qualitative research methods) valdar. Eigindlegar rannsóknaraðferðir ná að greina 

dýpstu tilfinningar, vandamál, viðhorf og hegðun viðmælanda og rannsakandi öðlast 

djúpan skilning á viðfangsefninu (Padgett, 2008). Þegar unnið er eftir eigindlegum 

rannsóknaraðferðum er markmiðið að fá upplýsingar um reynslu og upplifun tiltekins 

hóps á ákveðnum aðstæðum eða málefni (Neuman, 2006) og læra að skilja veröldina 

eins og þátttakandinn skilur hana. Rannsakandinn þarf alltaf að vera meðvitaður um 

hvernig hann getur haft áhrif á þátttakendur. Rannsakandinn sjálfur er mælitækið í 

eigindlegum rannsóknum, þar sem hann gefur atvikum meiningu eftir hvernig áhrif 

aðstæður hafa á hann (Padgett, 2008).  

3.2 Þátttakendur 

Þátttakendur í rannsókninni voru valdir með markmiðsúrtaki (e. purposive sampling), 

þar sem valið var eftir ákveðnum einkennum sem gefa upplýsingar sem vantar um 

rannsóknarefnið (Esterberg, 2002; Padgett, 2008). Rannsóknarstofnun í barna- og 

fjölskylduvernd (RBF) fékk lista yfir gerendur og þolendur ofbeldis í nánum samböndum 

frá Körlum til ábyrgðar og valdi þátttakendur, jafn marga af hvoru kyni, með lagskiptu 

slembiúrtaki (e. stratified random sampling) af þeim lista og spurði hvort viðkomandi 

vildi taka þátt. Lagskipt slembiúrtök eru oft tekin eftir þekktum þáttum í þýði eins og 

kyni, þar sem mikilvægt er að hlutföll milli laga séu jöfn (Þórólfur Þórlindsson og 

Þorlákur Karlsson, 2013). Nánari kynningu á þátttakendum má finna í byrjun 

niðurstöðukafla. 

3.3 Viðtalsvísar 

Tekin voru eigindleg viðtöl við sex karla sem höfðu tekið þátt í úrræðinu Karlar til 

ábyrgðar og sex konur sem áttu eiginmann eða kærasta sem höfðu nýtt sér úrræðið. 

Notast var við tvo viðtalsvísa, einn fyrir konur og annan fyrir karla, þar sem leitast var við 

að skilja reynslu þátttakenda á þeirra eigin forsendum og frá þeirra sjónarhorni (Helga 

Jónsdóttir, 2013). Viðtalsvísir er listi með ákveðnum atriðum sem rannsakandi vill að 

komi fram í viðtölunum. Við gerð viðtalsvísis er mikilvægt að spurningarnar séu ekki 

leiðandi og rannsakandi sé eins hlutlaus og hægt er (Esterberg, 2002). Viðtalsvísa 

rannsóknarinnar má sjá í viðauka I og II. 

3.4 Framkvæmd 

Tekin voru eigindleg, hálfstöðluð viðtöl við þátttakendur sem voru samræður 

rannsakanda og þátttakenda um reynsluheim þátttakenda. Hálfstöðluð viðtöl hafa 

einkum þann tilgang að lýsa og veita skilning á fyrirbærum í lífi fólks (Esterberg, 2002; 

Helga Jónsdóttir, 2013). Esterberg (2002) telur að með opnum viðtölum sé hægt að fá 

betri og dýpri innsýn í rannsóknarefnið og viðmælandi fái tækifæri til að tjá sig af 

einlægni um skoðanir, upplifun og hugmyndir sínar. Við þetta fara viðtölin að líkjast 

samtali frekar en viðtali með fyrirfram settum spurningum. Í eigindlegum viðtölum er 

viðfangsefnið fyrirfram ákveðið af rannsakanda en innihald og áherslur í viðtali geta 

breyst í viðtalinu sjálfu (Sigríður Halldórsdóttir, 2013). Þannig eru viðtöl mismunandi frá 

einum viðmælanda til annars og innihald þeirra ekki það sama í rannsókn þó 

viðfangsefnið sé hið sama. Ástæða þessa er einnig sú að bæði rannsakandi og 

viðmælandi skapa rannsóknargögnin (Helga Jónsdóttir, 2013). 

3.5 Gagnasöfnun og úrvinnsla 

Þegar skoða á reynslu og þekkingu eru viðtöl góð til gagnaöflunar. Tekin voru 

hálfstöðluð (e. semi structured) viðtöl til að kanna reynslu og upplifun þolenda og 

gerenda ofbeldis í nánum samböndum. Markmið með hálfstöðluðum viðtölum er að 

kanna ákveðið viðfangsefni á opinn hátt og gefa viðmælanda tækifæri til að segja frá 

skoðunum sínum og hugmyndum með sínum eigin orðum. Þannig fær rannsakandi 

tækifæri til þess að dýpka skilning sinn á viðkomandi efni og reyna að skilja fleiri 

sjónarhorn en sitt eigið (Esterberg, 2002; Helga Jónsdóttir, 2013). Viðtölin tók Dr. 

Freydís Jóna Freysteinsdóttir. Tekin voru 12 viðtöl á tímabilinu 29. nóvember 2013 til 1. 

apríl 2014. Viðtölin voru að jafnaði um það bil klukkustund, sum styttri og önnur lengri. 

Viðtölin voru tekin upp og síðan afrituð orðrétt. Notast var við viðtalsvísi í viðtölunum, 

en lögð var áhersla á að leyfa viðmælendum að segja frá því sem þeim þótti skipta máli, 

í þeirri röð sem þeir óskuðu. Viðtölin voru síðan greind í þemu sem komu fram við 

kóðun á gögnunum. Eigindlegu viðtölin voru tekin upp með samþykki viðmælenda og 

afrituð orðrétt. Viðtölin voru tekin til þess að fá innsýn í upplifun viðmælenda og til að 

öðlast skilning á ofbeldi í nánum samböndum frá sjónarhorni bæði þolenda ofbeldisins 

sem og gerendum þess.  

Gögnin voru greind með opinni kóðun (e. open coding) þar sem rannsakandinn 

kemur að textanum með eins litlum fyrirfram gefnum hugmyndum um rannsóknarefnið 

og mögulegt er (Padgett, 2008). Kóðunarferlið hófst með því að lesa yfir viðtölin til þess 

að gera sér grein fyrir innihaldi viðtalanna. Í annarri umferð af lestri viðtalanna voru 

kóðuð orð og setningar sem áttu við rannsóknarspurninguna og viðtalsspurningarnar. 

Strax í þessari umferð komu nokkur sameiginleg atriði í ljós og voru þau merkt með 

sama lit til þess að ná utan um sameiginlega þætti beggja viðtala sem og að draga 

þættina saman í þemu. Þættirnir urðu 15 talsins, merktir hver með sínum lit, sem svo 

greindust í fjögur megin þemu hjá bæði þolendum og gerendum.   

3.6 Siðferðileg álitamál 

Við gerð rannsókna þarf að tryggja velferð, öryggi og rétt þátttakenda. Rannsakendur 

verða að hafa þetta í huga ásamt því að upplýsa þátttakendur um hugsanlega áhættu. 

Rannsóknir geta falið í sér óvissu sem getur skapað áhættu fyrir þátttakendur. 

Spurningar um viðkvæmt málefni geta meðal annars valdið tilfinningalegu uppnámi og 

því þarf að tryggja rétt og velferð þátttakenda í rannsóknum (Sigríður Halldórsdóttir, 

2013). Í eigindlegum rannsóknum er nálægð þátttakenda og rannsakanda oft meiri en í 

megindlegum rannsóknum og því getur reynst erfitt að tryggja velferð og halda trúnað 

við þátttakendur (Katrín Blöndal og Sigríður Halldórsdóttir, 2013). Viðmælendur í þessari 

rannsókn veittu samþykki fyrir því að viðtölin yrðu tekin upp og afrituð. 

Þar sem Velferðarráðuneytið stóð fyrir rannsókninni ásamt Félagsvísindastofnun og 

RBF báru þessir aðilar ábyrgð á leyfisveitingum frá Persónuvernd og Vísindasiðanefnd.  

3.7 Takmarkanir rannsóknar 

Vísindalegt gildi þessarar rannsóknar er fyrst og fremst að stuðla að aukinni þekkingu á 

ofbeldi í nánum samböndum og varpa ljósi á alvarleika þess. Ekki er hægt að alhæfa út 

frá niðurstöðum um alla þolendur og gerendur ofbeldis í nánum samböndum og þá sem 

tekið hafa þátt í meðferðarúrræðinu Karlar til ábyrgðar. Það er þó góður mælikvarði á 

trúverðugleika eigindlegrar rannsóknar ef rannsóknarniðurstöður gefa það góðar 

lýsingar og túlkanir á mannlegri reynslu að ef þú hefur orðið fyrir sömu reynslu þekkir þú 

hana af lýsingunni (Sigríður Halldórsdóttir og Sigurlína Davíðsdóttir, 2013).  

 Rannsóknarniðurstöður þurfa að vera áreiðanlegar og traustar svo annar 

rannsakandi geti endurtekið rannsóknina og fengið svipaðar niðurstöður. Því er gott að 

skilja eftir sig slóð ákvarðanatöku í rannsóknarferlinu. Að lokum þarf rannsakandi að 

viðhafa visst hlutleysi við rannsóknina svo það liti ekki niðurstöður hennar (Sigríður 

Halldórsdóttir og Sigurlína Davíðsdóttir, 2013).  

4 Niðurstöður  

Í eftirfarandi kafla verða niðurstöður rannsóknarinnar kynntar. Niðurstöðurnar byggja á 

frásögnum þátttakenda sem verða einnig kynntir. Helstu þemum sem greind voru í 

frásögnum þátttakenda verður gerð skil og lýst með tilvitnunum í orð þeirra. Að lokum 

verða dregnar saman helstu niðurstöður kaflans.  

Við greiningu gagna með opinni kóðun og þemagreiningu komu fram fjögur 

meginþemu úr viðtölum við konur sem áttu eða höfðu átt maka sem tóku þátt í 

meðferðarúrræðinu Karlar til ábyrgðar og fjögur meginþemu úr viðtölum við karla sem 

tóku þátt í meðferðarúrræðinu Karlar til ábyrgðar. Þemun eru kynnt á eftir kynningu á 

þátttakendum. Á þessum þemum byggir niðurstöðukafli rannsóknarinnar.  

4.1 Kynning á þátttakendum 

Þátttakendur í rannsókninni voru 12 talsins, sex konur sem áttu maka sem höfðu nýtt 

sér úrræðið Karlar til ábyrgðar og sex karlar sem höfðu nýtt sér úrræðið Karlar til 

ábyrgðar. Konurnar voru á aldrinum 35-75 ára og karlarnir á aldrinum 25-42 ára. 

Þátttakendum vor gefin nöfn til þess að gæta trúnaðar. Viðmælendum voru gefin nöfn í 

stafrófsröð eftir röð viðtala, það er viðmælandi eitt (kona) fékk nafnið Arna, viðmælandi 

tvö fékk nafnið Bára og svo framvegis. Sama leið var farin varðandi nöfn karlanna. 

Arna er rúmlega sjötug þriggja barna móðir. Hún hefur verið með manninum sínum í 

rúmlega 50 ár en er nú að sækja um skilnað. Ofbeldið gegn henni byrjaði fljótlega í 

sambandinu, fyrst var það tilfinningalegt ofbeldi en svo byrjaði líkamlegt ofbeldi líka. 

Arna hefur ekki átt við áfengis- eða vímuefnavanda að stríða og ólst ekki upp við 

ofbeldi á æskuheimili. Hún er með framhaldsskólamenntun og var útivinnandi þar til 

hún var tæplega sextug þegar hún hætti vegna heilsuleysis. Fjárhagur var erfiður áður 

fyrr en nú er hann í lagi þó eftirlaun mættu vera hærri að mati Örnu. 

Bára er rúmlega þrítug móðir eins barns. Bára er í sambúð með barnsföður sínum, þau 

ætluðu að skilja en leituðu sér hjálpar hjá ráðgjafa. Ofbeldið byrjaði fljótlega eftir fyrsta 

ár þeirra saman. Í fyrstu var um tilfinningalegt ofbeldi að ræða en svo varð það líka 

líkamlegt.  

Bára er háskólamenntuð og vinnur úti. Fjárhagur þeirra er frekar erfiður. Bára ólst 

upp við tilfinningalegt ofbeldi á æskuheimili, hún hefur ekki átt við áfengis- eða 

vímuefnavanda að stríða. 

Drífa er rúmlega fimmtug fjögurra barna móðir. Drífa hefur verið gift um aldarfjórðung 

og hófst ofbeldið fljótlega eftir að hún og eiginmaður hennar tóku saman. Fyrst var 

ofbeldið tilfinningalegt en svo einnig líkamlegt.  

Drífa er háskólamenntuð og rekur eigið fyrirtæki. Fjárhagurinn er í lagi en svo hefur 

ekki alltaf verið. Drífa ólst upp við ofbeldi á æskuheimili og hefur átt við áfengisvanda að 

stríða.  

Erna er rúmlega sjötug tveggja barna móðir. Erna hefur verið gift í liðlega 50 ár og 

ofbeldið byrjaði nánast strax í byrjun sambands með tilfinningalegu ofbeldi og svo 

þróaðist það einnig í líkamlegt ofbeldi.  

Erna er með grunnskólanám að baki, var útivinnandi alla tíð en er nú komin á 

eftirlaun. Áður fyrr áttu þau hjónin við fjárhagsvanda að stríða, en ekki nú. Erna ólst upp 

við ofbeldi og áfengisneyslu á æskuheimili og hefur sjálf átt við áfengisvanda að stríða.  

Fjóla er tæplega þrítug móðir eins barns. Fjóla var með fyrrverandi eiginmanni sínum í 

tæplega áratug, en er nú fráskilin. Ofbeldið hófst fljótlega eftir að þau byrjuðu saman. Í 

fyrstu var um tilfinningalegt ofbeldi að ræða en síðar varð Fjóla einnig fyrir líkamlegu og 

kynferðislegu ofbeldi af hálfu eiginmanns síns. 

Fjóla er háskólamenntuð og vinnur úti og fjárhagurinn er í lagi. Fjóla ólst upp við 

ofbeldi og áfengisvanda á æskuheimili auk þess sem um geðraskanir var að ræða á 

heimilinu. Hún hefur sjálf átt við áfengisvanda að stríða. 

Gerður er tæplega sextug tveggja barna móðir. Gerður var í ofbeldisfullu sambandi í 16 

ár með fyrri manni sínum sem hún á tvö börn með. Núverandi hjónaband hennar hefur 

staðið í tæplega fimm ár með hléum og er að ljúka með skilnaði. Ofbeldið í því sambandi 

hófst fljótlega eftir brúðkaupið, og hefur verið tilfinningalegt, líkamlegt og fjárhagslegt. 

Þegar viðtalið var tekið var hún búin að kæra manninn og honum hafði verið vísað af 

heimilinu og sett á hann nálgunarbann. 

Gerður er með framhaldsskólamenntun og vann úti en er núna orðin öryrki. Hún á 

ekki við áfengis- og vímuefnavanda að stríða en maðurinn hennar notar fíkniefni og en 

er með geðröskun. Gerður ólst upp við gott atlæti á æskuheimili. 

Arnar er kvæntur þriggja barna faðir um fertugt. Hann leitaði aðstoðar hjá Körlum til 

ábyrgðar eftir að hafa verið bent á að hann væri að beita konuna sína tilfinningalegu 

ofbeldi og barn líkamlegu ofbeldi. Arnar hafði heyrt af úrræðinu tveimur árum áður, en 

það var ekki fyrr en alvarlegt ofbeldi af hans hálfu átti sér stað að hann setti sig í 

samband við Karla til ábyrgðar. 

Arnar ólst upp við tilfinningalegt ofbeldi og líkamlegar refsingar og það voru ekki 

miklir peningar til á æskuheimilinu. Hann átti við hegðunarvanda að etja í æsku, byrjaði 

að reykja um níu ára gamall og drekka áfengi um fermingaraldur en drekkur í hófi í dag. 

Arnar lauk ekki grunnskóla en fór síðar í skóla og kláraði iðnnám. Samskiptavandi hefur 

verið á vinnustað Arnars sem og heima við en ekki milli hans og vina eða ættingja.  

Bragi er hálffertugur fráskilinn faðir eins barns. Bragi er með menntun á háskólastigi og 

hefur atvinnu í tengslum við menntun sína. Bragi leitaði aðstoðar hjá Körlum til ábyrgðar 

eftir að fyrrverandi eiginkona hans til tíu ára benti honum á að hann væri að beita hana 

tilfinningalegu ofbeldi. 

Bragi ólst upp við gott atlæti á æskuheimili. Hann var ekki beittur ofbeldi en byrjaði 

snemma að drekka áfengi, en er hættur því í dag. Á unglingsárum var hann sendur í 

heimavistarskóla. Í þeim skóla komu upp tilvik þar sem hann lenti í alvarlegum ágreiningi 

við skólafélaga.  

Davíð er hálffertugur, barnlaus og í sambandi. Davíð er með iðnmenntun og hefur 

atvinnu af henni. Honum var bent á úrræðið Karlar til ábyrgðar vegna þess að hann 

beitti fyrrverandi sambýliskonu tilfinningalegu ofbeldi. Í dag er Davíð ekki í sambandi 

með sömu konu og hann var með þegar hann fékk aðstoð hjá Karlar til ábyrgðar.  

Davíð ólst upp við tilfinningalegt ofbeldi í æsku af hálfu föður en að öðru leyti var 

honum vel sinnt. Hann var lagður í alvarlegt einelti í æsku og fram á unglingsár sem 

hafði mikil áhrif á hann. Sem unglingur tók hann þátt í slagsmálum og þegar hann varð 

eldri var hann farinn að drekka áfengi og neyta fíkniefna ásamt því að verða kærður fyrir 

óspektir. Fjármál hafa verið erfið hjá Davíð og hættir honum til að eyða um efni fram.  

Einar er rúmlega þrítugur, giftur og á þrjú börn. Það var konan hans sem benti honum á 

fyrir um það bil einu og hálfu ári að hann væri að beita ofbeldi á heimilinu. Einar beitti 

tilfinningalegu ofbeldi og ógnunum. Einar var í neyslu fíkniefna í tíu ár frá 13 ára aldri. 

Hann var lagður í einelti sem barn og beitti ofbeldi til þess að komast undan því, eins 

beitti hann oft ofbeldi þegar hann var í neyslu. Einar kláraði grunnskóla á 

meðferðarheimili fyrir unglinga. Hann á gloppótta vinnusögu vegna neyslu og ofbeldis 

en eftir að hann varð edrú gengur honum betur í vinnu og er útivinnandi í dag. 

Einar varð vitni að líkamlegu ofbeldi gegn móður af hálfu föður í æsku og móðir 

hans sló hann einu sinni. Áfengi var notað á heimilinu og þá átti ofbeldið sér stað. Faðir 

hans gekk út einn daginn og eftir það voru fjárhagserfiðleikar á heimilinu. Einar á þrjá 

bræður sem hann beitti ofbeldi, sérstaklega þegar hann var í neyslu. Elsti bróðir hans var 

sendur í sveit því hann var erfiður og ánetjaðist fíkniefnum, annar yngri bróðir hans var 

misþroska og Einar telur að hann hefði fengið ADHD greiningu ef hann væri barn í dag. 

Einar var dæmdur fyrir glæpi á meðan hann var í neyslu. Hann hefur átt við 

fjárhagserfiðleika að stríða vegna fyrri neyslu en það horfir allt til betri vegar.  

Friðrik er hálfþrítugur, fráskilinn tveggja barna faðir. Hann gerði sér sjálfur grein fyrir að 

hann beitti fyrrverandi sambýliskonu sína tilfinningalegu og líkamlegu ofbeldi en leitaði 

sér ekki aðstoðar fyrr en ráðgjafi benti honum á Karlar til ábyrgðar. Friðrik ólst upp við 

tilfinningalegt og líkamlegt ofbeldi af hálfu föður síns. Hann lauk grunnskóla og náði sér 

svo í hluta af framhaldsskólamenntun og hefur atvinnu af henni í dag. Þegar Friðrik var 

yngri notaði hann fíkniefni töluvert og gerir enn svolítið af því í dag. Friðrik hefur átt í 

fjárhagserfiðleikum vegna atvinnuleysis en þó hafa hlutirnir bjargast.  

Gunnar er rúmlega fertugur giftur maður, á þrjú börn úr fyrra sambandi, eitt barn er á 

leiðinni og konan hans á líka börn úr fyrra sambandi. Gunnar er með háskólamenntun 

og er í vinnu henni tengdri. Tengdamóðir Gunnars benti honum á að hann beitti konuna 

sína tilfinningalegu og líkamlegu ofbeldi. 

Gunnar ólst upp við tilfinningalegt og líkamlegt ofbeldi í æsku. Hann hefur verið 

dæmdur fyrir líkamsárás og lenti oft í ryskingum þegar hann var yngri. Hann átti við 

áfengisvanda að stríða en samskipti og fjármál hafa verið í lagi. 

4.2 Þolendur sem áttu maka í meðferðarúrræðinu Karlar til ábyrgðar 

Hér verður farið yfir þau fjögur þemu sem komu út úr greiningu á viðtölunum við 

þolendurna sex. Fyrsta þema er Reynsla þolenda af ofbeldi og upplifun af aðstæðum 

þegar ofbeldi er beitt, annað þema er Áhættuþættir og verndandi þættir í lífi þolenda, 

þriðja þema er Afleiðingar ofbeldis fyrir þolendur og börn þeirra út frá sjónarmiði 

þolenda og fjórða og síðasta þema er Upplifun þolenda af meðferð maka og áhrif 

meðferðar.  

4.2.1 Reynsla þolenda af ofbeldi og upplifun af aðstæðum þegar ofbeldi er beitt 

Mikilvægt er að skoða reynslu þolendanna sex af ofbeldi í nánum samböndum, 

birtingarmyndir þess og hvernig konurnar upplifðu aðstæður þegar ofbeldinu er beitt.  

Allar konurnar upplifðu tilfinningalegt og líkamlegt ofbeldi af hálfu maka sinna auk 

þess sem ein þeirra upplifði kynferðislegt ofbeldi og ein fjárhagslegt ofbeldi. Gerður lýsir 

því hvernig ofbeldið byrjar og stigmagnast svo: 

[...] fljótlega eftir giftingu [...] og það má segja að þetta hafi gerst þegar...við fórum í 

svona hálfgerða brúðkaupsferð og þá, er fyrsta... og svo bara stigmagnaðist þetta 

[...] og hann, þegar ég hugsa til baka núna þá náttúrulega hefur orðið, þú veist 

þetta er svona eins og leikrit hjá honum, ég sé alveg rythmann í þessu, hvernig 

þetta var, þú veist [...] þú veist, þarna honeymoon, svo er svona andlegt ofbeldi svo 

líkamlegt ofbeldi. 

Arna hefur búið með sínum manni í meira en hálfa öld. Hún lýsir svipuðu ferli og Gerður 

þegar hún er spurð að því hvenær ofbeldið gegn henni hafi byrjað og hvernig það lýsti 

sér:  

Það er nú orðið ansi langt síðan [...] já, aa, það byrjaði svona ahh, fyrstu eh- eða 

önnur jólin, til dæmis, þá varð hann alveg vitlaus því ég gleymdi að kaupa eitthvað 

sem átti að borða á aðfangadagskvöld, og þetta byrjaði þarna í rólegheitum og svo 

bara svona, fyrst var þetta bara andlegt ofbeldi, og, svona sem sagt talaði um hvað 

ég væri, hvað ég væri vitlaus og ómöguleg og allt það.. gera lítið úr manni og ef við 

vorum einhversstaðar innan um fólk og ég var að segja eitthvað, fórum að tala um 

það þegar við komum út, afhverju ég hefði sagt þetta, hvað, ég hefði átt að segja 

þetta og þúst... gagnrýni og stjórnun, algjör sko [...] en, þetta, þetta, þetta, smá 

óljóst og svo fór að koma líkamlegt ofbeldi, það kom ekki strax.  

Tilfinningalega ofbeldið byrjaði fljótlega í samböndum allra kvennanna og lýsti sér með 

ógnandi framkomu, gagnrýni, stjórnun, uppnefningum, reiði, niðurlægingu, illkvittni, 

ljótu orðbragði og afbrýðisemi. Aðrar birtingarmyndir þess voru að konan var ekki höfð 

með í ráðum og konu var neitað um inngöngu í eigið hús. Arna lýsir tilfinningalegu 

ofbeldi af hálfu maka og upplifun sinnar á aðstæðum: 

[...] eins og nú seinasta uppþotið hjá honum, þá fer hann að, það var í tölvunni 

aldrei þessu vant og hann get-getur ekki, bara getur ekki leiðbeint mér í tölvuna, 

hann fer að tala svona hranalega og þá bara fer ég að fá hjartslátt svo fer hann að 

og ég segi bið hann um að tala ekki svona hranalega, þá fer hann að tala hærra og 

tala hátt og þá er ég komin svona, því ég þoli ekki hávaða, þoli ekki þegar hann fer 

að æpa svona á mig og tala svona hátt, þá bara brotnar eitthvað í mér, sko. 

Bára lýsir tilfinningalega ofbeldinu svona: 

[...] og hérna, þannig að svona já, svona verður ofboðslega mikið reiður, kannski, og 

svona, og svona kannski, illkvittinn og svona eh, svona, svona notaði, eins og 

kannski að nota, einhverja svona veika punkta hjá mér, semsagt meðvitað, svona 

eins og hann væri að, að hérna, eh, já svona reyna að hérna, ná manni niður, á 

einhvern veginn þannig hátt.  

Líkamlega ofbeldið er oft augljósara en tilfinningalega ofbeldið og konurnar lýsa beinum 

líkamlegum áverkum eins og marblettum, glóðaraugum, beinbrotum, áverkum á baki og 

hryggjarliðum og „fingraförum“ vegna þess að makar þeirra lögðu á þær hendur meðal 

annars með spörkum, hárreytingu og kyrkingu. Arna lýsir líkamlega ofbeldinu: 

[...] löðrungar og og spark, hann sparkaði að minnsta kosti einu sinni, hann sparkaði 

mér út úr rúminu. 

Erna lýsir líkamlegu ofbeldi sem varð til þess að hún þurfti að leita aðstoðar á slysadeild: 

[...] það gátu verið hrindingar og, og [...] Já bara og hérna, hann hrinti mér nú í 

gólfið og ég datt, datt bara aftur fyrir mig á sko flísagólf [...] meiddi mig í 

rófubeininu eða mjóbakinu sko og var bara, staulaðist um, þannig að þetta var sko, 

þetta var svona dálítið [...]  

Ein kona af sex segir frá kynferðislegu ofbeldi af hálfu maka. Fjóla varð fyrir 

kynferðislegu ofbeldi en gerði sér ekki fulla grein fyrir því fyrr en henni var bent á það:  

[...] þannig að ég í rauninni opna líka augun þarna í tólf spora vinnunni hreinlega 

bara ee varðandi sem sagt eða sem sagt kynferðisofbeldi... og [...] það var líka sem 

sagt já... og hérna og ég gerði mér ekkert grein fyrir því fyrr en bara þar í 

samtökunum sko að þar var opnuð augu mín fyrir því og...og hérna...það var 

einhvern tímann ég var einhvern tímann að tala um eitthvað og...og hérna þá horfir 

ein á mig og segir bara þetta er það þú veist...og ég bara. 

Fjárhagslegt ofbeldi kemur við sögu í frásögn Gerðar sem átti í miklum erfiðleikum eftir 

að hún sótti um skilnað við maka sinn eftir tæplega fimm ára hjónaband. Þrátt fyrir að 

hafa verið vísað af heimilinu og fengið á sig nálgunarbann var maki Gerðar að rjúfa 

nálgunarbannið og koma inn á heimilið þar sem hann til dæmis stal kreditkortanúmeri 

hennar. Gerður segir frá ofbeldinu:  

[…] og ég gekk bara á hann og sagði bíddu hvar eyddir þú, ég man ekki hvort það 

var þrjú hundruð þúsund, það bara rennt og rennt og rennt og rennt og þá sagði 

hann við mig já ég var bara í svona já í spilakössum og ég alveg, spilakössum? Og 

svo var þetta ekkert rætt neitt meira [...] og veit ekkert hvort þetta hafi verið 

spilakassar eða hvort þetta var va voru þessi Strawberry þarna s-staðurinn eða [...] 

treysti honum ekki lengur, ekki einu orði og hann braut allt í gær þegar ég sá hann 

að hann er ennþá að nota visa kortið mitt.  

Upplifun kvennanna af því að vera beittar ofbeldi er margvísleg, sumar urðu reiðar og 

aðrar fóru að ásaka sjálfa sig. Fyrir Fjólu voru vonbrigði að þáverandi maki hennar vildi 

ekki taka ábyrgð á gjörðum sínum og tíminn leið án þess að hann brygðist við ástandinu: 

[...] eftir því sem tíminn leið, einhverjar vikur, að þá ákvað ég bara þú veist...af því 

að hann vildi ekki vinna með mér, sem sagt makinn og...og ég sá að hann var ekki 

tilbúinn í einhverja svona vinnu og [...] ég stóð bara upp einn daginn og ég sagði 

bara við þú veist, ég mun aldrei láta nokkurn koma svona fram við mig aftur og og 

reyndi náttla bara að standa með því...svo bara byrjaði skilnaðarferlið. 

Bára upplifði mikla reiði þegar maki hennar beitti hana ofbeldi:  

[...] mín fyrsta tilfinning var að hlaupa, á eftir honum og hérna slá hann niður sjálf, 

ofboðslega mikil reiði og hérna, sem ég gerði ekki, en hérna, og hérna, svona fyrst 

og fremst það [...] já, kannski bara þessi ehm, reiði, gagnvart því að sem sagt þetta 

hafi, sem sagt að hann hafi, hafi, þú veist, gert þetta, þú veist, hvort sem að það 

var, þú veist, náttúrulega ekki hægt að segja að hann hafi gert það ómeðvitað, 

þetta var náttúrulega mjög meðvitað, en samt svona í einhverju, bræðiskasti. 

Drífa sker sig úr þessum sex kvenna hópi þar sem hún upplifði ekki ofbeldið á sama hátt 

og hinar fimm. Hún taldi ofbeldið milli hennar og makans gagnkvæmt á báða bóga. Hér 

tekur hún dæmi um ofbeldisatvik sem endar í því að maki hennar læsir hana úti ásamt 

einu af börnum þeirra: 

[...] við bara slógumst, við hjónin [...] Og hérna að hann var bara [...] Og hann var 

svo bara reiður [...] hann vildi bara ekki hleypa okkur inn [...] Við fórum bara inn í 

Kvennaathvarf... Og þær vildu meina sko...að þetta væri ofbeldi og ég alveg, ja við 

slógumst og en þau vildu mein.., benda mér á að þegar hann er stærri að þá væri 

það og líka þegar hann bara meinaði okkur inngöngu, að það væri ofbeldi [...] Þú 

veist þetta var algjört skipsbrot hjá okkur. Það var bara við urðum að breyta öllum 

kúrsinum hjá okkur sem að var. Og ég hugsa í okkar sambandi að ef ég hefði verið 

stærri og sterkari það, að þá hefði ég verið að lemja hann. 

Drífa var mjög ákveðin í því að þetta eina ofbeldisatvik milli þeirra hjóna væri ekki bara á 

ábyrgð hans, heldur hennar líka. Það kemur fram í orðum hennar að henni fannst ekki 

vera skilningur á upplifun hennar hjá fagaðilum: 

[...] hann var ekkert að eitthvað berja mig, við vorum að slást, skilurðu? Hann gæti 

alveg eins bara, þá sagði ég það er bara annað mál þær vildu alltaf horfa á þennan 

aflsmun. 

Aðspurðar hvort þær hafi sjálfar beitt ofbeldi kemur í ljós að allar hafa beitt maka sinn 

ofbeldi, stundum í kjölfar ofbeldis sem þeir beittu þær, stundum ekki. Eins og áður hefur 

komið fram vill Drífa meina að um samhverfu sé að ræða í ofbeldinu milli hennar og 

maka hennar og hún lýsir því svona: 

En ég hefði alveg eins getað drepið hann eins og hann mig. En hann samt er stærri. 

En hann notaði ekki sko aflsmuni bara til að stoppa mig, skilurðu, heldur slóst hann 

við mig. Ég myndi segja við beittum bæði ofbeldi en hann var stærri. 

Erna viðurkennir að hafa slegið manninn sinn utan undir: 

Já ég hef skvett á hann úr glasi, ja það kallast nú ekki ofbeldi. Og slegið hann utan 

undir. En ekki, ekkert ekkert sko, ekkert meira en það [...] Eða, eða sko staðið 

framan í mér og verið að sko niðurlægja mig...hreyta í mig allskonar...allskonar skít 

og svoleiðis. Aldrei öðruvísi ég veit, veit ekki hvort að það kallist af fyrrabragði.  

Gerður segir sömu sögu og Erna, það er að ofbeldið af hennar hálfu var ekki að fyrra 

bragði heldur viðbragð við ofbeldi maka: 

[...] nei, jú tvisvar sinnum núna eftir að hann kom heim ég sló hann tvisvar utan 

undir [...] jú og hann henti eftir mig hlut [...] já aldrei að fyrra bragði, ég myndi 

aldrei beita ofbeldi. 

Arna lýsir þessu svipað og hinar tvær: 

[...] já ég hef einu sinni orðið svo, ég bara man nú bara einu sinni eftir því að eh ég 

lamdi hann og ég, eh, hérna, þá var búið að ganga á alveg og við búin að, ég var 

búin að gráta bara og gráta í marga klukkutíma og, og, hann ætlaði bara að fara að 

sofa og þa-það var alltaf aldrei tími til að tala saman nema á kvöldin og ég var búin 

að rá, og það var búið að ganga á lengi og ég man ég gerði bara svona við hann, sko, 

framan á hann, ég varð svo, en, ég hef ég hef ekki verið ofbeldisgjörn nei. 

Bára segir frá atviki þar sem hún leggur hendur á manninn sinn: 

[...] þá hérna voru búin að þá voru búin að vera einhver svona orðaskipti heima og 

ég kýldi í hann svona með hnefanum, svona, og hérna að þá, uh, ég veit ekki hvort 

að, hérna, maður eigi að segja það, af því mér finnst það eitthvað svo rangt, en 

hérna, en þá leið mér alveg ofboðslega vel eftir það. 

Gerður segir frá, aðspurð hvort dætur hennar hafi orðið varar við ofbeldið sem átti sér 

stað á heimilinu: 

[...] þau vissu það ekki [...] eldri stúlkan varð vör við það en yngri man ekki eftir því 

[...] nei sú yngri segir nei, eldri hefur ekkert talað við mig. 

Af ofangreindum lýsingum má sjá að birtingarmyndir ofbeldis geta verið margvíslegar og 

upplifun kvenna af ofbeldi í nánum samböndum er einstaklingsbundin þó sjá megi vissa 

sameiginlega þætti.  

4.2.2 Áhættuþættir og vernandi þættir í lífi þolenda 

Fjórar konur af sex upplifðu ofbeldi á æskuheimili. Ofbeldið var tilfinningalegt og 

líkamlegt og hafði áhrif inn í fullorðinsár kvennanna. Bára segir frá því hvernig hún var 

alin upp af einstaklingi með kvíðaröskun og óhóflegum kröfum sem gerðar voru til 

hennar: 

[...] fer ég svona að, að skoða mig og svona setja hluti í samhengi kannski og hérna, 

og þá þetta semsagt bara svona, að ég sé kannski líka alin upp af einstaklingi sem 

að er sjálfur svona kvíða svona týpa úr þessi og kemur af heimili þar sem allt þurfti 

að vera svona út á við ofboðslega svona perfect og líka kannski inn á við eða innan 

heimilisins, og og svo semsagt er ég semsagt alin upp við þessar hérna, að þúst, 

hegða mér alltaf rétt í hérna öllum aðstæðum [...] vera ofboðslega svona 

appropriate og þetta er eitthvað sem ég svona tek með mér inn í fullorðinsárin. 

Drífa varð fyrir tilfinningalegu og líkamlegu ofbeldi í æsku auk þess að vera rassskellt. 

Faðir hennar beitti móður hennar ofbeldi og hún lýsir þessum tíma svona:  

Hann var svona húsbóndinn á heimilinu. Við áttum að þegja ef hann var að hlusta á 

eitthvað og hann bjó til svona ja, ef að, eftir hvernig skapi hann var hvernig múdið 

var á heimilinu [...] Svo þegar við erum farin að heiman þá fer hann að drekka, bara 

rosalega hratt [...] Þá var hann með vín, svo bara hætti hann ekkert og bara á einu 

ári fór hann alveg svona bara, keyra fullur og lemja mömmu og, bara allt, allan 

pakkann. Já. Alveg bara roooosalegt [...] Að þá var þetta eitthvað svona atvik, að ég 

er unglingur og ég ætlaði eitthvað að fara að gera eitthvað og hann sagði „þú gerir 

það ekki“ og hann eitthvað, svo bara hjólaði í mig, eitthvað bara og hérna og held 

ég og eitthvað löðrungar mig og eitthvað. 

Erna varð ekki fyrir beinu líkamlegu ofbeldi í æsku en það var áfengisvandi á 

æskuheimilinu og faðir hennar var sá sem réði. Þau voru nokkur systkinin á heimilinu. 

Aðspurð um samskipti foreldra hennar segir Erna: 

Ég held að það hafi verið nú sko [...] Mamma var náttúrlega orðin ósköp.. ég held 

að hún hafi verið svona dáldið mikið kúguð sko. 

Einnig talar Erna um vanda tengdan áfengi í sínu hjónabandi. Hún segir frá því hvernig 

ofbeldi hafi verið beitt undir áhrifum áfengis:  

Ég veit það nú ekki hvort það kallast vandi. Það var svona helgar, helgardrykkja eins 

og hjá svo mörgum Íslendingum. Oft og iðulega sko. Verið að djamma með vinum 

og kunningjum sko. En ekki vandamál, eða ég veit það ekki. Ég hérna...En, en hérna 

þetta dúkkaði alltaf upp og þetta var náttúrlega tengt áfengi fyrst og fremst [...] Já 

allaveganna kom það, hann reyndar er rosalega lokaður, og þetta kom upp sko, það 

náttúrlega losnar um allt. 

Fjóla lýsir skorti á stuðningi og erfiðum samskiptum innan stórfjölskyldu sinnar, það er 

við foreldra og systur sem ekki sýndu skilning á aðstæðum hennar þegar hún byrjaði að 

vinna með sín mál tengd ofbeldi. Fjóla upplifði einelti af hálfu systur sinnar í kjölfar þess 

að hún gat ekki unnið úti: 

[...] ég þurfti bara alveg að kúpla mig frá og hérna...og...já...og svona í samskiptum 

okkar einhvern veginn sko hún var bara svona meðvitað bara lagði mig í einelti þú 

veist þegar við vorum stór þarna fjölskyldan...saman þannig að þannig að 

hérna...þannig að ég...ég dró mig bara frá öllum sko bara hreinlega þurfti að gera 

það og og fór að vinna með ofbeldi og var að ge...síðan steig ég hægt og rólega inn í 

eee...samskipti mín við foreldra mína og var að gera þeim grein fyrir bara 

birtingarmyndir ofbeldis og þess...þvíumlíkt sko...að hérna ég var náttulega bara 

fyrst til að byrja með sko bara með athyglissýki þegar ég tjáði...við föður minn 

þremur mánuðum eftir að ég er greind með þunglyndi að ég hafi verið með 

sjálfsmorðshugleiðingar sko. 

Drífa talar um valdaójafnvægi milli hennar og maka hennar þar sem hún hafi verið 

fyrirvinnan og svo hafi hann orðið fyrirvinnan seinna: 

[...] það varð strax svona í okkar sambandi þá verður svona munur sem er að, þú 

veist, ég rak fyrirtæki, átti íbúð og barn og hann er í menntaskóla [...] Það kemur 

strax svona valdaójafnvægi bæði þú veist til dæmis með peninga, með, þú veist, ég 

tók ákvörðun, fyrst er var einhvern veginn að hann að koma inn í mitt líf og ég held 

áfram að taka ákvarðanirnar og svona [...] Svo hann er búinn að vera svona þú veist 

fyrirvinna og hafa alla pen... eða þú veist.. æ þú veist, það ójafnvægi..Við skulum 

segja svona valdaójafnvægi. Það svona lagaðist mjög fljótt og, og hérna svo að það 

var ekkert alltaf svoleiðis að ég hérna. Við erum reyndar búin að breyta þessu 

núna... 

Arna lýsir hvernig tilfinningalegur stuðningur fjölskyldu og vina hafa hjálpað í hennar 

aðstæðum: 

[...] þó það hefði verið gert ef ekkert annað hefði verið, því þau hafa, standa alltaf 

með mér krakkarnir, þó að það sé þeim líka mjög erfitt, því að þetta er pabbi þeirra 

þrátt fyrir allt [...] þannig að, en það er rosalega gott hvað hvað ég hef haft mikinn 

stuðning. 

Konurnar hafa allar leitað eftir ýmsum formlegum stuðningi sérfræðinga, stofnanna og 

þjónustu á vegum hins opinbera eða félagasamtaka. Fimm konur af sex hafa leitað til 

Kvennaathvarfsins, ýmist með dvöl eða viðtölum, fimm konur af sex hafa leitað til 

sálfræðinga, þrjár af sex hafa leitað til félagsráðgjafa og/eða félagsþjónustu og 

sömuleiðis hafa þrjár af sex leitað til læknis. Aðrir aðilar eða þjónusta sem konurnar hafa 

leitað til er sem dæmi prestur, Stígamót, Al- Anon, Coda, Fjölskylduhjálpin og 

hjónabandsráðgjöf. Bára lýsir stuðningnum af því að vita af Kvennaathvarfinu og því að 

geta sett sig í samband við það: 

[...] af því ég var bara svo mikið að reyna að átta mig þú veist, vildi tala við einhvern 

sem hefði innsæi inn í svona af því ég var að reyna að átta mig á alvarleika og þúst 

hvort ég væri að gera of mikið mál úr þessu áður en ég talaði við einhvern annan. 

4.2.3 Afleiðingar ofbeldis fyrir þolendur og börn út frá sjónarmiði þolenda 

Þrjár konur af sex glíma við kvíða og tvær eiga við þunglyndi að stríða. Gerður segir frá 

því hvernig ofbeldið hefur áhrif á allt hennar líf og sérstaklega tilfinningalega líðan 

hennar: 

[...] allt í mínus, allt mitt líf fór í mínus, ég til dæmis hætti að vinna, greind öryrki, 

eða bara, já, er öryrki í dag, var háttsett í mínu [...] var komin hátt þar upp en gat 

náttúrulega ekki unnið [...] þannig ég er bara komin inn á það, þetta er bara rangt 

og andlegt ofbeldi er ekkert skárra, orðin sem eru sögð og [...] af því ég finn svona, 

ljótu orðin hafa svoldið svona sest hérna [...] þetta eru bara ljót orð, ljót orð særa 

jafn mikið og höggið sko. 

Arna lýsir afleiðingum á sitt líf svona: 

[...] ég var mjög lengi hrædd, mjög lengi, þess vegna fór ég þarna [...] þá fór ég frá 

honum í þrjá mánuði , ég sagði honum bara ég færi og kæmi ekki heim fyrr en ég 

treysti mér til að búa með honum [...] og ég hef verið, var nú búin að vera hérna í 

Al-Anon eftir að við fluttum suður og hræðslan hefur minnkað, mjög mikið, en, en 

sko, málið er að hún fer aldrei alveg.  

Þrjár konur af sex tala um hversu erfitt það getur verið að fara úr ofbeldissambandi 

vegna afleiðinga ofbeldisins sem þær voru að glíma við, eins og ótta, kjarkleysi og 

niðurbrot. Erna talar um þætti sem gerðu það að verkum að hún fór ekki úr 

ofbeldissambandinu: 

Sko þetta braut mig náttúrlega niður, og það er kannski það sem ég er að... sko já í 

raun að segja það var að ég, það var þarna á vissum árum sem ég einhvernveginn, 

mér fannst ég vera alveg föst, vissi ekki mitt rjúkandi ráð sko. Var ábyggilega 

rosalega.. Ég var náttúrlega að vinna úti allan tímann með tvö, tvo krakka og var 

einhvernveginn, mér fannst ég vera svo rosalega föst. Sem er náttúrlega bara 

vitleysa svona eftir á séð sko [...] Einhvern veginn, einhvern veginn fannst mér það 

sko, náttúrlega bara kannski kjarkleysi eða ég veit það ekki. 

Drífa talar líka um hvernig henni fannst hún vera föst í ofbeldissambandi og ekki getað 

farið úr því:  

Ég held sko ég er viss um það en af því að ég er að reyna að vera hógvær þá segi ég 

nú ég held.. að ég hefði aldrei sko verið í ofbeldissambandinu. Kannski áður. Við 

vorum soldið föst sko á tímabili þegar allir krakkarnir voru pínulitlir og við vorum 

svo skuldum hlaðin. Við hefðum ekki getað skilið þó við hefðum viljað það. Að ef 

það hefði verið svoleiðis tími þá hefði ég kannski ekki komist eitthvað án þess að 

einhvernveginn að stúta öllu hjá krökkunum. En á þessum tíma ef það hefði farið að 

versna þá hefði ég farið út úr þessu sambandi. 

Arna er á eftirlaunum og talar líka um það hvað það er erfitt að fara úr ofbeldissambandi 

komin á efri ár því ekki megi gleyma að þrátt fyrir ofbeldið séu líka góðar stundir: 

[...] ég bað um skilnað og, og ég fór inn á sýsluskrifstofu og allt, gerði, hérna og 

útvegaði mér íbúð, að vísu alveg ömurlega íbúð og, en, svo getum við ekki selt af 

því að [...] hann er í stöðvun semsagt eða greiðslustöðvun og þá við getum ekki selt 

á meðan að það er [...] en, svo var ákveðið að halda áfram, þangað til allavega að 

við gætum skilið... 

Fjóla segir frá margvíslegum afleiðingum sem hún hefur verið að glíma við: 

[...] það var náttla sko...ég myndi segja einangrun þegar ég horfi til baka þá var 

þetta ofsalega mikil einangrun, félagslega...ekki stuðningur..og afleiðingar kannski 

líka að að þú veist...að ætl ætli ég hafi farið líka mér fannst fínt að fara út að 

skemmta mér þú veist þá var ég tímabundið sko rosa gaman sko...en það hjálpaði 

ekkert til alls ekki svona skemmtum okkur í sitthvoru lagi þú veist þannig að...já svo 

náttla líka bara þú veist...minnkuð löngun á kynlífi og...já depurð...kvíði og 

þunglyndi og... 

Líkamlegar afleiðingar ofbeldis komu fram í viðtölum við þátttakendur. Tvær konur af 

sex, Gerður og Erna eru að kljást við gigt af ýmsu tagi, Erna er með greinda vefjagigt og 

Gerður er öryrki í dag. Arna er líka að glíma við heilsuleysi. Hún er rúmlega sjötug í dag 

en þurfti að hætta að vinna úti tæplega sextug vegna heilsubrests. Arna segir frá 

líkamlegum afleiðingum ofbeldisins: 

[...] því maður er orðinn svo heilsu eða illa farinn þarna bæði í bakinu og öllu að [...] 

þá lenti ég inn á Reykjalundi [...] og þeir vildu ekki að ég væri að reyna að vinna 

meira, því að, ég var alltaf að detta út af vinnumarkaðnum og þetta var svo erfitt 

sálarlega bara líka að ég hætti að vinna þarna... 

Gerður var eina konan sem varð fyrir fjárhagslegu ofbeldi. Afleiðingar af því eru meðal 

annars þær að hún er að borga skuldir sem maki hennar kom sér í og nú þegar hún er að 

sækja um skilnað neitar hann að skrifa undir skjöl svo að skilnaði geti orðið: 

[...] ég næ ekki að skilja þegar hann neitar að skrifa undir af því ég veit alveg, hann 

vill þetta, hann vill þetta, hann vill þetta, og það endar með því að hann vill húsið 

líka, það var komið svona hjá honum, mér finnst asnalegt að búa hérna ef ég 

eignast ekki húsið [...] þau vissu það, já.. samt þurfti ég að ganga í gegnum þetta.. 

og eins og við vorum að ræða fjölskyldan um þetta, ég sagði bara ég eyði ekki meiri 

peningum í lögfræðinga, ég hef ekki efni á þessu....meðan að ég get, ég er hvergi 

skráð fyrir neinu þar sem hann er, búin að ganga frá því í bönkunum núna, en hann 

keyrir um á bíl [...] sem hann er búinn að borga með minni hjálp en skilur mig eftir 

með bíl sem er skuld á, ætlaði svo að hjálpa mér með það... og ég vil vildi aldrei trúa 

þessu og þetta myndi enda þannig að ég myndi standa upp ein núna með þann bíl í 

skuld. 

Börn allra kvennanna urðu vitni að ofbeldi á heimilinu og börn tveggja kvenna urðu 

einnig fyrir beinu ofbeldi. Arna lýsir því sem veldur þessum afleiðingum: 

[...] sko, ég held að að, það er bara þannig að börn sem alast upp við svona, við 

svona óöryggi, stress og læti alla tíð, rifrildi og hávaða og læti, og óöryggi og svo er 

hann náttúrulega ekkert góður við þau hann, hann var að dingla í þau stundum o-o-

og hrista þau og gerði rosalega miklar kröfur oog sem að [...] og bara svo margt sem 

að hérna, og svo náttúrulega þurfa þau að horfa upp á mig í þessari vanlíðan.  

Arna lýsir afleiðingum ofbeldisins á uppkomin börn sín sem mjög alvarlegum og 

varanlegum vanda. 

 [...] dóttir mín er alkóhólisti en, og það er bara eitthvað sem er búið að vera svo 

lengi að ég sé búin að sleppa tökunum á því [...] ég get ekkert- ég get ekkert hjálpað 

henni [...] og hún stendur sig vel að mörgu leyti og allt það en það er bara svo mikil 

sorg að sjá svona ahh [...] vegna þess að það er eitt sem þið þurfið líka að vita, að 

börn, sem alast upp í svona, þau eru öll skemmd (grátandi) [...]  

 

 



58 

Gerður segir frá afleiðingum ofbeldisins á börnin: 

[...] ég veit að yngri er að leita sér aðstoðar, eldri lokar algjörlega, ég veit ekkert [...] 

þau hafa ekki talað við mig... 

Faðir stúlknanna var búinn að beita báðar stelpurnar ofbeldi og eftir skilnað foreldra 

þeirra tók móðir þeirra saman við annan ofbeldismann. Þær eru að glíma við afleiðingar 

þess sem brýst út í mikilli reiði út í móður þeirra: 

[...] og hún sagði við mig, hvernig gastu látið mig til pabba, þegar þú vissir að hann 

væri svona mikið vondur maður og ég sagði við hana þetta var ekki mitt, það voru 

skipanir frá sýslumanninum, ég varð að láta ykkur fara til hans. 

Erna á erfitt með afleiðingarnar sem börnin hennar finna fyrir vegna ofbeldis á heimilinu 

og lýsir hvernig dóttir hennar og sonur liðu fyrir ástandið á heimilinu:  

[...] hún hérna upplifði drykkjuna. Ég náttúrlega drakk líka. Við skvettum í okkur 

bæði talsvert mikið. Hún upplifði það rosalega, sko það fór rosalega illa með hana í 

raun og veru eða illa í hana. En strákurinn hann slapp miklu betur í gegnum þetta 

þó að hann hafi náttúrlega, það var verra þegar hann var lítill. Í raun og veru [...] 

hún sko getur eiginlega ekki verið nálægt okkur ef við fáum okkur í, í glas, 

sérstaklega ekki hann [...] Hann er eiginlega bara alveg hættur því og ég fæ mér sko 

rauðvínsglas með matnum á gamlárskvöld eða eitthvað svoleiðis ef að hún [...] En 

hún er ansi, ansi stressuð yfir því sko [...] En það er náttúrlega eitthvað sem að... ég 

veit það ekki hvort það tengist þessu nokkuð, ég held ekki sko. 

Eins og fram kemur í orðum kvennanna hefur ofbeldið haft margvíslegar afleiðingar 

bæði á þær og börn þeirra. Sumar afleiðingarnar virðast hafa verið meðvitaðar en aðrar 

jafnvel ómeðvitaðar.  

4.2.4 Upplifun þolenda af meðferð maka og áhrif meðferðar  

Upplifun þolenda er maki þeirra var í meðferð hjá Körlum til ábyrgðar var misjöfn. Í 

heildina var upplifun þeirra jákvæð og konurnar voru vongóðar og ánægðar með þá 

staðreynd að maki þeirra væri að leita sér hjálpar. Einnig fundu sumar konurnar fyrir 

stuðningi frá fjölskyldu og þá sérstaklega barna. Hjá öllum konunum hætti 

tilfinningalega- og líkamlega ofbeldið fyrst um sinn eftir að meðferð lauk, en svo byrjaði 

tilfinningalega ofbeldið aftur. 

Arna upplifði tímann sem maki hennar var í meðferð þannig að henni fannst lítið 

vera að gerast því maki hennar vildi lítið tjá sig og fór ekki nógu oft í viðtal að hennar 

mati. En breytingar urðu á samskiptum á milli þeirra og allt varð einhvern veginn 

afslappaðra:  

[...] ja bara það að að hann hefur svona farið að taka meira tillit til mín og og og 

svona við erum já farin að sýna hvort öðru svona eehh...atlot, eða svona, og hann 

er, já, ehh, talar ekki niður til mín eins og hann gerði [...] það er svona sýnilegt sko 

að hann vill reyna [...] að vera góður við mig sko og sýnir hérna ég veit ekki hvernig 

ég á að segja þetta öðruvísi, hann, sýnir það að hann er að reyna [...] já það hefur 

helst haft þau áhrif að ég get slakað meira á og og og ég get líka eiginlega verið 

betri við hann þegar að ég finn það að hann er að reyna. 

Erna segir frá því að maki hennar sé orðinn opnari og geti rætt málin, einnig hafi hann 

hætt að drekka að mestu á meðan hann var í meðferð hjá Körlum til ábyrgðar og 

líkamlega ofbeldið sé hætt en þó ekki tilfinningalega ofbeldið: 

Nei ekki alveg sko. En, en hérna líkamlegt ofbeldi hefur ekki, það hefur ekki... það, 

það hætti alveg við þetta sko. 

Bára upplifði tímann jákvæðan sem hennar maki var í meðferð hjá Körlum til ábyrgðar. 

Hún talaði þó um að henni fyndist vanta meiri eftirfylgni því einhvern veginn hefði 

meðferðin fjarað út þar sem maki hennar hafði ekki frumkvæði sjálfur að því að hafa 

samband við meðferðaraðilana. Meðferðin hafði jákvæð áhrif á líðan hennar og gaf 

henni vissa innsýn í vandann og henni leið vel með að það væri verið að vinna markvisst 

með hann.  

Drífa upplifði aftur á móti ákveðin vonbrigði á þeim tíma sem maki hennar var í 

meðferð Körlum til ábyrgðar. Þar sem Drífa telur að um samhverfu hafi verið að ræða í 

ofbeldi milli hennar og maka hennar upplifðu þau bæði að þau ættu í raun ekki heima í 

meðferðinni eða að þau væru ekki velkomin með sinn vanda. Áherslan hafi verið of mikil 

á að vandinn hlyti að vera meiri og ofbeldið alvarlegra. Drífa segir frá: 

[...] mér finnst samt einhvern veginn eins og, þú veist, að meðferðin og umhverfið 

vilji ekki sjá eða skilurðu, vilji bara sjá niðurstöðurnar [...] Þú veist, vilji bara hafa 

sínar mýtur. Samt segja þeir: nei þetta þarf ekki að vera svona mikið til að þú, þú átt 

fullan rétt á að vera þarna.. Svo bara einhvern veginn þetta. Líka bara einhvern 

veginn í meðferðina að hann hafi svona á tilfinningunni.. Það var allt í lagi að pota 

og pikka og reyna að ná einhverju meira upp þó að það væri ekki því það hefði 

getað verið. 

Þrátt fyrir þessa gagnrýni voru þau ánægð með meðferðina hjá Körlum til ábyrgðar og 

að Kvennaathvarfið hafi beint þeim í hana. Hún segir ennfremur að meðferð hafi haft 

góð áhrif á líf þeirra en þau hafi tekið ákvörðun um að vandinn lægi hjá þeim báðum og 

þau unnu sig út úr vandanum með hag barnanna að leiðarljósi. 

Gerður er í skilnaðarferli og veit ekki hvort maki hennar sé enn í viðtölum hjá 

Körlum til ábyrgðar. Þegar maki hennar var í viðtölum breyttist ástandið mikið til 

batnaðar og bæði líkamlega og tilfinningalega ofbeldið hætti fyrst um sinn, 

tilfinningalega ofbeldið byrjaði þó aftur. Meðferðin hjálpaði Gerði mikið og hún mælir 

með og ráðleggur öllum að leita aðstoðar hjá Körlum til ábyrgðar sem búa við og beita 

ofbeldi í nánum samböndum. Vonbrigðin voru þó mikil þegar hún áttaði sig á að maki 

hennar var ekkert að breytast og meðferðin leysti ekki vandann þeirra á milli: 

[...] ég held það sé alveg búin að særa allt sem hægt er að særa í mér, ég hélt bara, 

ég hafði svo ofboðslega trú á KTÁ sko... ég hafði alveg óbilandi trú á því að þeir 

myndu geta hjálpað honum. 

4.3 Gerendur sem tóku þátt í meðferðarúrræðinu Karlar til ábyrgðar 

Hér verður farið yfir þau fjögur þemu sem komu út úr greiningu á viðtölunum við 

karlana sex. Fyrsta þema er Reynsla gerenda og upplifun af aðstæðum þegar ofbeldi er 

beitt, annað þema er Áhættuþættir gerenda, þriðja þema er Afleiðingar ofbeldis á 

gerendur, maka og börn út frá sjónarmiði gerenda og fjórða þema er Upplifun gerenda 

af meðferð og áhrif meðferðar. 

4.3.1 Reynsla gerenda og upplifun af aðstæðum þegar ofbeldi er beitt 

Allir karlarnir upplifa að missa stjórn á tilfinningum sínum og verða reiðir. Þeir einhvern 

veginn missa tökin og það sem byrjar sem rifrildi og fúkyrði magnast upp í ofbeldi. Einn 

karl af sex upplifir samhverfu í ofbeldinu, þar sem fyrrverandi eiginkona beitti hann 

tilfinningalegu ofbeldi.  

Friðrik lýsir því hvernig ofbeldið frá hans hendi var og hvernig ofbeldi var beitt á 

báða bóga: 

[...] það fór eiginlega ekki á milli mála í mínu tilviki sko. Og það hérna, það var..[hik] 

æ það var orðið bæði sko andlegt og líkamlegt ofbeldi sem að kom þar að sko. 

Þannig að það var alveg sjáanlegt hvað maður var að gera [...] Í staðinn fyrir að ég 

brotnaði niður að þá barði ég frá mér [...] og reyndar, held ég að sé svo sem alveg 

sannað burt séð kannski frá mínu dæmi að þú kemst ekkert undir andl.., undan 

andlegu ofbeldi með því að svara með líkamlegu. það er eiginlega enginn, það er 

engin lausn á því, að þú, þú veist þú kemur því ekkert áfram sko [...] sem þýddi bara 

að hún gerði meira af sínu og ég gerði meira af hinu sko. 

Gunnar lýsir ástæðum ofbeldis og sinni upplifun á aðstæðum þegar hann beitir ofbeldi: 

Bara...svona einhver ólgandi, ólgandi reiði og maður einhvernveginn svona.. já 

upplifði hvað var að gerast. Maður missir stjórnina, maður fer svona 

einhvernveginn út úr, út úr sér þannig lagað að, hérna, skynsemin víkur. Og 

rökhugsunin víkur. Og bara við tekur eitthvað, eitthvað brjálæði... það er eitthvað 

sem tekur mann bara yfir [...] í flestum tilfellum, mínu tilfelli þá, þá var það samspil 

áfengis og einhverja tilfinninga sem að magnast upp úr öllu valdi eins og, eins og 

afbrýðisemi eða, eða einhver, einhver ótti. 

Arnar beitti konuna sína tilfinningalegu ofbeldi og beitti son sinn einu sinni líkamlegu 

ofbeldi. Upplifun Arnars á aðstæðum þegar ofbeldi er beitt er svipuð Gunnars upplifun: 

[...] Það sem, eiginlega, upplifa það svona sem að... maður sé að missa tökin á 

einhverju [...] heyrðu ég er að missa stjórn á þessu. Þá, ég er ekkert að missa stjórn 

á umhverfinu mínu eins og, eins og maður heldur skilurðu, heldur ég er að missa 

stjórn á mér... 

Arnar lýsir því þegar hann beitti son sinn ofbeldi: 

[...] og það kemur tilvik þar sem að strákurinn minn er, ætli hann sé ekki fjögurra 

ára, eitthvað svoleiðis, hann er eitthvað að þvælast fyrir mér og... sparkaði í hann... 

4.3.2 Áhættuþættir gerenda 

Undir þessu þema birtast þættir sem gefa til kynna hversu líklegt það er að einstaklingur 

beiti ofbeldi í nánum samböndum. Þetta eru þættir eins og ofbeldi í æsku eða 

kynslóðatilfærsla, áfengis- og vímuefnavandi, samskiptavandi, fjárhagserfiðleikar, 

atvinna og menntun og viðhorf til ofbeldis.  

Talað er um kynslóðatilfærslu þegar einstaklingur sem verður fyrir ofbeldi í æsku 

eða verður vitni að ofbeldi foreldra beitir samskonar ofbeldi í sínum samböndum. Tveir 

karlar af sex töluðu skýrt um beina kynslóðatilfærslu. Friðrik og Gunnar urðu báðir fyrir 

tilfinningalegu og líkamlegu ofbeldi af hálfu föður í æsku og hafa báðir beitt 

tilfinningalegu og líkamlegu ofbeldi í nánum samböndum. Friðrik lýsir ofbeldinu af hálfu 

föður: 

[...] eiginlega bara gróft ofbeldi sko þú veist þar sem hann hefur ýtt mér eða hrint 

mér eða álíka sko. Og hérna.. Og í eitt skipti að þá einhvern tímann lenti ég á 

einhverri hillu og eitthvað og datt eitthvað dót úr hillunni og svo var ég skammaður 

fyrir að hérna dótið hafi dottið úr hillunni og átti að ganga frá því áður en ég myndi 

koma mér inn í herbergi sko... 

Friðrik segir frá því hvernig kynslóðatilfærslan birtist hjá honum:  

[...] já og ég hérna, þegar að ég, sko eftir að strákurinn fæðist þá hafði ég fyrst sko 

sama munstur með að byrsta mig sko við. Að því að ég al.. ólst upp við það að þá 

hélt ég því áfram við börnin mín svo. Og hérna og reyndar er eiginlega alveg hættur 

því í dag að yfir heildina að hækka róminn við þau sko. Að það hérna er búið að taka 

þó nokkurn tíma að komast á það stig að vera alveg hættur því sko. 

Allir sex karlarnir hafa átt við áfengis- og/eða vímuefnavanda að etja. Tveir af sex reykja 

ennþá hass öðru hvoru. Fjórir eru hættir að drekka en tveir drekka í hófi.  

Einar var í mikilli neyslu fíkniefna frá 12 ára aldri yfir tíu ára tímabil. Einar varð vitni 

að ofbeldi á æskuheimili sínu og varð einnig fyrir miklu einelti í æsku. Hann kláraði 

grunnskólagöngu sína á meðferðarheimili fyrir unglinga. Fjármál hafa oft verið erfið hjá 

honum, sérstaklega þegar hann var í neyslu og fátækt var á æskuheimili hans eftir að 

foreldrar hans skildu. Samskipti við aðra hafa verið erfið, sérstaklega á vinnustöðum og 

þegar hann var í neyslu. Með alla þessa áhættuþætti á bakinu leiðist Einar út í afbrot og 

sýnir af sér ofbeldishegðun: 

[...] ég var sem sagt sextán ára þegar ég framdi brotin...ég hef framið brot síðan þá 

en..ég hef aldrei..verið..þeir hafa aldrei náð mér..síðan ég var sextán ára..ég passaði 

mig á því..fór að passa mig betur á hvað ég gerði ég..var sem sagt dæmdur..fyrir..... 

og einhver ofbeldisbrot ég man það ekki einhver..slagsmál og eitthvað..ekkert samt 

einhverjar grófar líkamsárásir sko..en vopnabrotin eru náttla..teljast mjög gróft sko 

[...] þetta er á meðan ég er í neyslunni [...] ég flutti..kom út úr 

unglingameðferð..flutti inn í kommúnu [...] og þarna.. kommúnan var soldið góð í 

að nota fíkniefni..og..aðeins verri í að borga þau..og svo þegar ég var tekin fyrir öll 

brotin og löggan spyr mig.. og ég falsaði ávísanirnar með mínum eigin skilríkjum. 

Faðir Einars gekk út af heimilinu þegar Einar var mjög ungur. Það telst til áhættuþátta 

þegar samband er lítið við föður eða höfnun verður af hálfu föðurs. Í kjölfar þess að faðir 

Einars gekk út varð fjárhagur móður Einars erfiðari. Einar segir frá:  

[...] pabbi fór [...] hann bara labbaði út einn daginn sko...og uuu.. mamma.. jú 

þe..þegar við vorum orðnir... þú veist.. mamma hafði það náttla erfitt pabbi var 

aumingi og borgaði aldrei neitt og neitt.. og hún var ein með okkur. 

Viðhorf til kynjahlutverka koma ekki fram í frásögnum nema hjá einum karli af sex. 

Arnar lýsir því hvernig hugmyndir hans um hlutverk kynjanna eru: 

Og þú veist það eru nú ekkert mörg ár síðan að ég fór að setja í þvottavél og 

ryksuga heima hjá mér, skilurðu, því þetta er náttúrulega bara kvenmannsverk og 

ég segi það enn þann dag í dag að þetta sé kvenmannsverk þó ég standi meiri í 

þessum hlutum en konan mín, skilurðu, hún vinnur það mikið. Þannig að ég held 

það sé bara meira svona...Þú veist, uppþvottavél og vaska upp, og þetta, ég 

meina...ég veit ekkert af hverju þetta er, þetta er eitthvað, held ég, í rosa mörgum 

mönnum, bara, svona, eitthvað þykjast eitthvað. 

Frásagnir karlanna sýna að margir þekktir áhættuþættir hafa aukið líkurnar á því að þeir 

beittu ofbeldi í nánum samböndum. 

4.3.3 Afleiðingar ofbeldis á gerendur, maka og börn út frá sjónarmiði gerenda 

Afleiðingar ofbeldis í nánum samböndum hafði áhrif á gerendur sjálfa, maka þeirra og 

börn. Bragi lýsir því aðspurður hvernig afleiðingar ofbeldisins birtust hjá honum og 

konunni hans fyrrverandi: 

Ég held að, fyrst og fremst, bara, okkar samskipti, náttúrulega bara, og manni 

sjálfum leið ekkert vel, nattúrulega, en...svona út á við...ekkert neitt svona 

beint...þannig. 

Hann lýsir frekari áhrifum á konuna sína fyrrverandi: 

Já, ég náttúrulega, hafði talsvert áhrif á hana en hún, hérna... sko [...] mjög oft sem 

henni leið ekki vel og, hérna, hún er með svolítið þunglyndi, sko, og þessir hlutir, 

hún, svona, sko, bara eins og eitur fyrir hana, sko, alltaf, bara, mjög bein áhrif og 

auðvitað svona miklu augljósara þegar maður horfir til baka sko ef maður er of 

upptekinn af því hvað, hérna, hvað hinn aðilinn sagði við mann sjálfan, sko, tók 

maður ekki alltaf eftir hvernig henni leið. En, hérna, jú talsverð áhrif á hana. 

Davíð talar einnig um áhrif ofbeldisins og lýsir því betur: 

[...] ef eitthvað fór í taugarnar á mér þá fór það í taugarnar á mér ég.. var svona að 

skamma hana.. og það það náttlega þú veist ef..já..ef þú ert endalaust að segja 

manneskju að þú veist hún sé ekki að gera nógu gott hún sé að etta sé.. að hegðan 

hennar sé ekki nógu góð þá ertu sem sagt alltaf að segja manneskjunni að hún sé 

ekki nógu góð..aa.. þú veist það hefur verið það sem ég hef verið að gera hún 

náttúrulega hafði verið þú veist sjálf soldið brotin manneskja þegar við kynnumst 

hún náttúrulega hafði ekki í sér að skilja mig og ég hafði það ekki í mér að hafa sjórn 

á sjálfum mér [...] þetta náttúrulega hefur mannskemmandi áhrif á menneskju að 

öskra á hana og að vera reiður ég ég veit það sko að þú veist ég hef ég... ég sagði 

mjög leiðinlega hluti..oft og þegar ég var svona reiður... hérna..niðurbrjótandi hluti 

ég ég fann skömm alveg eftirá. 

Friðrik lýsir því hvernig afleiðingarnar mögnuðust við það að hans fyrrverandi beitti hann 

einnig ofbeldi: 

Ég treysti ekki fólki, hleypi því ekki auðveldlega að mér. Af því ég fann það að um 

leið og hún kom visst mikið að mér að þá gat hún kallað þetta fram hjá mér sko. 

Þannig að í dag hleypi ég mjög fáum sko það nálægt mér að þeir geti gert þetta. Þú 

veist bara komast að mér, það, þannig tilfinningalega að þeir nái að hafa áhrif á það 

sko... En eins og ég segi, það kemur fram hjá mér þannig að ég reyni að koma í veg 

fyrir þá að fólk nái að komast það nálægt að ég, að það geti kallað þetta fram hjá 

mér sko [...] Það.. fjölskylduna og hérna.. eiginlega einu sem ég hleypi almennilega 

að það eru börnin sko. Að öðru leyti held ég mig nokkuð lokuðum. 

Gunnar lýsir því hvernig ofbeldið hafði áhrif á alla í kringum hann: 

Það náttúrlega tók á mig persónulega, tók á sambandið, ehmmm, gerði samskipti 

við ættingja og vini ehmmm erfiðari sem að þú veist voru inn í málum og vissu hvað 

var í gangi, og...svona fyrst um sinn hafði þetta mjög, mjög slæmar afleiðingar, ekki 

bara fyrir maka sem að varð fyrir ofbeldinu heldur svona fjölskylduna líka. Við 

fjarlægðumst ákveðna vini sem að klárlega sneru bara baki við okkur. 

Allir karlarnir nema einn eiga börn og urðu þau öll vitni að ofbeldi á heimili sínu. Bragi 

lýsir hvernig ofbeldi milli hans og fyrrverandi konu hefur afleiðingar fyrir barnið hans: 

Hún var farin að sýna svona svolítil kvíðaáhrif, semsagt einhver kvíðaeinkenni. Og, 

hérna...en...og...hafði þá áhyggjur af því að við værum að rífast eða værum að tala 

saman í einhverjum stirðum tónum og hún...það allt saman alveg. En...já, já það 

voru áhrif á hana líka. Já semsagt og þessir kvíðaeinkenni sem ég er að tala um eru 

að, hérna...náttúrulega er svolítið erfitt að segja en var með svona viðvarandi 

magavandamál og svoleiðis hluti sem voru farin að koma upp [...] fannst alltaf eins 

og hún væri að sjá fyrir sér, bara, sko, hræðilega hluti, sko, segir hún alltaf eins og 

með kvíðann. 

Friðrik varð fyrir tilfinningalegu og líkamlegu ofbeldi í æsku af hálfu föður síns. Faðir 

hans var skapmikill maður og nú sér hann hvernig skapeinkennin færast frá einni 

kynslóð til annarrar. Friðrik lýsir afleiðingum ofbeldis af hans hálfu fyrir börn hans og því 

hvernig kynslóðatilfærsla á sér stað milli hans og sonar hans líkt og hafði gerst hjá 

Friðriki og föður hans: 

Þetta, strákurinn hefur orðið meira fyrir þessu heldur en stelpan sko. það kemur 

fram í dag að hann er að sýna sömu einkenni raunverulega og þú veist pabbi gerir, 

pabbi, eins og pabbi sko, með skapið sko. Þannig að það þýðir það eins og í dag þá 

þarf að taka svolítið öðruvísi á við hann heldur en vi.. ég get gert við stelpuna sko... 

En það tekur bara tíma fyrir hann að komast út úr þessu munstri sem raunverulega 

við bjuggum til sko. 

Af þessu má sjá að ofbeldi í nánum samböndum getur haft áhrif á alla fjölskyldumeðlimi, 

vini og ættingja og afleiðingarnar geta verið margvíslegar og alvarlegar. 

4.3.4 Upplifun gerenda af meðferð og áhrif meðferðar  

Allir karlarnir sex voru ánægðir með meðferðina sem þeir fengu hjá Körlum til ábyrgðar. 

Fjöldi viðtala var allt frá 5-6 viðtölum upp í regluleg viðtöl sem vöruðu í tæplega tvö ár. 

Einn af gerendunum var enn í meðferð þegar viðtalið var tekið við hann. Upplifun þeirra 

var jákvæð og mikil hugafarsbreyting hafði átt sér stað en einnig töldu þeir meðferðina 

hafa verið erfiða. Davíð lýsir sinni upplifun og áhrifum af meðferðinni sjálfri: 

[...] bara mjög jákvæða [...] fyrir karlmenn til þess að reyna að...að hérna að átta sig 

á því... þú veist semsagt eee... aaa..hve.. ee.. sem sagt að endurbyggja sjálfan 

sig...sem sagt...að laga sjálfan sig...þett...það er frábært...þetta er alveg...mj...mjög 

jákvætt fyrir mig [...] og gera mér grein fyrir því að.. þú veist þó ég yrði reiður.. þá 

væri það ekkert.. þá væri það ekkert.. sem sagt það er ekkert.. það þýðir ekki að ég 

hafi rétt fyrir mér.. og þú veist sem sagt svona réttlætanleg reiði já [...]skil sjálfan 

mig betur.  

Meðferðin samanstóð af viðtölum og hópmeðferð. Einar lýsir upplifun sinni í 

hópmeðferðinni á eftirfarandi hátt: 

[...] ég held það taki smá tíma að læra..nýja hegðun að skipta út hegðun...og ég þarf 

á þessum stuðningi að halda á meðan sko...það eru góðir sálfræðingarnir sem eru 

þarna.. og strákarnir eru.. þú veist.. þeir eru..það er mjög gott að fá að spegla sig í 

þeim..því við erum allir í rauninni að díla við sama vandamál... og.. þú veist.. þú mis 

mikið hvað við gerðum náttla og eitthvað svona..en það er mjög gott að hafa 

þetta..af því að þeir þekkja.. reynsluna, það er ótrúlega gott...og ekki bara 

sálfræðingarnir heldur bara innpúttið frá strákunum af því að þeir koma með..þú 

veist það svo oft sem maður getur ekki gefið sjálfum sér ráð en er góður í að segja 

einhverjum öðrum. 

Einar lýsir jafnframt áhrifum meðferðarinnar á samband hans og konu hans: 

[...] lífsgæðin hjá mér hafa deffinetly..hafa a..alveg örugglega aukist.. lífsgæðin hjá 

mér hafa au..aukist helling.. mun nánara samband við..konuna mína [...] þú 

veist..og við giftum okkur..það hefði aldrei skeð nema ég hefði unnið í mínum 

málum.. ég..þú veist.. við erum.. vi..við tölum oft um það hvað er gott núna þegar 

gengur vel..því þá líður okkur eins og við séum í sama liði þú veist..það er ekki 

lengur..þessi togstreita á milli. 

Eins og fram hefur kmið var um kynslóðatilfærslu að ræða hjá Gunnari þar sem faðir 

hans beitti hann ofbeldi. Áhrif meðferðarinnar skilaði sér þannig hjá Gunnari, að honum 

tókst að rjúfa kynslóðatilfærsluna ásamt því að bæta líðan allra í fjölskyldunni: 

Já þetta er kannski alveg þú veist klisja hérna, þú veist. Það er að, kenna foreldrum 

um eða eitthvað svoleiðis en maður tekur með sér alveg ótrúlega margt úr, úr 

uppvextinum sem maður eins og bara allt í einu fattar maður að hljómar eins og 

pabbi sinn sko...Þannig að já, ég þurfti að...ég þurfti að rjúfa það [...] hún hefur bara 

haft gríðarlega góð áhrif. Ég meina við, emmm... ég náði bara svona tökum á, á 

hérna mínu lífi. Náði tökum á, á svona skapinu og, náði tökum á viðhorfum. Þú 

veist, ég er ekki svona þessi hrokafulli, pirraði, hérna, reiði gæi. Þú veist, ég er allt 

öðruvísi í umferðinni, allt öðruvísi út í búð. Þú veist, það eru ekki lengur allt bara 

lengur fífl og fávitar í kringum mann. Maður einhvern veginn hafði tamið sér 

einhver svoleiðis viðhorf [...] Og miklu betri faðir [...] ég held að ég hafi bara látið af, 

þú veist, þessari kannski ógnarstjórn sem að ég tók með mér úr mínu, mínu 

uppeldi. 

Af þessu má sjá að upplifun karlanna af meðferð er nokkuð samhljóma.  

4.4 Skilaboð viðmælenda 

Þrátt fyrir að bæði gerendur og þolendur hafði í heildina séð verið ánægð með 

meðferðina, þá töldu sumir viðmælendanna að einhver atriði mætti bæta í viðhorfum 

þeirra sem koma að þessum málaflokki. Líkt og í tilfelli Friðriks er um samhverfu að ræða 

í ofbeldinu þar sem fyrrverandi konan hans beitir hann einnig tilfinningalegu ofbeldi. 

Friðrik gagnrýnir viðhorf fagfólks þegar um slíka samhverfu er að ræða:  

[...] eftir að ég róaðist niður að ég hef þurft að semsagt díla við það að og það ég, ég 

er ekki að segja að mér hafi tekist í öll skiptin sko, að hún heldur áfram með sitt 

ofbeldi og það er mundi hefur bæði verið andlegt og líkamlegt af hennar hálfu sko. 

Þú veist þannig að ég [...] af því hún heldur að vandamálið hafi alltaf bara legið bara 

hjá mér. Og Kvennaathvarfið og fleiri benda alltaf strax á karlinn, í, þegar kemur að 

ofbeldismálum sko. 

Af sex konum talar ein um samhverfu í beitingu ofbeldis í nánum samböndum. Drífa 

gagnrýnir líkt og Friðrik þá hugmyndafræði sem sumir fagaðilar starfa eftir:  

Við vorum, við erum ánægð, skilurðu, við vorum ánægð með þessa, skiluðurðu.. Ég 

er ánægð með þetta stuðningsnet skilurðu að það sé kvennaathvarf, rosalega flott 

að að hafa svona námskeið. En við vorum ekki alveg ánægð með að það var alltaf 

látið eins og það hlyti að hanga eitthvað meira á spýtunni. Skilurðu? Okkur fannst 

ekki gaman að heyra forstöðumann Kvennaathvarfsins að segja „það kemur engin 

kona hér nema hafa verið langvinnt og erfitt ofbeldissamband“ við alveg: what? 

Skiluru? Það var búið að segja þér er velkomið að koma, þó það sé.. Þú veist, mér, 

mér finnst þetta svona...soldið komið í bakið á okkur. 

Drífa telur þetta viðhorf líka koma fram hjá Körlum til ábyrgðar: 

Já og svo í þessu, í þessu námskeiði sem hann fór, þá var svolítið mikið vera að 

reyna að draga upp „þetta er nú eitthvað verra en þetta.“ Skilurðu? Að það finnst 

mér alveg eðlilegt því ef það kemur einhver sem er að gera einhverja vonda hluti 

auðvitað eru þeir í vörn og þarf að draga það fram skilurðu með öllum ráðum. En 

samt var einhvernveginn eins og svona í endann, einhvernveginn eins og „við 

komumst ekkert lengra með þig.“ Skilurðu? Einhvernveginn eins og...Æ við 

upplifðum pínulítið eins og, eins og það hefðu verið smá vonbrigði. Þeir hefðu ekki 

ekki náð að láta hann játa allt, eitthvað, ég [...] en okkur fannst þetta vera nógu 

slæmt til að við þyrftum að leita hjálpar. Þú veist þetta var algjört skipbrot hjá 

okkur. Það var bara við urðum að breyta öllum kúrsinum hjá okkur sem að var. Og 

ég hugsa í okkar sambandi að ef ég hefði verið stærri og sterkari það, að þá hefði ég 

verið að lemja hann. Og þetta ofbeldi sem þær bentu mér á, það er bara.. Ef það er 

barn og fullorðinn, þá eru þau ekki að slást af því það er aflsmunur. Og bara á 

þessum forsendum förum við. Að hann þurfi að átta sig á líka að það er aflsmunur. 

Sem karlar þurfa að átta sig á. 

Gerður var að eiga við annars konar vanda en Friðrik og Drífa. Gerður var að skilja við 

eiginmann sinn sem var búinn að beita hana tilfinningalegu, líkamlegu og fjárhagslegu 

ofbeldi þann tíma sem samband þeirra hafði varað. Þrátt fyrir ofbeldið af hálfu 

eiginmanns, kæru og nálgunarbanns hafði gengið illa fyrir hana að fá skilnað, þar sem 

hún er ekki sátt við að hann fái hluta af eignum hennar: 

[...] ég var að hringja núna til sýslumannsins og mér var tilkynnt það að ég gæti 

beðið um skilnað án þess að, æj þetta er hjúskapar eitthvað skiptin eru. þau verða 

að vera til þess að fá skilnaðinn...en ef maðurinn vill ekki skrifa undir það, hvernig 

er hann þá að neita mér um skilnað. Mér finnst þetta svo röng skilaboð til mín, ég 

vil skilja við manninn, hann er ekki sáttur við það hvernig ég vil skilja, á ég þá bara 

að þegja? Ég næ ekki að skilja þegar hann neitar að skrifa undir af því ég veit alveg, 

hann vill þetta, hann vill þetta, hann vill þetta, og það endar með því að hann vill 

húsið líka, það var komið svona hjá honum, mér finnst asnalegt að búa hérna ef ég 

eignast ekki húsið. 

Ljóst er að bæði þolendur og gerendur ofbeldis í nánum samböndum eru ekki einsleitur 

hópur og mikilvægt er að fagaðilar séu meðvitaðir um að líklegt sé að ekki henti sama 

nálgun öllum. Einnig væri til bóta ef skilningur opinberra stofnana og hinna ýmsu 

samtaka sem koma að málum þolenda og gerenda ofbeldis í nánum samböndum yrði 

aukinn svo upplifun á samskiptum við þessa aðila þyrfti ekki að vera neikvæð.

5 Umræða  

Í þessum kafla verða niðurstöður rannsóknarinnar settar í samhengi við fræðilega umfjöllun í 

öðrum kafla, í þeim tilgangi að svara rannsóknarspurningunum. Niðurstöður rannsóknarinnar 

byggjast á sex viðtölum við kvenkyns þolendur ofbeldis í nánum samböndum sem eiga eða 

áttu maka sem leitað höfðu til Karla til ábyrgðar og viðtölum við sex karlkyns gerendur 

ofbeldis í nánum samböndum sem leitað höfðu til Karla til ábyrgðar. Viðmælendur, bæði 

konur og karlar, voru á breiðu aldursbili og með mismunandi bakgrunn en þó marga 

sameiginlega þætti í upplifun og reynslu.  

Með þessari rannsókn var skoðuð reynsla og upplifun þolenda og gerenda ofbeldis í 

nánum samböndum. Við greiningu gagnanna komu í ljós fjögur megin þemu hjá bæði 

þolendum og gerendum sem greint var frá í niðurstöðukafla. Niðurstöður rannsóknarinnar 

byggja á persónulegri reynslu og upplifun gerenda- og þolenda ofbeldis í nánum samböndum 

og því er ekki hægt að alhæfa út frá þeim niðurstöðum um alla sem hafa orðið fyrir ofbeldi í 

nánu sambandi. Hins vegar veita niðurstöðurnar mikilvæga innsýn í hugarheim þolenda og 

gerenda ofbeldis í nánum samböndum hér á landi. 

5.1 Upplifun þolenda af ofbeldi í nánum samböndum og afleiðingum þess  

Þegar skoðuð var reynsla þolenda af ofbeldi og upplifun á aðstæðum þegar ofbeldi var beitt 

kemur í ljós að ofbeldið byrjaði yfirleitt fljótlega eftir að þolandi tók saman við maka. 

Ofbeldið var gjarnan óljóst í fyrstu og þá fremur tilfinningalegt en líkamlegt ofbeldi fylgdi í 

kjölfarið. Allar konurnar sex urðu fyrir tilfinningalegu- og líkamlegu ofbeldi auk þess sem ein 

varð fyrir kynferðislegu ofbeldi og ein fyrir fjárhagslegu ofbeldi. Ein af konunum hafði sjálf 

beitt ofbeldi sem og eiginmaður hennar og var því um kynjasamhverfu að ræða. Samkvæmt 

Dahlberg og Krug (2002) og Renner (2009) helst tilfinningalegt og líkamlegt ofbeldi gjarnan í 

hendur og er þá tilfinningalegu ofbeldi nánast alltaf beitt samhliða líkamlegu ofbeldi þó 

líkamlegu ofbeldi sé ekki alltaf beitt samhliða tilfinningalegu ofbeldi. 

Ein kona af sex varð fyrir kynferðislegu ofbeldi af hálfu maka. Þvingun til kynlífs innan 

hjónabands er ofbeldi sem ekki hefur alltaf verið viðurkennt heldur talinn réttur karla. Talið 

er að um 10-14% kvenna verði fyrir nauðgunum í hjónabandi (Martin o.fl., 2007) og gæti 

verið um vangreindan vanda að ræða þar sem konur segja sjaldan frá kynferðislegu ofbeldi 

því þær telja sig stundum eiga sök að máli (Hague og Malos, 2005). Ein kona af sex varð fyrir 

fjárhagslegu ofbeldi af hálfu maka og var að glíma við afleiðingar þess. Rannsóknir hafa sýnt 

að ólögleg eða óviðeigandi meðferð fjármuna konunnar, eins og að skrá skuldir á konuna og 

fara óskynsamlega með sameiginlegan fjárhag getur haft fjárhagserfiðleika í för með sér fyrir 

konuna og skerðingu á lífsgæðum (Adams o.fl., 2008).  

Þegar skoðuð er upplifun þolenda á aðstæðum þegar ofbeldi er beitt kemur í ljós að hún 

er margvísleg. Sumar urðu reiðar og aðrar fóru í sjálfsásökun og urðu fyrir vonbrigðum. Aðrar 

rannsóknir hafa sýnt að afleiðingar ofbeldis eru víðtækar og alvarlegar og hafa áhrif á 

tilfinningalega-, líkamlega- og félagslega vellíðan þolenda sem og fjárhagslega afkomu þeirra 

(Bugeja o.fl., 2015; World Health Organization, 2013; Murpy og Quimet, 2008). Konan sem 

bjó við samhverfu í ofbeldinu upplifði ofbeldið á annan hátt en hinar, þar sem hún sagðist 

beita líkamlegu ofbeldi til jafns við maka sinn. Frásögn þessarar konu passar við kenningu 

Johnson (2005) um þrjár tegundir ofbeldis í nánum samböndum. Hann kallaði þessa tegund 

ofbeldis í nánum samböndum fyrst makaofbeldi (e. common couple violence) en seinna 

aðstæðubundið ofbeldi (e. situational couple violence) og vildi meina að Þessi tegund 

ofbeldis lýsti sér í deilum og ágreiningi sem leiða til ofbeldis af hálfu beggja aðila. Þetta getur 

átt sér stað annað slagið og þá farið úr böndunum en leiðir sjaldnar til alvarlegra- eða 

lífshættulegra áverka. Johnson (1995) taldi að þessi tegund ofbeldis væri ekki kynjabundin 

eins og hryðjuverk í nánu sambandi (e. intimate terrorism) sem hann taldi lýsa sér með 

ógnarstjórn annars yfir hinum aðilanum. 

Aðspurðar höfðu allar konurnar sex beitt maka ofbeldi, í fimm tilfellum var ofbeldið 

viðbragð við ofbeldi af hálfu maka og ein kona upplifði samhverfu í ofbeldi milli hennar og 

maka. Þetta er í samræmi við kenningu Johnson um þrenns konar ofbeldi í nánum 

samböndum. Þessar þrjár tegundir ofbeldis eru aðgreindar með hugmyndum um stjórnun af 

hálfu beggja aðila í sambandinu. Í fyrsta lagi er um að ræða ofbeldi af hálfu karla sem snýst 

um ógnarstjórn hans yfir konunni, í öðru lagi er um að ræða ofbeldisfullt viðnám sem svar við 

hryðjuverkum í nánu sambandi og í þriðja lagi aðstæðubundið paraofbeldi eins og áður hefur 

komið fram (Johnson, 1995, 2005).  

Allar konurnar sex sem tóku þátt í þessari rannsókn eiga börn sem hafa orðið vitni að 

ofbeldi á heimilinu og voru að glíma við margvíslegar afleiðingar þess eins og áfengisvanda, 

reiði og streitu. Að verða vitni að ofbeldi milli foreldra er tilfinningalegt ofbeldi sem getur 

haft verulegar afleiðingar á börn (Freydís Jóna Freysteinsdóttir, 2004) og setur börn í mikla 

hættu. Það eykur líkur á alvarlegum sálfélagslegum og hegðunartengdum vanda líkt og þau 

hafi orðið fyrir því sjálf (Aron og Olsen, 1997; Freydís Jóna Freysteinsdóttir, 2005). Börn allra 

kvennanna urðu vitni að ofbeldi milli foreldra og barn einnar konu varð fyrir beinu líkamlegu 

ofbeldi. Börnin eru að glíma við kvíða, þunglyndi, reiði og áfengisvanda. Börn sem verða vitni 

að ofbeldi upplifa afleiðingar af því líkt og fullorðnir. Samkvæmt rannsókn McClennen (2010) 

geta afleiðingar meðal annars verið tilfinningalegar og samkvæmt rannsókn Øverlien (2010) 

vandi tengdur áfengisneyslu, auk þess sem afleiðingarnar geta verið af líkamlegum toga 

(Holtzworth- Munroe, Smutzler o.fl., 1997; World Health Organization, 2010). Samkvæmt 

rannsóknum Moylan og félaga (2010) getur það haft alvarlegar afleiðingar fyrir börn að 

verða fyrir beinu ofbeldi og verða vitni að ofbeldi milli foreldra því þessi tvöföldu áhrif auka 

líkur á alvarlegum sálfélagslegum og hegðunartengdum vanda eins og lágu sjálfsmati, 

þunglyndi, kvíða, ofbeldishneigð og afbrotahegðun.  

Samkvæmt rannsóknarniðurstöðunum eru allar konurnar sex að glíma við margvíslegar 

afleiðingar ofbeldis í nánum samböndum. Afleiðingar ofbeldisins voru alvarlegar og höfðu 

áhrif á þolendur og börn þeirra. Samkvæmt rannsókn Alþjóðaheilbrigðismálastofnunarinnar 

(2013) hafa afleiðingar ofbeldis í nánum samböndum áhrif á alla hlutaðeigandi aðila og 

þolendur og börn þeirra. Fjórar konur af sex glímdu við tilfinningalega vanlíðan eins og kvíða 

og þunglyndi. Konurnar lýstu félagslegri einangrun og litlum stuðningi. Rannsókn Murphy og 

Quimet (2008) leiddi í ljós að konur sem verða fyrir ofbeldi í nánum samböndum eru líklegri 

til þess að eiga við tilfinningalegan, líkamlegan og félagslegan vanda að etja. Tvær af sex 

konum eru með gigt, þar af önnur með vefjagigt. Rannsókn Coker og félaga (2005) sýndi að 

konur sem hafa orðið fyrir ofbeldi í nánum samböndum eru líklegri til að þjást af vefjagigt. 

(World Health Organization, 2013). Ein kona af sex var að glíma við afleiðingar fjárhagslegs 

ofbeldis sem hefur leitt til fjárhagserfiðleika. Hún hefur meðal annars ekki efni á nauðsynjum 

fyrir sig sjálfa. Í rannsókn Adams o.fl. (2008) kemur fram að fjárhagslegt ofbeldi getur lýst sér 

þannig að farið er óskynsamlega með sameiginlegan fjárhag. Einnig er um að ræða stuld á 

peningum og greiðslukortum og peningar notaðir í fjárhættuspil.  

Tvær konur af sex eru komnar yfir sjötugt og hafa báðar verið giftar í rúmlega 50 ár. Að 

eldast í ofbeldissambandi leiðir til þess að þættir eins og heilsa, einmanaleiki og samband við 

uppkomin börn er mikilvægara en það var á yngri árum. Þær lýsa heilsuleysi og sjúkdómum 

sem valda því að þær þurftu að hætta fyrr að vinna úti en ella, auk þess sem heilsuleysi maka 

hefur áhrif á þá ákvörðun að vera áfram í hjónabandi með ofbeldisfullum maka. Samkvæmt 

rannsókn Band- Winterstein (2012) eru margar ástæður fyrir því að fólk eldist saman í 

ofbeldissambandi. 

5.2 Áhættuþættir og verndandi þættir í lífi þolenda 

Fjórir þolendur ofbeldis í nánum samböndum af sex upplifðu tilfinningalegt- og líkamlegt 

ofbeldi á æskuheimili og allir þolendur beittu gerandann einhverntímann ofbeldi. Samkvæmt 

rannsóknum Corvo (2006), Freydísar Jónu Freysteinsdóttur (2005), Holtzworth-Munroe, 

Bates og félaga (1997) og Holtzworth- Munroe, Smutzler og félaga (1997) eru fjölmargir 

þættir taldir hafa áhrif á þróun ofbeldis í nánum samböndum. Þetta eru áhættu- og 

verndandi þættir með flóknu samspili sín á milli. Börn sem verða fyrir ofbeldi í æsku eru 

líklegri til þess að beita ofbeldi eða verða fyrir því á fullorðinsárum, sérstaklega ofbeldi í 

nánum samböndum  

Tveir þolendur af sex hafa sjálfir átt við áfengisvanda að stríða. Tvær konur bjuggu við 

vandann á æskuheimili og ein bjó með maka sem var fíkniefnaneytandi. Rannsóknir sýna að 

áfengis- og/eða vímuefnavandi eykur líkur á að ofbeldi í nánum samböndum verði beitt 

(Dóms- og kirkjumálaráðuneytið, 1997; World Health Organization, e.d.). 

Ein kona af sex lýsti valdaójafnvægi milli hennar og maka hennar sem orsakaðist af því að 

hún tók allar ákvarðanir og var fyrirvinna heimilisins um tíma áður en hann varð fyrirvinnan. 

Rannsóknir sýna að yfirráð karls varðandi peninga og ákvarðanir og ágreiningur milli pars 

eykur líkur á því að karlmaður beiti ofbeldi í nánum samböndum (World Health Organization, 

e.d.). 

Ein kona lýsir því hvernig uppkomin börn hennar hafa fjarlægst hana vegna ofbeldis sem 

þau urðu fyrir í æsku sem leiddi til þess að hún hafði ekki stuðning af uppkomnum börnum. 

Önnur kona lýsir stuðningi barna sinna og hvernig sá stuðningur hjálpaði í hennar aðstæðum. 

Samkvæmt rannsókn Band- Winterstein (2012) er stuðningur uppkominna barna mikilvægur 

fyrir til dæmis aldraða foreldra í ofbeldissambandi þar sem þeir reiða sig á uppkomin börn til 

þess að takast á við nýjan veruleika sem er tilkominn vegna sögu um ofbeldi og öldrunar 

(Band- Winterstein, 2012; United Nations, 2013). Ein kona lýsti erfiðum samskiptum innan 

stórfjölskyldu og skorti á stuðningi þar þegar hún fór að vinna með ofbeldið sem hún varð 

fyrir af hálfu maka. Samkvæmt rannsókn Hughes og félaga (2005) er umhyggja og 

tilfinningalegur stuðningur fjölskyldu og vina verndandi þættir sem minnka líkur á að kona 

verði fyrir ofbeldi í nánu sambandi. 

5.3 Upplifun þolenda af meðferð og áhrif meðferðar maka 

Þegar skoðaðar eru frásagnir kvennanna sex af upplifun þeirra á þeim tíma sem maki þeirra 

var í meðferð hjá Körlum til ábyrgðar má sjá að upplifun þeirra var misjöfn en á heildina litið 

jákvæð og konurnar voru ánægðar með að til væri sérhæft úrræði á Íslandi sem tæki á 

þessum alvarlega vanda sem ofbeldi í nánum samböndum er. Sumar konurnar fundu fyrir 

stuðningi fjölskyldu á þeim tíma sem maki þeirra var í meðferð. Einni konu fannst lítið vera 

að gerast hjá maka hennar þar sem hann tjáði sig lítið meðan á meðferðinni stóð og fór ekki 

nógu oft í viðtöl að hennar mati. Í ljós kom þó að breytingar urðu til batnaðar á samskiptum 

þeirra og allt varð einhvern veginn afslappaðra að hennar mati. Önnur kona lýsir því líka 

hvernig samskipti urðu auðveldari og þau hjónin gátu farið að ræða mál sín á milli og makinn 

varð opnari. Maki einnar hætti að drekka áfengi að mestu á meðan hann var í meðferð hjá 

Körlum til ábyrgðar. Hjá öllum konunum hætti tilfinningalega- og líkamlega ofbeldið fyrst um 

sinn eftir að meðferð lauk, en svo byrjaði tilfinningalega ofbeldið aftur. Samkvæmt rannsókn 

Gondolf (2007) hefur meðferð fyrir gerendur ofbeldis í nánum samböndum þau áhrif að 

tilfellum líkamlegs ofbeldis sem og annars ofbeldis fækki til muna eða hætti. 

Ein kona talaði um að meðferð Karla til ábyrgðar hafi veitt henni vissa innsýn í vandann 

og henni leið vel með að það væri verið að vinna markvisst með hann. Önnur kona upplifði 

aftur á móti ákveðin vonbrigði á þeim tíma sem maki hennar var í meðferð Karla til ábyrgðar. 

Hún og maki hennar upplifðu að þau ættu í raun ekki heima í meðferðinni eða að þau væru 

ekki velkomin með sinn vanda þar sem þau beittu bæði hvort annað ofbeldi. Sú kona taldi að 

þau hefðu fengið þau skilaboð hjá Körlum til ábyrgðar að vandinn hlyti að vera meiri og 

ofbeldið alvarlegra. Þrátt fyrir þessa gagnrýni voru þau ánægð með meðferðina að öðru leyti 

og taldi hana hafa haft góð áhrif á líf þeirra.  

5.4 Upplifun gerenda af ofbeldi í nánum samböndum og afleiðingum þess 

Ofbeldið af hálfu gerendanna sex var tilfinningalegt og líkamlegt. Fjórir gerendur af sex 

beittu bæði tilfinningalegu- og líkamlegu ofbeldi í nánum samböndum og tveir þeirra beittu 

aðeins tilfinningalegu ofbeldi. Einn gerendanna beitti konuna sína tilfinningalegu ofbeldi og 

son sinn líkamlegu ofbeldi í eitt skipti. Þessar niðurstöður eru í samræmi við rannsóknir 

Renner (2009) og Dahlberg og Krug (2002) sem lýst hafa því hvernig líkamlegt og 

tilfinningalegt ofbeldi haldist jafnan í hendur þar sem tilfinningalegu ofbeldi er nánast alltaf 

beitt samhliða eða á undan líkamlegu ofbeldi þó svo að líkamlegu ofbeldi sé ekki alltaf beitt 

samhliða tilfinningalegu ofbeldi. Rannsóknir hafa einnig sýnt að í þriðjungi til helmings tilfella 

geti kynferðislegt ofbeldi einnig fylgt líkamlegu ofbeldi (Dahlberg og Krug, 2002) en sú var 

ekki raunin í tilfelli þessara sex gerenda og hlutfallið var einnig lægra meðal þolendanna, þar 

sem einungis einn þeirra hafði orðið fyrir slíku ofbeldi af hálfu maka.  

Afleiðingar ofbeldisins sem gerendurnir sex beittu á heimilum sínum hefur víðtæk áhrif á 

þá sjálfa, maka þeirra og börn og í sumum tilfellum allt nærumhverfi þeirra eins og ættingja 

og vini. Einn gerandi lýsti því hve illa honum leið að sjá hvernig ofbeldið hafði bein áhrif á 

líðan konunnar hans þegar hann skammaðist í konunni og braut hana niður í reiði sinni. 

Samkvæmt rannsókn Murphy‘s og Quimet (2008) eru konur sem verða fyrir ofbeldi í nánum 

samböndum líklegri til þess að eiga við tilfinningalegan, líkamlegan og félagslegan vanda að 

etja. Annar gerandi lýsti því hvernig ofbeldið hafði áhrif á alla í kringum hann og gerði 

samskipti erfiðari. Samkvæmt rannsókn Holtzworth-Munroe, Bates og félaga (1997) getur 

samskiptavandi aukið hættu á að ofbeldi sé beitt í nánum samböndum.  

Fimm af þeim sex gerendum sem þátt tóku í rannsókninni eiga börn. Börnin þessara 

fimm gerenda urðu vitni að beitingu ofbeldis á heimilum sínum. Einn gerandi beitti barn sitt 

líkamlegu ofbeldi sem hafði þær afleiðingar í för með sér að barnið var farið að sýna 

kvíðaeinkenni og viðvarandi magavandamál. Rannsókn McClennen (2010) sýndi að börn geta 

orðið vitni að ofbeldi milli foreldra og beinu líkamlegu ofbeldi og þessi tvöföldu áhrif geti leitt 

til líkamlegra- og tilfinningalegra vandkvæða. Rannsókn Moylan og félaga (2010) nefnir 

afleiðingar eins og þunglyndi og kvíða. Samkvæmt rannsókn Øverlien (2010) eru börn líklegri 

til að eiga við hegðunarvanda að etja ef þau verða vitni að ofbeldi milli foreldra. Einn gerandi 

lýsir ofbeldi af hálfu föður í æsku og að hann hafði sjálfur beitt sitt barn ofbeldi. Nú sé barnið 

farið að líða fyrir þetta sem komi fram í vanlíðan og hegðunarvandkvæðum. Rannsókn 

Freydísar Jónu Freysteinsdóttur (2005) sýnir að kynslóðatilfærsla getur átt sér stað því börn 

sem alast upp við ofbeldi á æskuheimili eru líklegri til að beita ofbeldi þegar þau verða 

fullorðin. 

Einn gerandi af sex lýsir afleiðingum þess að vera beittur ofbeldi af hálfu konu. Hann 

treysti ekki fólki og hleypti því ekki auðveldlega að sér. Hann reyndi að koma í veg fyrir að 

fólk næði að komast nálægt sér og þeir einu sem hann hleypti að sér eru börnin hans. 

Rannsókn Anderson (2002) sýnir að konur og karlar sem eru þolendur gagnkvæms ofbeldis í 

nánum samböndum eru að glíma við tilfinningalegar afleiðingar. Rannsókn Coker og félaga 

(2002) sýnir að líkamlegt og tilfinningalegt ofbeldi í nánum samböndum getur leitt til 

alvarlegra tilfinningalegra og líkamlegra vandkvæða fyrir bæði karlkyns og kvenkyns þolendur 

ofbeldis í nánum samböndum.  

5.5 Þættir í lífi gerenda sem geta aukið líkur á beitingu ofbeldis  

Margir þættir geta aukið hættuna á að einstaklingur beiti ofbeldi í nánum samböndum, eins 

og áhrif úr æsku eða annað sem hefur áhrif á einstaklinginn. Áfengis- og vímuefnanotkun er 

þáttur sem getur aukið líkur á að karlmaður beiti ofbeldi í nánum samböndum (World Health 

Organization, e.d.; Holtzworth- Munroe, Smutzler o.fl., 1997). Gerendurnir sex hafa allir átt 

við áfengis- og/eða fíkniefnavanda að stríða. Þrír gerendur af sex áttu við mikinn fíknivanda 

að etja áður, en í dag er einn af þeim hættur að nota fíkniefni og tveir reykja reglulega hass. 

Allir gerendurnir sex misnotuðu áfengi áður en í dag eru fjórir hættir að drekka og tveir nota 

áfengi í hófi. Einn gerandi af sex ólst upp við áfengisneyslu á æskuheimili.  

Aðrir áhættuþættir í lífi gerenda eru að verða vitni að ofbeldi á æskuheimili og að verða 

fyrir ofbeldi í æsku. Einstaklingar sem upplifa ofbeldi í æsku eru taldir líklegri til að beita 

ofbeldi sjálfir eða verða fyrir því seinna á lífsleiðinni, þá sérstaklega í nánum samböndum 

(Corvo, 2006; Holtzworth-Munroe, Bates o.fl., 1997). Þegar þetta gerist er um svokallaða 

kynslóðatilfærslu að ræða (Freydís Jóna Freysteinsdóttir, 2005). Tveir karlar af sex urðu fyrir 

tilfinningalegu og líkamlegu ofbeldi af hálfu föðurs í æsku og hafa báðir beitt tilfinningalegu 

og líkamlegu ofbeldi í nánum samböndum. Tveir gerendur af sex urðu fyrir einelti í æsku, 

fjórir urðu fyrir bæði tilfinningalegu og líkamlegu ofbeldi, tveir tala um að hafa orðið vitni að 

ofbeldi á milli foreldra, einn varð fyrir tilfinningalegu ofbeldi og einn var ekki beittur neinni 

tegund ofbeldis í æsku. Einn gerandi upplifði ofbeldi í æsku auk þess að verða vitni að ofbeldi 

milli foreldra. Þetta setur börn í mikla hættu og eykur líkur á alvarlegum sálfélagslegum og 

hegðunartengdum vanda eins og þunglyndi, kvíða, ofbeldishneigð og afbrotahegðun. Hann 

var dæmdur fyrir glæpi á meðan hann var í neyslu, tvö vopnuð rán og einhver ofbeldisbrot. 

Þessar niðurstöður eru í samræmi við það sem fram hefur komið í rannsóknum Moylan og 

félaga (2010), Freydísar Jónu Freysteinsdóttur (2005) og Aron‘s og Olsen‘s (1997).  

Einn gerandi upplifði höfnun af hálfu föðurs þegar hann gekk út af heimilinu og sást ekki 

aftur. Rannsóknir sýna að lítið samband við föður eða höfnun af hálfu föðurs eykur líkurnar á 

að karlmaður beiti ofbeldi í nánu sambandi (World Health Organization, e.d.). Rannsóknir 

hafa einnig sýnt að gerendur ofbeldis í nánum samböndum eigi frekar við geðrænan vanda 

að etja eins og þunglyndi og kvíða (Holtzworth-Munroe, Bates o.fl., 1997) og lýsti einn 

gerandi af sex reynslu af þunglyndi. 

Viðhorf til kynjahlutverka kemur fram í frásögn eins geranda af sex. Hann lýsir því 

hvernig hann telur heimilisverk vera kvenmannsverk og telur að þannig sé það hjá mörgum 

körlum þó þeir gangi í verkin ef þeir þurfa. Samkvæmt rannsókn Dobash og Dobash (1979) 

hafa viðhorf til kynjahlutverka í gegnum aldirnar verið skýrð af hugmyndum um ríkjandi 

feðraveldi og vald karla yfir konum og þessi viðhorf geta leitt til ofbeldis í nánum 

samböndum. 

Tveir gerendur af sex tala um að hafa átt í samskiptavanda á vinnustað en annars góð 

samskipti við aðra. Samkvæmt rannsókn Holtzworth-Munroe, Bates og félaga (1997) getur 

samskiptavandi aukið hættu á að ofbeldi sé beitt í nánum samböndum. Rannsóknin sýnir að 

karlar sem beita ofbeldi í nánum samböndum geta verið með skerta samskiptafærni sem 

leiðir til erfiðra samskipta meðal annars við maka og aðra fjölskyldumeðlimi. 

Einnig tala tveir gerendur af sex um fjárhagserfiðleika. Annar talar um að fjármál hafi oft 

verið erfið hjá honum, sérstaklega þegar hann var í neyslu og fátækt var á æskuheimili hans 

eftir að foreldrar hans skildu. Hinn greinir einnig frá fátækt á æskuheimili sínu. Rannsókn 

World Health Organization (e.d.) lýsir því hvernig fátækt eykur líkur á að karlar beiti ofbeldi í 

nánum samböndum og samkvæmt Freydísi Jónu Freysteinsdóttur (2005) þannig aukið líkur á 

misbresti í uppeldi barna. 

5.6 Upplifun gerenda af meðferð og áhrif meðferðar  

Í frásögnum karlanna sex sem tóku þátt í meðferðarúrræðinu Karlar til ábyrgðar kom fram 

ánægja með meðferðina. Upplifun þeirra var jákvæð og hugafarsbreyting átti sér stað. 

Meðferðin þótti þó einnig erfið því verið var að vinna með erfið mál. Karlarnir lýsa þessum 

tíma sem tímabili endurbyggingar þar sem þeir lærðu að skilja sjálfa sig betur og þótt þeir 

yrðu reiðir þá réttlætti það ekki ofbeldið. Einnig lýstu þeir hvernig þessi tími hefði verið tími 

lærdóms þar sem þeir lærðu að skipta út gamalli hegðun fyrir nýja með því að spegla sig í 

frásögnum annarra gerenda í hópavinnu Karla til ábyrgðar. Þeim fannst gott að hitta aðra 

gerendur sem voru að glíma við sama vanda og þeir. Einn gerandi af sex lýsti kynlóðatilfærslu 

sem hann hefði svo náð að rjúfa með því að sækja sér aðstoð hjá Körlum til ábyrgðar. 

Karlarnir lýsa því einnig hvernig þeir hafi látið af ógnarstjórn inni á heimilinu, hafi betri stjórn 

á hegðun sinni, það sé minni hræðsla annarra fjölskyldumeðlima og léttara andrúmsloft á 

heimili. Lífsgæði þeirra hafi batnað og að þeir eigi sumir nánara samband við konur sínar eftir 

að þeir tóku þátt í meðferð hjá Körlum til ábyrgðar. Þetta er í samræmi við rannsókn Gondolf 

(2007) þar sem fram kom að tilfellum líkamlegs ofbeldis sem og annars ofbeldis fækkaði til 

muna eða hætti í parsambandi hjá körlum sem tóku þátt í meðferð fyrir gerendur ofbeldis í 

nánum samböndum.  

5.7 Samantekt 

Í þessari rannsókn var ætlunin að svara tveimur spurningum, það er hver upplifun og reynsla 

þolenda og gerenda ofbeldis í nánum samböndum væri og hver upplifun og reynsla þolenda 

og gerenda ofbeldis í nánum samböndum af meðferðarúrræðinu Karlar til ábyrgðar væri. 

Niðurstöður rannsóknarinnar leiddu í ljós að reynsla og upplifun þolenda og gerenda var 

erfið og hefur haft miklar afleiðingar fyrir viðkomandi einstaklinga, börn þeirra og jafnvel 

ættingja og vini. Þolendur lýstu reynslu af tilfinningalegu-, líkamlegu-, fjárhagslegu- og 

kynferðislegu ofbeldi og var upplifun þeirra af ofbeldinu á marga vegu. Þær eru að glíma við 

afleiðingar ofbeldisins sem og börnin þeirra. Upplifun þolenda á þeim tíma er maki þeirra var 

í meðferð hjá Körlum til ábyrgðar var misjöfn. Í heildina var upplifun þeirra jákvæð. Konurnar 

upplifðu breytingar til batnaðar á samskiptum við maka auk þess sem meðferðin hafði þau 

áhrif að áfengisneysla maka minnkaði mikið og jafnvel hætti. Meðferðin hafði þau áhrif að 

líkamlega ofbeldið hætti en tilfinningalega ofbeldið hætti aðeins fyrst um sinn. Meðferð 

Karla til ábyrgðar veitti þolendum innsýn í vandann og þá tilfinningu að það væri verið að 

vinna markvisst með hann. Þó upplifði ein kona ákveðin vonbrigði á þeim tíma sem maki 

hennar var í meðferð þar sem hún og maki hennar upplifðu sig ekki eiga heima í meðferðinni 

eða ekki velkomin með sinn vanda þar sem þau hefðu bæði beitt ofbeldi. Áherslan hafi verið 

of mikil á að vandinn hlyti að vera meiri og ofbeldið alvarlegra. Þrátt fyrir þessa gagnrýni voru 

þau ánægð með meðferðina hjá Körlum til ábyrgðar því hún hafi haft góð áhrif á líf þeirra. 

Reynsla og upplifun gerenda af ofbeldi í nánum samböndum er einnig flókin og erfið. 

Upplifun gerenda á aðstæðum þegar ofbeldi er beitt er samhljóma. Þeir missa stjórn á 

tilfinningum sínum og verða reiðir sem svo magnast upp í tilfinningalegt- og líkamlegt ofbeldi 

gagnvart maka. Afleiðingar þess ofbeldis sem þeir beittu hefur haft miklar og alvarlegar 

afleiðingar fyrir maka þeirra og börn. Upplifun gerenda á þeim tíma sem þeir sóttu meðferð 

Karla til ábyrgðar og meðferðinni sjálfri var jákvæð þótt einnig hafi þetta verið erfitt á 

köflum.  

5.7.1 Mikilvægi rannsóknarniðurstaðna  

Niðurstöður rannsóknarinnar eru mikilvægar því þær veita fagaðilum og almenningi innsýn í 

flókið samspil margra þátta sem leitt geta til ofbeldis í nánum samböndum. Vegna þessa 

flókna samspils þarf að sníða meðferðarúrræði fyrir bæði þolendur og gerendur ofbeldis í 

nánum samböndum að einstaklingunum, ekki heildinni. Rannsóknarniðurstöðurnar geta veitt 

fagaðilum upplýsingar um reynslu og upplifun skjólstæðinga sinna og þar með stuðlað að 

bættri meðferð og þjónustu þeim til handa. Sem dæmi er mikilvægt að styðja við konur 

fjárhagslega um skeið sem eru að fara frá ofbeldismönnunum. Niðurstöðurnar geta aukið  

skilning almennings og fagfólks á ofbeldi í nánum samböndum og þannig lágmarkað hættuna 

á að þolendur og gerendur upplifi fordóma og skilningsleysi á aðstæðum sínum. Ennfremur 

sýna niðurstöðurnar fram á mikilvægi þess að til staðar séu meðferðarúrræði fyrir þá sem 

vilja leita sér hjálpar, ekki bara á höfuðborgarsvæðinu heldur um allt land. Því vert er að 

reyna að draga úr ofbeldi vegna þeirra víðtæku afleiðinga sem ofbeldi getur haft á maka 

annars vegar og börn hins vegar sem verða vitni að því. Samkvæmt meistaraverkefni 

Ingibjargar Þórðardóttur (2014), sem var úttekt á gerendum sem leita til Karlar til ábyrgðar, 

töluðu  gerendur um þörf þess að leita sér hjálpar eða fara í einhvers konar meðferð. Þeir 

töluðu meðal annars um áfengismeðferð, og að einhvers konar aðstoð fyrir þá og maka þyrfti 

að vera í boði ásamt  ýmsum aðferðum sem þeir sjálfir gætu notað til að koma í veg fyrir að 

þeir beiti ofbeldi í aðstæðum þar sem þeir hafa áður beitt ofbeldi. Úttekt var gerð á 

meðferðarúrræðinu Karlar til ábyrgðar fyrir Jafnréttisstofu árið 2014. Símakönnun var gerð 

sem leiddi í ljós að meirihluti (75%) maka gerenda ofbeldis í nánum samböndum sem höfðu 

tekið þátt í meðferð hjá Körlum til ábyrgðar lýsti því að makinn ætti auðveldara með að 

halda ró sinni við ögrandi aðstæður. Ríflega sex af hverjum tíu lýstu því að hann væri betra 

foreldri nú en áður, að honum semdi betur við annað fólk og að hann sýndi þeim betri 

skilning (Ásdís A. Arnalds, Elísabet Karlsdóttir og Hafsteinn Einarsson, 2014). Því er ljóst að 

mikilvægt er að bjóða upp á sérsniðin úrræði fyrir gerendur ofbeldis í nánum samböndum. 

5.7.2 Styrkleikar og veikleikar rannsóknarinnar 

Styrkleikar þessarar rannsóknar eru að ekki hefur áður verið gerð rannsókn á Íslandi á 

upplifun þolenda og gerenda ofbeldis í nánum samböndum. Viðmælendur greina opinskátt 

frá erfiðri lífsreynslu sem hefur haft miklar afleiðingar í för með sér. Þetta getur veitt þeim 

sem koma að meðferð þolenda og gerenda ofbeldis í nánum samböndum innsýn í veruleika 

þeirra auk þess að stuðla að bættri meðferð og þjónustu. Veikleikar rannsóknarinnar eru að 

rannsóknin er eigindleg og því ekki hægt að alhæfa yfir á þýði, viðmælendur voru fáir og um 

er að ræða viðkvæmt viðfangsefni.  

5.7.3 Framtíðarrannsóknir 

Auka þarf þekkingu á ofbeldi í nánum samböndum. Ofbeldið er margbreytilegt og hefur 

víðtækar afleiðingar. Þolendur og gerendur eru ekki einsleitur hópur. Áhugavert væri að sjá 

fleiri rannsóknir á málefninu, til dæmis ofbeldi kvenna gagnvart körlum í nánum samböndum 

og finna skýringar á því. Einnig væri þarft að skoða frekar áhrif þess að alast upp á heimili þar 

sem ofbeldi er beitt, því líkt og kemur fram í rannsóknarniðurstöðum geta afleiðingar fyrir 

börn verið alvarlegar og margþættar. Að lokum þyrfti að rannsaka betur hvers konar 

meðferð myndi gagnast gerendum ofbeldis best með það að markmiði að koma í veg fyrir að 

þeir beiti ofbeldi í parsamböndum.  

Viðauki I- Viðtalsvísir karlar 

 Hvenær áttaðirðu þig á því fyrst að þú værir að beita ofbeldi?  

 Hvernig hefurðu upplifað aðstæður þegar þú hefur gripið til þess að beita ofbeldi?  

 Varstu alinn upp við ofbeldi á æskuheimili þínu? Ef já, hvers konar ofbeldi var beitt 

og hver beitti því gagnvart hverjum? 

 Hver er menntun þín? 

 Við hvað starfarðu? 

 Hefurðu átt við áfengis-og vímuefnavanda að stríða? 

 Hefurðu átt við vanda að stríða tengt atvinnu? 

 Hefurðu átt við vanda að stríða varðandi samskipti við annað fólk? 

 Hefurðu átt við vanda að stríða varðandi fjármál? 

 Telurðu að ofbeldið hafi haft afleiðingar fyrir þig (líkamlega, félagslega, 

fjárhagslega og tilfinningalega), ef já, þá hvaða? 

 Telurðu að ofbeldið hafi haft afleiðingar fyrir maka þinn, ef já, þá hvaða? 

 Telurðu að ofbeldið hafi haft áhrif á börnin? Ef já, þá hvernig? (Einungis ef börn 

eru á heimilnu). 

 Áttu einhver afbrot að baki önnur en að hafa beitt maka þinn ofbeldi? 

 Hefurðu beitt aðra ofbeldi en maka þinn? Ef já, þá hverja og hvers konar ofbeldi? 

 Hvað varð til þess að þú ákvaðst að fara í meðferð vegna ofbeldisins? 

 Hvernig upplifðirðu þá meðferð? 

 Hefur meðferðin haft áhrif á þig og þitt líf? Ef já, þá hvernig? 

 

 

 

Höfundur viðtalsvísis: Dr. Freydís Jóna Freysteinsdóttir 

Viðauki II- Viðtalsvísir konur 

 Hvenær varðstu fyrst vör við að maki þinn væri að beita þig ofbeldi?  

 Hvernig hefurðu upplifað það að vera beitt ofbeldi? 

 Varstu alin upp við ofbeldi á æskuheimili þínu? Ef já, hver beitti hvern ofbeldi og 

hvers konar ofbeldi var beitt? 

 Telurðu að ofbeldið hafi haft afleiðingar fyrir þig (líkamlega, félagslega, 

fjárhagslega og tilfinningalega), ef já, þá hvaða? 

 Hafa aðrir beitt þig ofbeldi en maki þinn? Ef já, þá hverjir og hvers konar ofbeldi? 

 Telurðu að ofbeldið hafi haft áhrif á börnin? Ef já, þá hvernig? (Einungis ef börn 

eru á heimilinu). 

 Hefur komið fyrir að þú hafir sjálf beitt ofbeldi? Ef já, þá hvern og hvers konar 

ofbeldi? 

 Hver er menntun þín? 

 Við hvað starfarðu? 

 Hefurðu átt við áfengis-og vímuefnavanda að stríða? 

 Hefurðu átt við vanda að stríða tengt atvinnu? 

 Hefurðu átt við vanda að stríða varðandi samskipti við annað fólk? 

 Hefurðu átt við vanda að stríða varðandi fjármál? 

 Hvað varð til þess að maki þinn ákvað að fara í meðferð vegna ofbeldisins? 

 Hvernig upplifðir þú það tímabil sem hann var í meðferð vegna ofbeldisins? 

 Telurðu að meðferðin hafi haft áhrif á hann? Ef já, þá hvernig? 

 Hefur meðferð hans haft áhrif á þig og þitt líf? Ef já, þá hvernig? 

 Hefur þú sjálf farið í viðtalsmeðferð eða í hópmeðferð vegna ofbeldis sem þú hefur 

verið beitt?  

Höfundur viðtalsvísis: Dr. Freydís Jóna Freysteinsdóttir 


